
			འོ་ན་ཀར་ལུགས་ཀྱི་སྒྲོལ་མ་མཎྜལ་ལ་བརྒྱུད་པ་གཞན་ཐམས་ཅད་དང་ཆེས་མི་འདྲ་བའི་ཚུལ་ཅི་ལྟ་བུ་ཡོད་སྙམ་ན། རྗེ་ཞྭ་དམར་གཉིས་པ་མཁའ་སྤྱོད་དབང་པོས་མཛད་པའི་བཅོམ་ལྡན་འདས་མའི་མཎྜལ་གྱི་ཆོ་ག་འདོད་དོན་ཀུན་སྟེར་ཞེས་བྱ་བ་ལས། “དེ་ལྟར་བདག་ཉིད་འཇིག་རྟེན་དབང་པོའི་རྣལ་འབྱོར་དང་ལྡན་པས་སྒྲོལ་མ་དཀར་དམར་ལྗང་གསུམ་རིམ་པས་མཆོད་ཅིང་། མཐར་གསུམ་ཀ་བསྡུས་པ་མཆོད་པ་སྟེ།” ཞེས་སོགས་གསུངས་པ་ལྟར་བདག་བསྐྱེད་ལ་འཇིག་རྟེན་དབང་ཕྱུག་དམར་པོ་དང་། མདུན་བསྐྱེད་ལ་ཐོག་མར་སྒྲོལ་མ་དཀར་དམར་ལྗང་གསུམ་རིམ་པར་བསྐྱེད་ནས། སོ་སོར་མཎྜལ་སོགས་འབུལ། མཐར་སྒྲོལ་མ་དཀར་དམར་ལྗང་གསུམ་ཀ་སྟབས་ཅིག་ཏུ་བསྐྱེད་ནས་དེ་ལ་གོང་བཞིན་མཆོད་པ་འབུལ། དེ་བཞིན་ཕྱག་འབུལ་ཚུལ་ལའང་རྒྱས་འབྲིང་བསྡུས་པའི་རིམ་པ་སྣ་ཚོགས་ཤིག་ཡོད་ཅིང། བླ་མ་བརྒྱུད་པའི་རིམ་པའང་མི་འདྲ་སྟེ། སྣར་ཐང་ལུགས་ནི་ཇོ་བོ་རྗེ་ནས་དགོན་པ་བ་ལ་བརྒྱུད་པ་དང་། ཀར་ལུགས་ནི་ཇོ་བོ་རྗེ་ནས་ཡོལ་ཆོས་དབང་ལ་བརྒྱུད་པས་སོ། །བསྟོད་པ་འདོན་པའི་གྲངས་ཀྱང་མཐའ་གཅིག་ཏུ་སྣར་ཐང་ལུགས་ལྟར་གཉིས་གསུམ་བདུན་གྱི་གྲངས་ཀྱི་ངེས་པ་མེད་པ་སོགས་ཆོ་གའི་འགྲོས་གཞན་དང་མི་མཚུངས་པ་ཞིག་ཡོད་པ་ཡིན་ལ། རྗེ་ཞྭ་དམར་བཞི་པ་སྤྱན་སྔ་ཆོས་གྲགས་ཀྱི་སྒྲོལ་དཀར་གྱི་ཆོ་ག་འཆི་བདག་ལས་རྒྱལ་དང་། རྗེ་ཞྭ་དམར་ལྔ་པའི་སྒྲོལ་དཀར་དངོས་གྲུབ་ཀུན་སྩོལ་སོགས་ཀར་ལུགས་ཀྱི་སྒྲོལ་ཆོག་ཕལ་མོ་ཆེའི་ཆོ་གའི་ཆིངས་དང་ཚིག་རིས་རྣམས་ཀྱང་རྗེ་མཁའ་སྤྱོད་དབང་པོའི་གསུང་འདི་དང་ཤིན་ཏུ་མཐུན་པས་འདི་ཉིད་ཀར་ལུགས་ཀྱི་སྒྲོལ་ཆོག་རྣམས་ཀྱི་ཕྱི་མོ་ལྟ་བུར་གྱུར་པར་སྣང་ངོ་། །

			འདིར་བདག་བསྐྱེད་ལ་འཇིག་རྟེན་དབང་ཕྱུག་དང་། མདུན་བསྐྱེད་ལ་རྗེ་བཙུན་སྒྲོལ་མ་བསྐྱེད་པར་གསུངས་པ་ནི། ཕྱག་འཚལ་ཉེར་གཅིག་མའིི་བསྟོད་པ་ལས། 

			འཇིག་རྟེན་གསུམ་མགོན་ཆུ་སྐྱེས་ཞལ་གྱི། །
གེ་སར་བྱེ་བ་ལས་ནི་བྱུང་མ། །

			ཞེས་རྗེ་བཙུན་སྒྲོལ་མ་དེ་ཉིད་འཕགས་པ་སྤྱན་རས་གཟིགས་དབང་ཕྱུག་གི་ཐུགས་རྗེའི་སྤྱན་ཆབ་ལས་འཁྲུངས་པར་གསུངས་པ་དང་། འཕགས་ཡུལ་གྱི་སློབ་དཔོན་ཆེན་པོ་དོན་ཡོད་རྡོ་རྗེས་རྒྱ་ནག་སྐད་དུ་བསྒྱུར་བའི་འཇམ་དཔལ་ཕྱོགས་སུ་རྒྱས་པའི་མདོ་ལས་ཀྱང་རྗེ་བཙུན་སྒྲོལ་མ་ནི་འཕགས་པ་སྤྱན་རས་གཟིགས་ཀྱི་སྤྱན་གཡས་པ་ལས་སྤྲུལ་ཚུལ་གསལ་བར་འབྱུང་བ་དང་། ཡང་སློབ་དཔོན་སངས་རྒྱས་གསང་བས་མཛད་པའི་རྣམ་པར་སྣང་མཛད་མངོན་པར་རྫོགས་པ་བྱང་ཆུབ་པའི་རྒྱུད་ཀྱི་ཚིག་འགྲེལ་ཞེས་བྱ་བ་ལས་ “སྤྱན་རས་གཟིགས་ཀྱི་དབང་པོས་སེམས་ཅན་གྱི་ཁམས་ལ་གཟིགས་ནས། བདག་གིས་བསོད་ནམས་དང་ཡེ་ཤེས་ཀྱི་ཚོགས་ལ་སོགས་པ་ཐམས་ཅད་མཐའ་ཡས་པའི་སེམས་ཅན་ཐམས་ཅད་ཀྱི་དོན་དུ་བསྔོས་ཏེ་བསྒྲལ་ཀྱང་། སེམས་ཅན་དེ་དག་མ་ལུས་པར་འཁོར་བ་ལས་བརྒལ་བར་མ་གྱུར་པ་གཟིགས་ནས། ཐུགས་རྗེ་ཆེན་པོའི་ཤུགས་ཀྱིས་བྱུང་བའི་སྤྱན་ཆབ་ལས་སྒྲོལ་མའི་ལྷ་མོ་མང་པོ་བྱུང་ནས། སེམས་ཅན་ཐམས་ཅད་སྒྲོལ་བར་བྱེད་པའི་གཟུགས་སུ་གྱུར་པ་སྟེ་དེ་བས་ན་ལྷ་མོ་སྒྲོལ་མའོ། །” ཞེས་འཕགས་པ་སྤྱན་རས་གཟིགས་ཀྱི་ཕྲིན་ལས་སྒྲུབ་པའི་གྲོགས་ཀྱི་ཚུལ་དུ་བྱུང་བར་གསུངས་པ་སོགས་མདོར་ན་ཐུགས་རྗེ་ཆེན་པོ་དང་ཇོ་མོ་སྒྲོལ་མ་གཉིས་རེས་འགའ་ཡབ་སྲས་ཀྱི་ཚུལ་དང་། རེས་འགའ་ཡབ་ཡུམ་གྱི་ཚུལ་དུ་འོང་བ་ཡིན་ལ། གངས་ཅན་བོད་ཀྱི་ལྷ་སྐལ་ཡང་ལྷག་པའི་ལྷ་འདི་གཉིས་ཡིན་པས། འདིར་ཆོ་ག་གཅིག་ཏུ་བདག་མདུན་གྱི་ཚུལ་དུ་སྒྲུབ་པ་ལ་དགོས་པ་ཁྱད་པར་ཅན་ཡོད་པ་ཤེས་པར་བྱའོ། །

			དེ་བཞིན་ཆོ་ག་འདིར་བདག་ཉིད་འཇིག་རྟེན་དབང་ཕྱུག་སྐུ་མདོག་དམར་པོར་བསྐྱེད་པ་དང་། མདུན་བསྐྱེད་ལའང་སྒྲོལ་མ་དམར་མོ་འབྱུང་བ་ནི་ཞི་རྒྱས་དབང་དྲག་གི་ཕྲིན་ལས་བཞི་ལས། དབང་གི་ཕྲིན་ལས་རྩལ་ཏུ་བཏོན་ནས་མཛད་པ་ཡིན་པས། འདི་ཉམས་སུ་བླང་ན་སྒྲུབ་བརྒྱུད་རིན་པོ་ཆེའི་དབུ་འཕངས་དགུང་དུ་འདེགས་པའི་རྟེན་འབྲེལ་ཁྱད་པར་ཅན་ཡོད་པར་ངེས་ཏེ། སྒྲུབ་བརྒྱུད་ཀརྨ་ཀཾ་ཚང་འདི་ལ་གྲུབ་ཆེན་ཀརྨ་པཀྴི་ནས་བཟུང་ཡི་དམ་ནག་རྒྱལ་ཕག་གསུམ་དུ་གྲགས་པ་ལས། གྲུབ་ཆེན་ཉིད་རྒྱལ་བ་རྒྱ་མཚོའི་དབང་གི་ཕྲིན་ལས་གྲུབ་ནས་རྒྱ་བོད་ཧོར་གསུམ་དབང་དུ་བསྡུས། ལྷ་འདྲེ་མི་གསུམ་བྲན་དུ་བཀོལ། དཔལ་ཀརྨ་པ་ཞེས་པའི་མཚན་གྱི་རྔ་བོ་ཆེ་ཕྱོགས་ཐམས་ཅད་དུ་བསྒྲགས་ནས་བླ་མ་ལ་ཀརྨ་པ་དང་། བརྒྱུད་པ་ལ་ཀརྨ་བཀའ་བརྒྱུད་དུ་གྲགས་པ་འདི་བྱུང་བ་ཡིན་ལ། ད་དུང་མཁའ་འགྲོ་སྡེ་ལྔས་ཁྲོམ་ཐམས་ཅད་ལ་མ་ཎི་འདྲེན་དུ་ཆུག་ཅིག །མཐོང་ཐོས་ཐམས་ཅད་ལ་འདྲེན་དུ་ཆུག་ཅིག །མཐོང་ཐོས་ཐམས་ཅད་ངེད་ཀྱིས་བྱིན་གྱིས་རློབ་བོ་ཞེས་གསུང་བ་གཟིགས་པའི་རྐྱེན་གྱིས་ཆོས་འབྲེལ་གནང་བའི་སྐབས་དང་བསྟུན་ནས་མ་ཎི་བསྐུལ་བ་སོགས་མཛད་པས། སྨད་རྒྱ་ནག་རི་བོ་རྩེ་ལྔ་ནས། སྟོད་རྒྱ་གར་གྱི་རི་བོ་གན་དྷ་རའི་བར་དུ་མ་ཎི་པདྨའི་དབྱངས་གྱེར་བ་དང་། མ་ཎིའི་འཁོར་ལོ་བསྐོར་བ་སོགས་ཐུགས་རྗེ་ཆེན་པོའི་གསུང་ཡི་གེ་དྲུག་མའི་བསྟན་པ་རྒྱ་ཆེར་དར་བ་ནི་རྗེ་འདིའི་ཐུགས་བསྐྱེད་དང་འཕྲིན་ལས་ཀྱི་སྟོབས་ལ་བརྟེན་ནས་བྱུང་བར་གྲགས་སོ། །ལྷག་པར་རྗེ་ཉིད་ཀྱིས་ “ཐུགས་རྗེ་ཆེན་པོ་དང་མིང་ཡོངས་སུ་གྲགས་པ་ཀརྨ་པའི་བར་ན་བརྒྱུད་པ་ཡོད་ཀྱང་ཉན་མེད་ཀྱང་ཉན་” ཞེས་དང་། “ཇོ་བོ་སྤྱན་རས་གཟིགས་དབང་ཕྱུག་གི་སྤྲུལ་པ་ཐོད་རྒལ་བས་འགྲོ་དོན་བྱེད་ཟེར་བ་དེ་ཁོ་བོ་རང་ཡིན།” ཞེས་ཉིད་དང་དབྱེར་མེད་དུ་ཞལ་གྱིས་བཞེས་པ་ཡིན་ལ། སྤྱིར་ཐུགས་རྗེ་ཆེན་པོ་རྒྱལ་བ་རྒྱ་མཚོ་ལ་པདྨ་རྒྱལ་པོ་དང་པདྨ་ཟབ་པ་སོགས་རྒྱུད་དང་རྒྱ་གཞུང་མང་དུ་ཡོད་ཅིང་། ལྷག་པར་སྒྲོལ་མ་འབྱུང་བའི་རྒྱུད་ལས་ཀྱང་སྤྱན་རས་གཟིགས་དམར་པོ་བསྟན་པ་ཡིན་ཞེས་འབེ་ལོ་ཚེ་དབང་ཀུན་ཁྱབ་ཀྱིས་མཛད་པའི་སྒྲོལ་མ་རྣལ་འབྱོར་མའི་སྒྲུབ་ཐབས་ཀྱི་རྣམ་བཤད་ལས་འབྱུང་བ་ནི། སྒྲོལ་མ་འབྱུང་བའི་རྒྱུད་ཕྱི་མ་ལས། 

			ཉི་མའི་གདན་ལ་ཡང་དག་གནས། །

			བགྲང་ཕྲེང་པདྨ་དམར་པོ་བསྣམས། །

			གོས་དཀར་མོ་ཡིས་མགུལ་ནས་འཁྱུད། །

			འཇིག་རྟེན་དབང་ཕྱུག་བསྒོམས་པར་བྱ། །

			ཞེས་པའི་ལུང་འདི་ལ་དགོངས་པ་མིན་ནམ་སྙམ་སྟེ། འདིར་སྐུ་མདོག་གང་ཡིན་གསལ་བར་མ་བསྟན་ཀྱང་། ཕྱག་མཚན་པདྨ་དམར་པོ་བསྣམས་པར་གསུངས་པའི་ཤུགས་ཀྱིས་སྐུ་མདོག་དམར་པོ་བསྟན་པ་ཨེ་ཡིན་སྙམ། འོན་ཀྱང་རྒྱུད་ཕྱི་མ་དེའི་མཆན་འགྲེལ་ཏཱ་ར་ནཱ་ཐའི་བཀའ་འབུམ་དུ་བཞུགས་པ་ལས། “གོས་དཀར་མོ་དམར་མོ་གཞན་ཡབ་དང་འདྲ་བ་ཡིས་མགུལ་ནས་འཁྱུད།” ཅེས་ཡུམ་ཁོ་ན་སྐུ་མདོག་དམར་མོ་ཡིན་པ་ལྟ་བུར་གསུངས་པས་དཔྱད་པར་བྱའོ། །

			མདུན་བསྐྱེད་ལ་རྗེ་བཙུན་སྒྲོལ་མ་བསྐྱེད་པ་ནི། སྤྱིར་འཕགས་མ་འདི་ཉིད་ངེས་དོན་གྱི་དབང་དུ་བྱས་ན། སློབ་དཔོན་ཆེན་པོ་དོན་ཡོད་རྡོ་རྗེས་རྒྱ་ནག་གི་སྐད་དུ་བསྒྱུར་བའི་འཇམ་དཔལ་ཕྱོགས་སུ་རྒྱས་པའི་མདོ་ལས།

			སྙིང་རྗེ་ཆེ་ལྡན་སྒྲོལ་མ་ནི། །

			འགྲོ་བ་ཀུན་ལ་བྱམས་པའི་ཡུམ། །

			དེ་ཡི་སྲས་སུ་མ་གྱུར་པའི། །

			ལྷ་མི་གནོད་སྦྱིན་འགའ་མེད་ཕྱིར། །

			འཇིག་རྟེན་གྱི་ནི་ཡུམ་དུ་གྲགས། །

			འཇིག་རྟེན་ལས་ནི་འདས་པ་ཡི། །

			སྤྱན་རས་གཟིགས་དང་མཐུ་ཆེན་ཐོབ། །

			ལག་ན་རྡོ་རྗེ་ནོར་བུ་བཟང་། །

			འཇམ་དཔལ་དབྱངས་དང་རབ་འབྱོར་དང་། །

			བྱམས་པ་སྤོས་ཀྱི་གླང་པོ་དང་། །

			ཟླ་འོད་བློ་གྲོས་མི་ཟད་པ། །

			དྲི་མེད་ནམ་མཁའི་སྙིང་པོ་དང་། །

			བཟང་པོའི་སྤྱན་དང་བློ་གྲོས་ཆེ། །

			དྲི་མེད་གྲགས་པ་ལ་སོགས་པའི། །

			སེམས་དཔའ་རྣམས་ཀྱང་སྒྲོལ་མའི་སྲས། །

			ཕ་རོལ་ཕྱིན་མའང་ཉིད་ཡིན་པས། །

			དུས་གསུམ་སངས་རྒྱས་ཐམས་ཅད་དང་། །

			བྱང་ཆུབ་སེམས་དཔའ་སེམས་དཔའ་ཆེ། །

			སྲས་སུ་མ་གྱུར་འགའ་ཡང་མེད། །

			ཀུན་གྱིས་བདག་གི་ཡུམ་ཞེས་འབོད། །

			སེམས་ཅན་རྣམས་ལ་བྱམས་པས་སྐྱོང་། །

			ཁུར་ཆེན་བཟོད་པ་ས་གཞི་འདྲ། །

			ཞེས་རྗེ་བཙུན་མ་ཉིད་ལྷ་མི་གནོད་སྦྱིན་སོགས་འཇིག་རྟེན་པ་ཐམས་ཅད་ཀྱི་བྱམས་པའི་ཡུམ་དང་། འཇིག་རྟེན་ལས་འདས་པ་དུས་གསུམ་གྱི་སངས་རྒྱས་དང་བྱང་ཆུབ་སེམས་དཔའ་ཐམས་ཅད་སྐྱེད་པའི་ཡུམ་ཤེས་རབ་ཀྱི་ཕ་རོལ་ཏུ་ཕྱིན་མའང་འདི་ཉིད་ཡིན་ཚུལ་གསལ་བར་གསུངས་པས་གནད་ཤིན་ཏུ་ཆེ་བར་མཐོང་ནས་ལུང་ཚིག་འདི་ནི་ཁོ་བོ་རང་ཉིད་ཀྱིས་རྒྱའི་སྐད་ནས་བོད་སྐད་དུ་བསྒྱུར་བ་ཡིན་ནོ། །ཡང་རྗེ་བཙུན་མ་འདི་ཉིད་རྒྱལ་བ་ཐམས་ཅད་ཀྱི་ཕྲིན་ལས་ཀྱི་ལྷ་ཡིན་པས་སངས་རྒྱས་རྣམས་ཀྱིས་སེམས་ཅན་གྱི་དོན་མཛད་དོ་ཅོག་ལྷ་མོ་འདིའི་མཐུ་དང་འབྲེལ་བ་ཡིན་ཅིང། རྒྱུད་སྡེ་ནས་གསུངས་པའི་དཀྱིལ་འཁོར་གྱི་འཁོར་ལོ་ཐམས་ཅད་ཡེ་ཤེས་ལྔ་རུ་བསྡུས་ནས་འགྲོ་བའི་དོན་མཛད་པའི་ཚེ། བྱ་གྲུབ་ཡེ་ཤེས་ཀྱི་རང་སྣང་ལྷའི་རྣམ་པར་འཆར་བ་ན་ཡུལ་ཅན་ཡེ་ཤེས་ཀྱི་ཆ་ནས་དོན་ཡོད་གྲུབ་པ་དང་། ཡུལ་སྟོང་ཉིད་ཀྱི་ཆ་ནས་དམ་ཚིག་སྒྲོལ་མ་ཡིན་ཅིང་། དེའང་ལྡོག་ཆའི་སྒོ་ནས་ཕུང་པོ་ལྔ་ལས་འདུ་བྱེད་ཀྱི་ཕུང་པོ་གནས་དག་པ། དུག་ལྔ་ལས་ཕྲག་དོག་རྣམ་པར་དག་པ། ཁམས་ལྔ་ལས་འཁོར་འདས་ཀུན་གྱི་བྱེད་པོ་སེམས་ཀྱི་གཞོན་པར་གྱུར་པའི་རླུང་ཁམས་རྣམ་པར་དག་པ་ཡིན་པས་རྗེ་བཙུན་མའི་སྐུ་མདོག་ལྗང་གུར་ཡོང་བའང་དེའི་དོན་གྱིས་ཡིན་ནོ། །དྲང་དོན་གདུལ་བྱའི་སྣང་ངོར་ཡང་། 

			མིང་བརྒྱ་མ་ལ་མཚན་སྟོང་མ། །

			ཞེས་གསུངས་པ་ལྟར། དཔལ་ལྡན་ལྷ་མོ་སོགས་འཇིག་རྟེན་པའི་ཚུལ་འཛིན་པའི་མིང་བརྒྱ་དང་། ཤེར་ཕྱིན་མ་དང་། དབྱངས་ཅན་མ་སོགས་འཇིག་རྟེན་ལས་འདས་པའི་མཚན་སྟོང་ལྡན་པ་སོགས་རྒྱུད་སྡེ་ནས་བཤད་པའི་ལྷ་མོའི་རིགས་སུ་གཏོགས་ཚད་རྗེ་བཙུན་མའི་སྐུ་ཡི་རྣམ་འགྱུར་ཡིན་པར་གསུངས་པས། བཀའ་གདམས་གོང་མ་རྣམས་ཀྱིས་སངས་རྒྱས་བྱང་སེམས་མཁའ་འགྲོ་ཆོས་སྐྱོང་ཐམས་ཅད་ལྷ་བཞིར་བསྡུ་བའི་ཚེ་མཁའ་འགྲོའི་རིགས་སུ་གཏོགས་པ་ཐམས་ཅད་སྒྲོལ་མར་བསྡུ་བའི་རྒྱུ་མཚན་ཡང་དེ་ཡིན།

			དེ་ཡང་མདུན་བསྐྱེད་ལ་ཐོག་མར་སྒྲོལ་མ་དཀར་མོ་འབྱུང་བ་ནི། སྤྱིར་སྒྲོལ་མ་འབྱུང་བའི་རྒྱུད་དང་། སྒྲོལ་མ་ལས་སྣ་ཚོགས་འབྱུང་བ། རྡོ་རྗེ་གདན་བཞི་སོགས་ནས་སྒྲོལ་མ་དཀར་མོ་བསྟན་ཅིང་། རྒྱ་གཞུང་ཡང་བརྒྱད་ཙམ་ཡོད་པར་གྲགས། ཁྱད་པར་སྒྲོལ་མ་འབྱུང་བའི་རྒྱུད་ལས། 

			འཆི་བ་སླུ་བྱེད་དཀར་མོའོ། །

			ཞེས་འབྱུང་བ་འདིས་སྒྲོལ་མ་དཀར་མོ་བསྟན་པར་གསུངས་པའི་དབང་གིས་ཕལ་མོ་ཆེས་འདི་ཉིད་ཚེ་ཡི་ལྷ་ཙམ་ཡིན་པར་འདོད་ཀྱང་། སྒྲོལ་མ་དཀར་མོ་བསྒྲུབས་པས་ཚེ་དང་། བསོད་ནམས། ཡེ་ཤེས་མཐའ་དག་འཕེལ་བ་ཡིན་ཏེ། འདིའི་སྤེལ་ཚིག་གི་སྔགས་ལ་ཨཱ་ཡུ་ནི་ཚེ། པུཎྱ་ནི་བསོད་ནམས། ཛྙཱ་ན་ནི་ཡེ་ཤེས། པུཥྚིཾ་ཀུ་རུ་སྭཱ་ཧཱ་ནི་དེ་རྣམས་རྒྱས་པར་གྱུར་ཅིག་ཅེས་པའི་དོན་ཡིན་པ་དང་། པཎྜི་ཏ་ངག་གི་དབང་ཕྱུག་གྲགས་པས་མཛད་པའི་འཆི་བ་བསླུ་བའི་མན་ངག་ཅེས་པ་སྒྲོལ་དཀར་གྱི་རྒྱ་གཞུང་ཀུན་གྱི་རྩ་བ་ལྟ་བུར་གྱུར་པ་དེ་ལས་ཀྱང་། 

			ཚངས་དབང་ཁྱབ་འཇུག་ཉི་ཟླ་དང་། །

			དྲག་པོ་ཕྱོགས་སྐྱོང་འདོད་ལྷས་ཀྱང་། །

			སྤུ་རྩེ་ཙམ་ཡང་མ་ཉམས་པར། །

			འཆི་བདག་ལྟ་བུར་འཆི་ལས་རྒྱལ། །

			སྐྲ་དཀར་གཉེར་མ་ངན་པ་དང་། །

			ནད་དང་དབུལ་བ་ཀུན་ཟད་བྱེད། །

			སེང་གེ་ལ་སོགས་འཇིགས་ཆེན་བརྒྱད། །

			སྡུག་བསྔལ་ཚོགས་ནི་འཇིག་པར་བྱེད། །

			མ་བསླངས་པར་ནི་ཟས་སྐོམ་སོགས། །

			ཁ་ཟས་གོས་ལ་སོགས་པ་རྙེད། །

			རལ་གྲི་མིག་སྨན་རྐང་བྱུག་པ། །

			བུམ་པ་བཟང་སོགས་དངོས་གྲུབ་རྣམས། །

			སྙན་དངགས་སྨྲ་མཁས་ཉིད་ཀྱི་བློ། །

			ཤེས་རབ་གཅིག་པུ་དྲི་མ་མེད། །

			འདོད་པའི་དངོས་གྲུབ་གཞན་དག་ཀྱང་། །

			འཁོར་ལོ་འདི་ནས་འབྱུང་བར་འགྱུར། །

			ཞེས་ལས་བཞི། གྲུབ་པ་བརྒྱད་སོགས་མཆོག་ཐུན་མོང་གི་དངོས་གྲུབ་ཐམས་ཅད་འཐོབ་པར་བྱེད་པར་གསུངས་སོ། །

			སྤྱིར་རྗེ་བཙུན་སྒྲོལ་མའི་ཆོས་སྐོར་རྣམས་བོད་ཡུལ་དུ་དགྱེས་མཛད་མར་སྟོན་ཆེན་པོ་ནས་བཟུང་བཀའ་བརྒྱུད་རིན་པོ་ཆེར་དར་བའི་དབུ་ཚུགས། ཁྱད་པར་སྒྲོལ་མ་དཀར་མོ་ནི་རྗེ་ལྷོ་བྲག་པ་ཆེན་པོས་པཎ་ཆེན་ངག་དབང་གྲགས་པ་ཉིད་ལས་དངོས་སུ་གསན་ཏེ། རྔོག་ཆོས་སྐུ་རྡོ་རྗེ་ལ་གནང་བའི་རྔོག་ལུགས་སུ་གྲགས་པའི་བརྒྱུད་པ་དང་། ཡང་ངག་དབང་གྲགས་པ་ནས་ཇོ་བོ་རྗེ། དེས་འབྲོམ་སྟོན་པ་སོགས་ལ་རིམ་གྱིས་བརྒྱུད་དེ་མཐར་ཆོས་རྒྱལ་དྭགས་པོ་ལྷ་རྗེ་ལ་བཀའ་བབ་པས། ཇོ་ལུགས་སྒྲོལ་དཀར་གྱི་བརྒྱུད་པ་ཕལ་མོ་ཆེ་སྒམ་པོ་པ་ལས་མ་བརྒྱུད་པ་མེད་པ་ལྟ་བུའི་བཀའ་སྲོལ་གྱི་ཤིང་རྟ་ཆེན་པོར་གྱུར། གཞན་ཡང་སྒྲུབ་བརྒྱུད་ཀརྨ་ཀཾ་ཚང་གི་བསྟན་པའི་ཆུ་མགོ་ཆེན་པོ། དཔལ་ལྡན་དུས་གསུམ་མཁྱེན་པ་ཆོས་ཀྱི་གྲགས་པ་ལའང་འཕགས་མ་སྒྲོལ་མའི་གཞུང་དང་གདམས་ངག་གི་བརྒྱུད་པ་ཐུན་མོང་མ་ཡིན་པ་མང་དུ་བཞུགས་ཤིང་། སྒྲོལ་མ་དཀར་མོའི་ཆོས་སྐོར་ཡང་རྗེ་ཉིད་ཀྱི་ཐུགས་དམ་སྒྲོལ་མ་དཀར་མོ་ལྷ་ལྔ། སྒྲོལ་མའི་མཎྜལ་གྱི་ཆོ་ག་འདི་ཉིད་ལས་བསྟན་པའི་སྒྲོལ་དཀར་དང་། གྲུབ་ཆེན་ཀརྨ་པཀྵིས་མཛད་པའི་ཆོས་རྗེ་(དུས་གསུམ་མཁྱེན་པ་)རིན་པོ་ཆེའི་ཐུགས་དམ་སྒྲོལ་མ་དཀར་མོའི་སྒྲུབ་ཐབས་ལས་ཚོགས་དང་བཅས་པ་ཞེས་པའི་ཡིག་ཆ་ལས་ཀྱང་། “སྒྲོལ་མའི་རྒྱུད་ཀྱི་དོན་གཅིག་ཏུ་བསྡུས་པ། བླ་མ་བརྒྱུད་པ་རྣམས་ཀྱི་ཡི་དམ། གྲུབ་རྟགས་རྒྱུན་ཏུ་ཐོན་པ། ཤིན་ཏུ་ཁྱད་དུ་འཕགས་པའི་གདམས་ངག །ལས་རབ་འབྱམས་རྒྱ་མཚོའི་སྒྲུབ་ཐབས་ལས་ཁ་ཚར་སྟོང་བརྒྱ་རྩ་བརྒྱད་ཡོད་པ་ལས་” ཞེས་བསྔགས་པར་མཛད། དེར་མ་ཟད་བོད་དུ་སྒྲོལ་དཀར་ལ་བཀའ་བབ་དྲུག་གམ། དགུ་ཞེས་འདྲེན་པའི་ནང་ཚན། ཆོས་རྗེ་རོལ་པའི་རྡོ་རྗེའམ་འཛམ་གླིང་ཆོས་ཀྱི་གྲགས་པ་ལ་ཚེ་དཔག་མེད་དང༌། རྗེ་བཙུན་སྒྲོལ་མ་ལྷན་ཅིག་པས་དངོས་སུ་སྩལ་བའི་ཉེ་བརྒྱུད་བདག་བསྐྱེད་ལ་སྒྲོལ་དཀར་ལྷ་དགུའི་སྒོམ་བཟླས་དང༌། མདུན་བསྐྱེད་ཚེ་དཔག་མེད་གྲུབ་རྒྱལ་ལུགས་དང་མཚུངས་པའི་བཟླས་སྒོམ་ཅན་སྒར་ལུགས་སུ་གྲགས་པ་དེ་ཡང་དཔལ་ལྡན་ས་སྐྱ་པ་དང་། རི་བོ་དགེ་ལྡན་པ། ཇོ་མོ་ནང་པ་སོགས་གྲུབ་མཐའ་རིས་མེད་ཐམས་ཅད་ལ་མ་ཁྱབ་པ་མེད་པ་ལྟ་བུ་ཡིན་ཅིང་། ཁྱད་པར་སྒྲོལ་དཀར་གྱི་བཀའ་བབ་བདུན་པོ་རྗེ་དགུ་པ་དབང་ཕྱུག་རྡོ་རྗེ་ལ་འདུས་ཏེ། རྗེ་ཉིད་ཆོས་འདིའི་མངའ་བདག་ལྟ་བུར་གྱུར་པས་སྒྲོལ་དཀར་གྱི་ཡིག་ཆ་མཛད་པ་ཁོ་ནའང་པོད་ཆེན་གཅིག་ཙམ་ལོངས་པ་ལ་སྒྲོལ་མའི་ཆོ་ག་རྒྱས་འབྲིང་བསྡུས་གསུམ་དུ་བཞུགས་པ་ལས། ཤིན་ཏུ་རྒྱས་པ་འཕགས་མ་སྒྲོལ་མའི་ཆོ་ག་སྒྲུབ་ཐབས་ལས་ཚོགས་དང་བཅས་པ་འཆི་མེད་བདེ་སྦྱིན་དགོས་འདོད་ཀུན་སྩོལ་དང་། རྒྱས་པ་འཆི་མེད་དངོས་གྲུབ་མཆོག་སྦྱིན་ཐར་འདོད་གྲོལ་སྟེར་དང་། འབྲིང་པོ་འཆི་མེད་འདོད་དགུའི་བང་མཛོད་ཀུན་ཁྱབ་འོད་འཕྲོ་དང་། བསྡུས་པ་འཆི་མེད་བདུད་རྩིའི་སྙིང་པོ་གཞན་ཕན་སྣང་བ་དང་། ཤིན་ཏུ་བསྡུས་པ་འཕགས་མ་ཡིད་བཞིན་འཁོར་ལོའི་སྒྲུབ་ཐབས་འཆི་མེད་མཆོག་སྩོལ་ཞེས་བྱ་བ་དང་། སྒྲོལ་མའི་ཆོ་ག་སྒྲོལ་མ་ཉེར་གཅིག་གི་འདོན་ཚུལ་དངོས་གྲུབ་ཀྱི་ཉིང་ཁུ་ཞེས་བྱ་བ་སོགས་བཞུགས་བྱང་དཀར་ཆག་ཏུ་འཁོད་པ་ལྟར་རོ། །དེ་བཞིན་རྗེ་དགུ་པས་སྒྲོལ་མ་ཉེར་གཅིག་གི་གཙོ་མོའང་སྒྲོལ་དཀར་ལ་མཛད་ཅིང་། དེ་ཉིད་ཐུགས་དམ་གྱི་མཐིལ་དུ་བཟུང་བའི་དབང་གིས་ཕྱིས་ཡབ་སྲས་མང་པོས་དབང་ཆོས་གསན་བཞེས་ཀྱི་དང་པོ་དང་། ལྗགས་བསྙེན་གྱི་ཐོག་མའང་སྒྲོལ་དཀར་ཡིད་བཞིན་འཁོར་ལོ་འདི་ཉིད་ལ་མཛད་པ་སོགས་ནི་སྔར་གྱི་ལམ་སྲོལ་རྗེས་འདེད་ཙམ་མ་ཡིན་པར་ཕྱི་ནང་གསང་བའི་རྟེན་འབྲེལ་གྱི་གནད་ཁྱད་པར་ཅན་ཡོད་པ་ཡིན་ནོོ། །

			གཉིས་པ་རྗེ་བཙུན་སྒྲོལ་མ་དམར་མོ་ནི། སྒྲོལ་མ་འབྱུང་བའི་རྒྱུད་ཕྱི་མ་ལས། 

			ཉི་མ་འཆར་ཀ་གསར་པའི་མདོག །

			ལྕགས་ཀྱུ་ཨུཏྤལ་དམར་པོ་བསྣམས། །

			སྒེག་འཆང་དུ་མས་རྣམ་བརྒྱན་པ། །

			དབང་དུ་བྱེད་མ་བསམ་པར་བྱ། །

			ཞེས་པས་དབང་དུ་བྱེད་པའི་སྒྲོལ་མ་གཡས་ལྕགས་ཀྱུ་དང་། གཡོན་ཨུཏྤལ་དམར་པོ་བསྣམས་པ་བསྟན་ཅིང་། གྲུབ་ཆེན་ཞི་བའི་ཞབས་ལས་བརྒྱུད་པའི་མན་ངག་གི་ཡི་གེ་རྒྱས་པ་ལོགས་སུ་ཡོད་ཚུལ་རྗེ་བཙུན་སྒྲོལ་མགོན་ཞབས་གསུངས། དཔལ་ལྡན་ས་སྐྱ་པར་པཎ་ཆེན་ངག་དབང་གྲགས་པ་ནས་བརྒྱུད་པའི་ས་ལུགས་ཀྱི་སྒྲོལ་མ་དམར་མོའི་སྒྲུབ་ཐབས་རྗེས་གནང་ལས་ཚོགས་དང་བཅས་པ་བཞུགས་ཤིང་། འདི་ལ་པཎ་ཆེན་ཉིད་ཀྱིས་མཛད་པའི་དམ་ཚིག་སྒྲོལ་མའི་གསང་སྒྲུབ་ཅེས་པའི་རྒྱ་གཞུང་དང་། རྡོ་རྗེ་གདན་པ་བསོད་སྙོམས་པས་མཛད་པའི་སྒྲོལ་མ་དམར་མོའི་འགྲོ་བ་དབང་དུ་སྡུད་པའི་འཁོར་ལོ་དང་བཅས་པ་ཞེས་བྱ་བའང་བཞུགས། བོད་དུ་དབང་སྡུད་ཀྱི་ལྷར་གྲགས་ཆེ་བ་ཀུ་རུ་ཀུལླེའམ་རིག་བྱེད་མར་གྲགས་པའང་སྒྲོལ་མ་དམར་མོའི་རིགས་སུ་གཏོགས་པས་འདི་དང་ངོ་བོ་གཅིག་པ་ཡིན་པ་བཤད་མི་དགོས་ཤིང་། ལྷག་པར་ཕྱག་འཚལ་ཉེར་གཅིག་མའི་ཤོ་ལོ་ཀ་དང་པོ་སྟེ། 

			ཕྱག་འཚལ་སྒྲོལ་མ་མྱུར་མ་དཔའ་མོ། །

			ཞེས་སོགས་ཀྱིས་ཉི་མ་སྦས་པའི་སྒྲུབ་ཐབས་ལྟར་ན་སྒྲོལ་མ་དམར་མོ་ཞལ་གཅིག་ཕྱག་བརྒྱད་ཅན་དང་། ཇོ་བོས་དབང་གི་སྒྲོལ་མ་དམར་མོ་ཞལ་གཅིག་ཕྱག་གཉིས་ཅན་བསྟན་པར་གསུངས་སོ། །དེ་མིན་རྒྱ་གཞུང་གི་ཁྲོད་དུ་སྒྲོལ་མ་དམར་མོའི་སྒྲུབ་ཐབས་རྒྱས་བསྡུས་སྣ་ཚོགས་ཡོད་པར་སྣང་ངོ་། །མདོར་ན་སྒྲོལ་མ་དམར་མོ་འདི་ལ་དབང་གི་སྒྲོལ་མ་ཞེས་གྲགས་པ་ཡིན་ལ། བསྟན་འགྲོའི་དོན་རླབས་པོ་ཆེ་སྒྲུབ་པ་ལ་དབང་གི་ཕྲིན་ལས་ནི་མེད་དུ་མི་རུང་བ་ཡིན་ཏེ། ཨུ་རྒྱན་གྱི་སློབ་དཔོན་ཆེན་པོ་པདྨ་འབྱུང་གནས་དང་། ཞང་གཡུ་བྲག་པ། གྲུབ་ཆེན་ཀརྨ་པ། མཁས་གྲུབ་ཨུ་རྒྱན་པ་སོགས་མཐུ་སྟོབས་ནུས་པའི་མངའ་བདག་ཏུ་གྱུར་པ་རྣམས་ཀྱང་ཞི་རྒྱས་དབང་དྲག་གི་ཕྲིན་ལས་རབ་འབྱམས་ལ་དབང་འབྱོར་ཞིང་། ཁྱད་པར་དབང་གི་ཕྲིན་ལས་ལ་མངའ་བརྙེས་པ་ཤ་སྟག་ཡིན་པས་སོ། །

			གསུམ་པ་སྒྲོལ་མ་ལྗང་གུ་ནི། མཁས་པ་ཕལ་ཆེ་བས་སྒྲོལ་མ་ཐམས་ཅད་ཀྱི་སྤྲུལ་གཞིའམ་རྩ་བ་ལྟ་བུ་ཡིན་པར་གསུངས། འདི་ཉིད་སྒྲོལ་མ་འབྱུང་བའི་རྒྱུད་དང་། སྒྲོལ་མ་ལས་སྣ་ཚོགས་འབྱུང་བའི་རྒྱུད་དང་། རལ་པ་གྱེན་བརྫེས་ཀྱི་རྒྱུད་སོགས་ནས་བསྟན་ཅིང་། སྒྲོལ་མ་འབྱུང་བའི་རྒྱུད་ནས་བསྟན་པའི་དཀྱིལ་འཁོར་གྱི་གཙོ་བོ་སྒྲོལ་མ་རྣལ་འབྱོར་མ་ཡང་སྒྲོལ་མ་ལྗང་གུ་ཡིན་ཅིང་། འདི་ལ་གྲུབ་ཆེན་ཉི་མ་སྦས་པའི་ལུགས་ཀྱི་སྒྲོལ་མ་ཉེར་གཅིག་གི་དཀྱིལ་འཁོར་སྒྲོལ་མ་བླ་མེད་དུ་གྲགས་པའི་སྒྲུབ་ཐབས་སོགས་སྒྲུབ་ཐབས་རྒྱས་པའི་རིགས་དང་། སྒྲོལ་མ་གཙོ་འཁོར་ལྔ་པ་དང་།  གཙོ་འཁོར་གསུམ་པ། གཙོ་རྐྱང་གི་སྒྲུབ་ཐབས་སོགས་སྒྲུབ་ཐབས་བསྡུས་པའི་རིགས་མཐའ་ཡས་པ་བཞུགས། བཀའ་བརྒྱུད་རིན་པོ་ཆེ་འདི་ཉིད་ལ་མཚོན་ནའང་རྗེ་བཙུན་སྒྲོལ་མའི་ཆོས་བཀའ་སྤྱི་དང་། ཁྱད་པར་སྒྲོལ་མ་འབྱུང་བའི་རྒྱུད་ཀྱི་བཀའ་བབ་ཐུན་མོང་མ་ཡིན་པ་ཡོད་པ་ཡིན་ཏེ། རྒྱུད་འདི་ཉིད་ཐོག་མར་མི་ཡུལ་དུ་སྤྱན་འདྲེན་མཁན་ཡང་གྲུབ་ཆེན་ཏིལླི་པ་ཡིན་ཅིང་།  དེས་པཎ་ཆེན་ནཱ་རོ་པ་ལ་གནང་བས་ནཱ་རོ་པ་ནི་སྒྲོལ་མ་རྒྱ་མཚོའི་རྒྱུད་ཀྱི་མངའ་བདག་ཏུ་གྱུར། ཁྱད་པར་ནཱ་རོ་པ་ནས་བརྒྱུད་པའི་མཎྜལ་བཞི་པའི་མན་ངག་རྫོགས་བྱང་གི་མཐའ་ཅན་མཎྜལ་བཞི་ཆོག་བསྡུས་པར་གྲགས་པ་ཞིག་ཐོ་ཡོན་ལྷ་བཙུན་ཡེ་ཤེས་དོན་གྲུབ་ཀྱིས་ཕྱོགས་གཅིག་ཏུ་བསྡེབས་པའི་སྒྲོལ་མའི་བེ་བུམ་དུ་གྲགས་པའི་ནང་དུ་བཞུགས་ཡོད་པ་ཡིན།

			སྒྲོལ་མ་འབྱུང་བའི་རྒྱུད་འདི་ཉིད་ནཱ་རོ་པ་ནས་རིམ་གྱིས་ཇོ་བོ་རྗེ་སོགས་ལ་བརྒྱུད་དེ་འཕགས་པའི་ཡུལ་དུ་རྒྱ་ཆེར་དར་བ་དང་། ཇོ་བོ་རྗེའང་སྒྲོལ་མ་འབྱུང་བའི་རྒྱུད་ལ་མཁས་ཤིང་རྒྱུད་འགྲེལ་ཆེན་མོ་མཛད་འདུག་མོད། བོད་དུ་ཕེབས་སྐབས་གསང་སྔགས་བླ་མེད་ཀྱི་འཆད་ཉན་རྒྱ་ཆེན་པོ་མཛད་སྟབས་མ་བདེ་བས་རྒྱུད་དངོས་དར་ཐུབ་པ་མ་བྱུང་ཡང་། བཀའ་གདམས་ལྷ་བཞིའི་ནང་གི་སྒྲོལ་ལྗང་། སྒྲོལ་དཀར་ཡིད་བཞིན་འཁོར་ལོ། རྟ་མགྲིན་ཤྭ་ན་བཞི་སྐོར་སོགས་རྒྱུད་འདི་ཉིད་ལས་བསྟན་པར་གྲགས་སོ། །གཞན་ཡང་གསེར་གླིང་པ་ནས་ཇོ་བོ་རྗེ། དེས་རྗེ་བཙུན་ལྷོ་བྲག་པ་ཆེན་པོ་ལ་གནང་བའི་མར་པའི་ཁྱད་པར་ལྷ་གསུམ་གྱི་ཡ་གྱལ་སྒྲོལ་མ་ལྗང་གུ་དང་། དཔལ་མགོན་འཕགས་པ་ཀླུ་སྒྲུབ་ཀྱི་ཐུགས་དམ། དངུལ་ཆུ་བཻ་རོར་གྲགས་པ་ལས་དཔལ་ལྡན་དུས་གསུམ་མཁྱེན་པས་ཞུས་པའི་ཐུགས་དམ་ལྔ་ཚན་ལྔའི་ཡ་གྱལ། སེང་ལྡེང་ནགས་ཀྱི་སྒྲོལ་མ་ལྷ་ལྔ་སོགས་འཕགས་མ་སྒྲོལ་མ་སྤྱི་བྱེ་བྲག་གི་དབང་དང་རྗེས་གནང་མཐའ་ཡས་པ་བཞུགས་སོ། །

			དེ་བཞིན་རྗེ་བཙུན་ས་སྐྱ་པ་ཁུ་དབོན་གྱི་གསུང་རབ་རྣམས་ལས་ཀྱང་བླ་མེད་ཀྱི་རྒྱུད་ཀུན་ཤེས་པ་ལ་སྒྲོལ་མ་རྣལ་འབྱོར་མ་དང་། གསང་བ་སྙིང་པོ་ཤེས་དགོས་ཞེས་གསུངས་པར་གྲགས་པ་དང་། དེ་དག་གིས་མཛད་པའི་སྒྲོལ་མ་འཇིགས་པ་བརྒྱད་སྐྱོབ་ཀྱི་སྒྲུབ་ཐབས་དང་། ཛཾ་དམར་གྱི་སྲོག་སྒྲུབ་སོགས་ཀྱི་རྩ་བའི་འབྱུང་ཁུངས་ཀྱང་རྒྱུད་འདི་ཉིད་ཡིན་པར་བཤད་དོ། །དུས་ཕྱིས་ཇོ་ནང་རྗེ་བཙུན་ཆེན་པོས་སྒྲོལ་མ་འབྱུང་བའི་རྒྱུད་དང་། དེའི་རྒྱུད་ཕྱི་མ་དང་བཅས་པ་ཡོངས་སུ་རྫོགས་པ་འགྱུར་ཞུས་ཀྱིས་ལེགས་པར་གཏན་ལ་ཕབ་ནས། སྨིན་གྲོལ་གྱི་རྒྱུན་སྤེལ་བར་མཛད་པའི་བཀའ་རྒྱལ་བ་ཇོ་ནང་པ་དང་སྒྲུབ་བརྒྱུད་ཀརྨ་ཀཾ་ཚང་གཉིས་ལ་བབ་པ་ཡིན་ནོ། །

			གཉིས་པ་བྲོད་པ་བསྐྱེད་པའི་ཕྱིར་ཕན་ཡོན་བསྟན་པ་ནི། དེ་ཡང་བཀའ་གདམས་པའི་བླ་མ་འགས་བོད་ལ་ཐུགས་རྗེ་ཆེན་པོ། རྒྱ་གར་ལ་ཇོ་མོ་སྒྲོལ་མ་ལྷར་བཟུང་ན་དཔལ་ཆེ་ཞེས་གསུང་སྲོལ་ཡོད་པ་ལྟར་སྒྲོལ་མ་རྒྱ་གར་གྱི་ལྷ་སྐལ་དུ་གྲགས་ཆེ་བ་ལྟར། མགོན་པོ་ཀླུ་སྒྲུབ་དང་། ཙནྡྲ་གོ་མི་སོགས་འཕགས་ཡུལ་གྱི་པཎ་གྲུབ་ཕལ་མོ་ཆེ་རྗེ་བཙུན་སྒྲོལ་མས་རྗེས་སུ་མ་བཟུང་བ་མེད་པ་ལྟ་བུར་སྣང་ལ། ཇོ་བོ་རྗེ་དང་། པཎ་ཆེན་ཤཱཀྱ་ཤྲཱིས་དོན་དང་བྱ་བ་ཆེ་ཕྲ་ཐམས་ཅད་རྗེ་བཙུན་སྒྲོལ་མ་ལ་གསོལ་བ་བཏབ་ནས་མཛད་པས་རྒྱ་བོད་ཀུན་ཏུ་ཕྲིན་ལས་ནམ་མཁའ་དང་མཉམ་པ་བྱུང་། བོད་དུ་འབྲོམ་སྟོན་རྒྱལ་བའི་འབྱུང་གནས་ལ་རྗེ་བཙུན་མ་ཉིད་ཀྱིས། 

			སྲས་ཀྱི་ཐུ་བོ་སྤྱན་རས་གཟིགས། །

			ཁྱོད་ཀྱི་རྗེས་འཇུག་ཁོ་མོས་སྐྱོང་། །

			ཞེས་བཀའ་གདམས་ཀྱི་རྣམ་ཐར་འཛིན་པ་རྣམས་བུ་ལྟར་སྐྱོང་བ་ཞལ་གྱིས་བཞེས་ཤིང་། བཀའ་ཕྱག་ཆུ་བོ་གཉིས་འདྲེས་ཀྱི་ཤིང་རྟ་ཆེན་པོ་ཆོས་རྒྱལ་དྭགས་པོ་ལྷ་རྗེ་ནས་བཟུང་དྭགས་པོ་བཀའ་བརྒྱུད་པའི་བླ་མ་རྣམས་ལའང་ཞལ་གཟིགས་ལུང་བསྟན་རྒྱུན་མི་འཆད་པ་མཛད་ནས། སྐུ་ཚེ་དང་འགྲོ་དོན་སྤེལ་བའི་ལྷ་ཁྱད་པར་ཅན་ཡིན་པའི་དབང་གིས། མཁས་གྲུབ་ཀརྨ་ཆགས་མེད་ཀྱིས་སྒྲོལ་དཀར་མངོན་རྟོགས་བསྡུས་པའི་ཟིན་བྲིས་ལས། 

			དྭགས་པོ་དུས་མཁྱེན་འབྲི་སྟག་ཕག་གྲུ་སོགས། །

			བཀའ་བརྒྱུད་བླ་མ་རྣམས་ཀྱི་སྐུ་ཚེ་བསྲིངས། །

			ཕྲིན་ལས་འགྲོ་དོན་རྒྱས་བྱེད་ལྷ་འདི་ཡིན། །

			ཁྱད་པར་ཀམ་ཚང་འདི་ཡི་དུས་བར་དུ། །

			ཞལ་གཟིགས་རྒྱུན་མི་འཆད་པས་བྱིན་རླབས་ཆེ། །

			ཞེས་གསུངས་པ་ནི་དོན་ལ་གནས་པའི་གཏམ་མོ། །

			གཞན་ཡང་རྗེ་བཙུན་སྒྲོལ་མ་འདི་ཉིད་སྔོན་གྱི་ཐུགས་བསྐྱེད་དང་དམ་བཅའི་དབང་གིས་དུས་ཇི་ཙམ་སྙིགས་མར་གྱུར་པ་དེ་ཙམ་གྱིས་ཐུགས་རྗེ་དང་བྱིན་རླབས་མྱུར་བ་ཡིན་ཏེ། སྔར་ནག་ཚོ་ལོ་ཙཱ་བས་ཇོ་བོ་རྗེ་ལ་ལྷ་འགྲུབ་ཐག་ཉེ་བ་ཞིག་ཞུ་ཞུས་པས། ཇོ་བོའི་ཞལ་ནས། ཇོ་མོ་སྒྲོལ་མ་ཞེས་གསུངས་ཤིང་། དགེ་བཤེས་དགོན་པ་བས། ཡི་དམ་གྱི་ལྷ་གང་གི་ཞལ་མཐོང་ཡང་ཕྲིན་ལས་ཀྱི་ལྷ་མོ་ཡིན་པས། སྔོན་ལ་ཇོ་མོ་སྒྲོལ་མའི་ཞལ་མཐོང་བ་ཆོས་ཉིད་ཡིན་གསུངས། དགེ་བཤེས་སྤྱན་སྔ་བས། རྗེ་བཙུན་མ་འདི་ཕྲིན་ལས་ཀྱི་ལྷ་ཡིན་པས་སྙིགས་མའི་དུས་འདིར་འགྲུབ་སླ། བསྙེན་པ་འབུམ་ཚོ་གཅིག་བསྐྱལ་ན་བར་ཆད་ཀྱིས་མི་ཚུགས་གསུངས། རྗེ་བཙུན་གྲགས་པ་རྒྱལ་མཚན་གྱིས་ཀྱང་། མཆོག་ལ་བདེ་མཆོག་དང་། ཐུན་མོང་ལ་སྒྲོལ་མ་ལས་ཟབ་པ་དང་མྱུར་བ་མེད་ཅེས་དབུ་བསྙུང་བཞེས་པར་གྲགས། ཕྱག་འཚལ་ཉེར་གཅིག་མའི་བསྟོད་པ་ལས་ཀྱང་། 

			ཕྱག་འཚལ་སྒྲོལ་མ་མྱུར་མ་དཔའ་མོ། །

			ཞེས་གསུངས་པས་ཀྱང་ཕྲིན་ལས་མྱུར་བའི་ལྷ་ཡིན་པ་རྟོགས་ནུས་ཤིང་། སྒྲོལ་མའི་མཚན་བརྒྱ་རྩ་བརྒྱད་པ་ལས། 

			མིང་རྣམས་དྲན་པ་ཉིད་ཀྱིས་ཀྱང་། །

			སེམས་ཅན་ཐམས་ཅད་བདག་གིས་བསྲུང་། །

			ཞེས་འཇིགས་པས་ཉེན་པ་རྣམས་བསྙེན་སྒྲུབ་མ་བྱས་ཀྱང་མཚན་ནས་བོས་ཏེ་གསོལ་བ་བཏབ་པ་ཙམ་གྱིས་དེའི་མོད་ལ་དངོས་སུ་བསྐྱབ་པར་མཛད་ཅིང་རྗེས་སུ་བཟུང་བའི་ལོ་རྒྱུས་མང་དུ་སྣང་བ་དང་། བོད་དུའང་སྔར་སྐུ་འདྲ་རང་བྱོན་དང་། གསུང་བྱོན་ཡིན་ཟེར་བ་རྣམས་ལ་སྒྲོལ་མའི་སྐུ་མང་བ་ཡོད་ཅིང་། ཐ་ན་བྱིས་པ་སྨྲ་ཤེས་ཚུན་ཆད་སྒྲོལ་མའི་མཚན་འདོན་ཤེས་པའང་ཕྲིན་ལས་མྱུར་བའི་སྟབས་ཀྱིས་འགྲོ་དོན་ཆེ་བ་ཡིན་ནོ། །

			ཁྱད་པར་མཎྜལ་བཞི་པའི་ཆོ་ག་འདི་ནི་སྔགས་ཀྱི་སྟོན་པ་རྣམ་པར་སྣང་མཛད་ཀྱིས་གསུངས་པའི་ཕྱག་འཚལ་ཉེར་གཅིག་གི་བསྟོད་པའི་ཕན་ཡོན་ལས། 

			གཉིས་གསུམ་བདུན་དུ་མངོན་པར་བརྗོད་ན། །

			ཞེས་པའི་ལུང་འདིས་བསྟན་པར་བཀའ་གདམས་གོང་མ་རྣམས་བཞེད་ཅིང་། སྤྱིར་མཎྜལ་འབུལ་བའི་ཕན་ཡོན་ནི་གྲུབ་ཆེན་གླིང་རྗེ་རས་པས། ལག་པ་ནར་གྱིས་བརྐྱང་བ་ལ་མཎྜལ་འབུལ་བ་ལས་བསོད་ནམས་ཆེ་བ་མེད་ཅེས་གསུངས་པ་ལྟ་བུས་མཚོན་ཕན་ཡོན་བསམ་གྱིས་མི་ཁྱབ་པ་ཡོད་ཚུལ་རྒྱུད་དང་མན་ངག་རྣམས་ལས་ཤིན་ཏུ་གསལ་བར་བསྟན་ཅིང་། དེ་བཞིན་རྗེ་བཙུན་སྒྲོལ་མའི་ཐུགས་རྗེ་བསྐུལ་བའི་ཐབས་ཁྱད་པར་ཅན་ནི་ཕྱག་འཚལ་ཉེར་གཅིག་མར་གྲགས་པའི་བསྟོད་པ་བྱིན་རླབས་ཀྱི་ཚན་ཁ་ཆེ་བ་འདི་ཉིད་ཁ་ཏོན་བྱེད་པ་གནད་ཆེ་བ་ཡིན་ཏེ། སྒྲོལ་མ་ལས་སྣ་ཚོགས་འབྱུང་བའི་རྒྱུད་ལས་བསྟོད་པ་འདི་ནི་དུས་གསུམ་གྱི་སངས་རྒྱས་ཐམས་ཅད་ཀྱིས་སྒྲོལ་མ་ལ་བསྟོད་པ་མཛད་པའི་ཚིག་ཡིན་པ་དང་། འདི་འདོན་པས་དུས་གསུམ་གྱི་སངས་རྒྱས་ཐམས་ཅད་ལ་བསྟོད་པ་བྱེད་པར་འགྱུར་བ་སོགས་ཀྱི་ཕན་ཡོན་བསམ་གྱིས་མི་ཁྱབ་པ་ཡོད་ཚུལ་གསུངས་ཤིང། ཁྱད་པར་སྣར་ཐང་བརྒྱ་རྩ་ལས། “བསྟོད་པའི་ནུས་པ་འགྲུབ་པར་བྱེད་པ་སྔགས་ཡིན་པས་བརྒྱ་རྩ་བརྒྱད་ཡན་ཆད་རེ་ངེས་པར་བཟླ། སྔགས་ཀྱི་ནུས་པ་འགྲུབ་པར་བྱེད་པ་བསྟོད་པ་ཡང་ཡིན་པས་ཅི་རིགས་སུ་འདོན།” ཞེས་བསྟོད་པ་སྔགས་དང་བཅས་ཏེ་འདོན་ན་ཕན་ནུས་ཆེ་བར་གསུངས། སྔགས་ཀྱང་སྒྲོལ་མའི་རིགས་ཕལ་ཆེ་བ་ལ་ཡི་གེ་བཅུ་པ་འདི་གཙོ་ཆེ་བར་མཛད་པའི་དབང་གིས་འདི་འགྲུབ་ན་སྒྲོལ་མ་ཐམས་ཅད་འགྲུབ་པར་འགྱུར་བས་ཕན་ཡོན་ཤིན་ཏུ་ཆེ་བ་ཡིན་ནོ། །

			གསུམ་པ་ཕན་ཡོན་དེ་ལྡན་གྱི་ཆོ་ག་དངོས་བཤད་པ་ལ་རྟེན་གང་གིས་བྱ་བ། དུས་ནམ་གྱི་ཚེ་བྱ་བ། གནས་གང་དུ་བྱ་བ། ཆོ་ག་ཇི་ལྟར་བྱ་བ་སྟེ་བཞི་ལས། དང་པོ་ནི། སྣར་ཐང་བརྒྱ་རྩ་ལས། “རྟེན་གྱི་གང་ཟག་རྒྱུད་དག་པའི་དགེ་སློང་བཞིས་བཏབ་ན་ཤིན་ཏུ་བཟང་སྟེ། མ་གྲུབ་ཀྱང་རང་གཅིག་པུས་བྱས་པས་ཆོག་ཅེས་ཆུ་མིག་པ་གསུང་གསུངས། ཕྱག་ལེན་ལ་དབྱངས་དང་བཅས་པར་དགེ་སློང་བདུན་བདུན་གྱིས།” ཞེས་འབྱུང་བ་ལྟར་རབ་ན་དགེ་སློང་རྣམ་དག་བདུན་ནམ་བརྒྱད་ཀྱིས་བྱས་ན་ཤིན་ཏུ་བསྔགས། དེ་མ་འབྱོར་ན་དགེ་སློང་བཞིས་བྱས་ནའང་བྱིན་རླབས་ཆེ། དེ་མིན་དགེ་སློང་གཅིག་གམ། དགེ་ཚུལ་ཕོ་མོ། ཡང་ན་སྔགས་པ་དམ་ཚིག་ལྡན་པས་ཀྱང་རུང་སྟེ། སྤྱིར་དགེ་བ་གང་ཡིན་རུང་སྡོམ་ལྡན་གྱི་གང་ཟག་གིས་བྱས་ན་རྟེན་གྱི་སྟོབས་ཀྱིས་ཕན་ཡོན་ཆེ། ལྷག་པར་དགེ་སློང་ནི་བསླབ་གཞི་ཡོངས་སུ་རྫོགས་པའི་གང་ཟག་ཡིན་པས་ཕན་ཡོན་གཞན་ལས་ཆེའོ། །དེའི་སྟེང་དུ་ཆོ་ག་འདི་སྔགས་ཀྱི་ཕྱོགས་སུ་གཏོགས་པས་སོ་ཐར་གྱི་སྡོམ་ལྡན་ཙམ་གྱིས་མི་ཆོག་པར། བྱ་རྒྱུད་ཡན་ཆད་ཀྱི་དབང་དང་། ཁྱད་པར་རྗེ་བཙུན་སྒྲོལ་མའི་རྗེས་གནང་ཐོབ་པ་ཞིག་ངེས་པར་དགོས་སོ། །

			གཉིས་པ་དུས་ནམ་གྱི་ཚེ་བྱ་བ་ནི། སྤྱིར་བསོད་ནམས་སྤེལ་བའི་ཕྱིར་ཡིན་ན་དུས་རྒྱུན་པར་དང་། ཁྱད་པར་ཟླ་བ་བྱུང་ངོ་ཅོག་གི་ཚེས་བརྒྱད་ནི་སྒྲོལ་མའི་དུས་ཆེན་དུ་གྲགས་ཤིང་། དེ་བཞིན་ཉ་སྟོང་སོགས་དུས་ཚེས་ཁྱད་པར་ཅན་དང་། རྒྱལ་བ་མངོན་པར་བྱང་ཆུབ་པའི་དུས། ཆོས་འཁོར་བསྐོར་བའི་དུས། ལྷ་ལས་བབས་པའི་དུས། ཆོ་འཕྲུལ་ཆེན་པོའི་དུས་སོགས་དང་། བླ་མ་གོང་མ་རྣམས་ཞིང་གཞན་དུ་འཕོས་པའི་དུས་ཆེན་རྣམས་སུ་བྱས་ན་ཤིན་ཏུ་བསྔགས་སོ། །བར་ཆད་སེལ་བའི་ཕྱིར་ཡིན་ན། སྣར་ཐང་བརྒྱ་རྩ་ལས། “དུས་སྐུ་ཁམས་ཞན་པ་དང་།” ཞེས་གསུངས་པས་ཁམས་མི་སྙོམས་པ་དང་། འདྲེ་གདོན་གྱིས་འཚེ་བ་དང་། ཆོམ་རྐུན་དང་དམག་གི་འཇིགས་པ་དང་། རྨི་ལྟས་ངན་པ་སོགས་བྱུང་ན་བྱའོ། །ཡང་དེ་ཉིད་ལས། “བྱ་བ་རྩོམ་པ་ལ་སོགས་པ་ཐམས་ཅད་དུ་མཛད་གསུང་།” ཞེས་འབྱུང་བ་ལྟར་ཆོས་ལྡན་གྱི་བྱ་བ་གློ་བུར་བའི་ཕྱིར་བྱེད་ན། སང་ལྟ་བུར་བྱ་བ་དེ་སྒྲུབ་རྒྱུ་ཡིན་ན་དེ་རིང་གི་ཉིན་མཎྜལ་གྱི་ཆོ་ག་འདི་བྱས་ནས་རྗེ་བཙུན་མར་ཆོས་ལྡན་གྱི་བྱ་བ་དེ་དང་དེ་འགྲུབ་པར་ཤོག་ཅེས་གསོལ་བ་ཤུགས་དྲག་ཏུ་བཏབ་ན་དེ་དང་དེ་འགྲུབ་པ་དམ་པ་གོང་མ་རྣམས་ཀྱི་གསུང་ལས་འབྱུང་ངོ་། །

			གསུམ་པ་གནས་གང་དུ་བྱ་བ་ནི། རྒྱུད་དང་གྲུབ་ཆེན་གྱི་གཞུང་དང་། སྔོན་བྱོན་དམ་པ་རྣམས་ཀྱི་རྣམ་ཐར་ལས་འབྱུང་བ་ལྟར་དཔའ་བོ་དང་མཁའ་འགྲོ་དངོས་སུ་བཞུགས་ཤིང་། གང་ཟག་ཁྱད་པར་ཅན་གྱིས་བྱིན་གྱིས་བརླབས་པའི་གནས་རྣམས་དང་། རྟེན་ཁྱད་པར་ཅན་གང་དང་གང་དུ་བཞུགས་པ་དེ་དང་དེ་ན་ཆོ་ག་འདི་བྱས་ན་ཕན་ཡོན་ཆེ། དེ་ལྟ་བུ་མ་རྙེད་ནའང་གཙང་ཞིང་ཡིད་དུ་འོང་བའི་གནས་སུ་བྱའོ། །

			བཞི་པ་ཆོ་ག་ཇི་ལྟར་བྱ་བ་ལ་གསུམ། སྦྱོར་བ། དངོས་གཞི། མཇུག་གི་བྱ་བའོ། །དང་པོ་སྦྱོར་བ་ནི། སྣར་ཐང་བརྒྱ་རྩ་ལས། “མཆོད་པ་གཤོམ་པའི་ལུགས་ནི། སྤྱིར་རྟེན་གསུམ་འཛོམ་པ་དང་། ཁྱད་པར་ཇོ་མོའི་རྟེན་ཡིད་ཆེས་པའི་རབ་གནས་ཞུགས་པ་གཅིག་ཅིས་ཀྱང་དགོས། བྱུག་པ་ལེགས་པར་བྱས་ལ་མཎྜལ་རེ་ཁཱ་སྐོར་གཉིས་པ་བཞི་བྲིས།” ཞེས་པ་ཙམ་ལས་མི་འབྱུང་ཡང་། མཁའ་སྤྱོད་པའི་འདོད་དོན་ཀུན་སྟེར་ལས། “གནས་ཡིད་དང་མཐུན་པར་བླ་བྲེ་དང་འགྲིག་ཡོལ་སོགས་བཀོད་པའི་ཁྱད་པར་དང་ལྡན་པར། མཎྜལ་གླིང་དགུ་དབུས་དང་གྲྭ་བཞིར་སྣ་ཚོགས་པདྨ་རབ་ཏུ་མཛེས་པ་དང་། ཕྱོགས་བཞིར་རི་རབ་གླིང་བཞིའི་བཀོད་པ་བྲིས་ལ། དཀྱིལ་དུ་བཅོམ་ལྡན་འདས་མའི་སྐུ་གཟུགས་བྱིན་རླབས་ལྡན་པ་ཁྲིའི་སྟེང་དུ་རྒྱན་དང་ན་བཟའི་བཀོད་པས་བརྒྱན་ཏེ་བཞག །མཚམས་ཀྱི་པདྨ་ལ་མཆོད་པ་ཚར་བཞི་བཤམས། རི་རབ་ཀྱི་སྟེང་དུ་མེ་ཏོག་གི་སྣོད་སྟེགས་དང་བཅས་པ་བཀོད། རྒྱལ་སྲིད་བདུན། བཀྲ་ཤིས་རྫས་བརྒྱད་སོགས་ཀྱིས་མཐར་བརྒྱན། ཁྱད་པར་གྱི་གཏོར་མ་བཞི། སྤྱི་གཏོར་བཟང་པོ་དང་བཅས་པ་ནུབ་ཏུ་བཤམ། ཁོར་ར་ཁོར་ཡུག་ཏུ་མཆོད་པའི་ཕྲེང་བས་དཀྲིགས་པ་དང་། ཤར་ཕྱོགས་སུ་ཉེར་མཁོའི་མཎྜལ་སྒྲུབ་པ་པོའི་གྲངས་དང་མཉམ་པར་བྱ། བཅོམ་ལྡན་འདས་མའི་ཕྱོགས་བཞིར་བུམ་པ་བཞི་བུམ་རྫས་རྒྱན་དང་བཅས་པ་བཞག །མཆོད་པའི་ཡོ་བྱད་བཟང་ཞིང་མཛེས་ལ་ལྷུན་ཆགས་པ་སྟ་གོན་དུ་བྱའོ། །གལ་ཏེ་རྒྱས་པ་དག་མ་འབྱོར་ན་ཉེར་མཁོའི་མཎྜལ་མཆོད་གཏོར་ཅི་འབྱོར་དང་བཅས་པས་ཀྱང་སྒྲུབ་ཏུ་རུང་ངོ་། །ཡོ་བྱད་ཤིན་ཏུ་ཉུང་བ་དག་གིས་ཚིག་ཙམ་དང་། ཚིག་གི་སྤྲོས་པ་ལ་བློ་མི་འཇུག་པ་དག་གིས། ཏིང་ངེ་འཛིན་ཟབ་མོས་བསྒྲུབ་པར་བྱ་བ་ཡིན་ནོ། །” ཞེས་འབྱུང་བ་ལྟར་བྱ་ཞིང་། 

			དེ་ནས་སྒྲུབ་པ་པོ་བསམ་གཏན་གྱི་ཆོས་དང་ལྡན་པས་འདུག་སྟེ། དང་པོ་ཁོ་ནར་སྐྱབས་འགྲོ་སེམས་བསྐྱེད་བྱ་བ་ནི། སངས་རྒྱས་མ་ལུས་ཀུན་གྱི་དངོས། །བཅོམ་ལྡན་འདས་མའི་ཞབས་པད་ལ། །བདག་དང་མཁའ་མཉམ་འགྲོ་ཚོགས་ཀུན། །བྱང་ཆུབ་བར་དུ་སྐྱབས་སུ་གསོལ། །ཚིག་རྐང་དང་པོ་ལ་དམ་ཆོས་མ་ལུས་དང་། འཕགས་ཚོགས་མ་ལུས་ཞེས་རིམ་གྱིས་སྦྱར་བའི་སྐྱབས་འགྲོ་ལན་ཅི་རིགས་སོང་བའི་རྗེས་སུ། འགྲོ་ཀུན་སྡུག་བསྔལ་ལས་བསྒྲལ་ཞིང་། །བདེ་བ་མཆོག་ལ་རབ་བཀོད་དེ། །བླ་མེད་བྱང་ཆུབ་ལ་བཞག་ཕྱིར། །སྒོ་གསུམ་དགེ་ལ་བཀོལ་བར་བྱ། །

			གཉིས་པ་དངོས་གཞི་ལ་གཉིས། བདག་བསྐྱེད་དང། མདུན་བསྐྱེད་དོ། །དང་པོ་ནི། འདོད་དོན་ཀུན་སྟེར་ལས། “བདག་བསྐྱེད་མ་བྱས་ཀྱང་སྐྱོན་མེད་མོད་ཀྱིས། འཇིག་རྟེན་དབང་པོར་བསྐྱེད་པ་ཞལ་གདམས་ཡིན་པས།” ཞེས་གསུངས་པ་ལྟར་བདག་བསྐྱེད་འཇིག་རྟེན་དབང་ཕྱུག་དམར་པོར་བསྐྱེད་པ་ནི། ཨོཾ་སྭ་བྷཱ་ཝ་བི་ཤུདྡྷཿསརྦ་དྷརྨཱཿསྭ་བྷཱ་ཝ་བི་ཤུདྡྷོ྅ཧཾ། ཞེས་སྟོང་པར་མོས། འདིར་འདོད་དོན་ཀུན་སྟེར་ལས། "རང་ཉིད་སྐད་ཅིག་གིས་རྒྱལ་བ་ཀུན་ཡབ་འཇིག་རྟེན་དབང་ཕྱུག་དམར་གསལ་པད་ཕྲེང་འཛིན་པ། རྒྱན་དུ་མ་ཅན་" ཞེས་འབྱུང་བ་ནི། པདྨ་རྒྱལ་པོའི་རྒྱུད་ཀྱི་སྐུའི་ལེའུ་ལས། ཤིན་ཏུ་རྒྱས་པ་དབུ་འབུམ། སྤྱན་ཕྱག་བྱེ་བ། རྒྱས་པ་ཕྱག་སྟོང་སྤྱན་སྟོང་། བསྡུས་པ་ཞལ་བཅུ་གཅིག །ཕྱག་ཞེ་དྲུག །དེ་བས་བསྡུས་པ་ཞལ་བཅུ་གཅིག །ཕྱག་བརྒྱད། དེ་བས་བསྡུས་པ་ཞལ་བཞི་ཕྱག་དྲུག །དེ་བས་བསྡུས་པ་ཞལ་གཅིག་ཕྱག་བཞི། དེ་ལས་བསྡུས་པ་ཞལ་གཅིག་ཕྱག་གཉིས་པ་སོགས་གསུངས་པའི་བསྡུས་པ་ཞལ་གཅིག་ཕྱག་གཉིས་དེ་ཡིན་པར་སྣང་། 

			དེའི་སྐུ་མདོག་ཕྱག་མཚན་ནི་དཔལ་ཛ་ལནྡྷ་ར་པས་མཛད་པའི་པདྨ་རྒྱལ་པོ་དང་། པདྨ་ཟབ་པའི་སྒྲུབ་ཐབས་གཉིས་ལས་རང་ཉིད་སྤྱན་རས་གཟིགས་སྐུ་མདོག་དམར་པོ་ཞལ་གཅིག་ཕྱག་གཉིས་ཕྲེང་བ་དང་པདྨ་འཛིན་པ་བསྒོམ་པར་གསུངས་པ་ལྟར། དྲུང་མཐོང་བ་དོན་ལྡན་གྱིས་མཛད་པའི་ཀར་ལུགས་རྒྱལ་རྒྱམ་ལྷ་དགུའི་ཆོ་ག་རབ་གསལ་ཐར་པའི་ལམ་ཆེན་དུ་བདག་བསྐྱེད་ཀྱི་སྔོན་འགྲོར་ལས་ཀྱི་ལྷ་བསྐྱེད་པའི་སྐབས་སུའང་སྐུ་མདོག་ཕྱག་མཚན་དེ་དང་མཐུན་པར་འབྱུང་ལ། འདིར་འདོད་དོན་ཀུན་སྟེར་གྱི་བདག་བསྐྱེད་ཀྱི་ཚིག་སྣ་ཤིན་ཏུ་ཐུང་བའི་དབང་གིས་བསྒོམ་དོན་བློ་ལ་འཆར་བདེ་བའི་སླད་དོན་ལྡན་ཞབས་ཀྱི་གསུང་ལྟར་བྱ་སྟེ། རང་ཉིད་སྐད་ཅིག་གིས་བཅོམ་ལྡན་འདས་འཇིག་རྟེན་དབང་ཕྱུག་སྤྱན་རས་གཟིགས་སྐུ་མདོག་དམར་པོ་ཞལ་གཅིག་ཕྱག་གཉིས་པ། གཡས་པདྨ། གཡོན་བགྲང་ཕྲེང་འཛིན་པ། དར་དང་རིན་པོ་ཆེའི་རྒྱན་སྣ་ཚོགས་ཀྱིས་བརྒྱན་པ། ཞབས་རྡོ་རྗེའི་སྐྱིལ་མོ་ཀྲུང་གིས་བཞུགས་པར་བསམ་མོ། 

			དེའི་སྤྱི་བོར་ཨོཾ། མགྲིན་པར་ཨཱཿ ཐུགས་ཀའི་ཆ་སྨད་དུ་ཧཱུྃ། ཐུགས་ཀའི་དབུས་སུ་ཧྲཱིཿ དེ་ལས་འོད་ཟེར་འཕྲོས་པས་བསྒོམས་པ་དང་འདྲ་བའི་ཡེ་ཤེས་པ་མདུན་གྱི་ནམ་མཁར་བཛྲ་ས་མ་ཛཿ ཞེས་རྡོ་རྗེ་བསྡུ་བའི་རྒྱ་བྱ། ཨོཾ་གུ་རུ་ཨཱརྱ་ཏཱ་རཱ་ས་པཱ་རི་ཝཱ་ར་ཨརྒྷཾ་ཨཱཿཧཱུྃ། པུཥྤེ་ཨཱཿཧཱུྃ། དྷཱུཔེ། དཱི་པེ། གནྡྷེ། ནཻཝེདྱེ། ཤབྡ་ཨཱཿཧཱུྃ། ཞེས་མཆོད། བསྟོད་པ་གཞུང་དུ་མི་འབྱུང་ཡང་སྤྲོ་ན་ལེགས་གྲུབ་ལས་འབྱུང་བའི། སངས་རྒྱས་ཀུན་གྱིས་རབ་ཏུ་བསྔགས། །ཡོན་ཏན་དམ་པ་ཀུན་བསགས་པ། །སྤྱན་རས་གཟིགས་ཞེས་མཚན་གསོལ་བ། །རྟག་པར་བརྩེ་ལ་ཕྱག་འཚལ་ལོ། །ཞེས་པས་བསྟོད། ཛཿཧཱུྃ་བྃ་ཧོཿ དམ་ཚིག་པ་དང་ཡེ་ཤེས་པ་གཉིས་སུ་མེད་པར་གྱུར། སླར་ཡང་ཐུགས་ཀའི་ས་བོན་གྱི་འོད་ཟེར་གྱིས་དབང་གི་ལྷ་རིགས་ལྔ་འཁོར་བཅས་སྤྱན་དྲངས། ཨོཾ་པཉྩ་ཀུ་ལ་ས་པ་རི་ཝཱ་ར་ཨརྒྷཾ་ཨཱཿཧཱུྃ། པུཥྤེ་ཨཱཿཧཱུྃ། དྷཱུཔེ། དཱི་པེ། གནྡྷེ། ནཻཝེདྱེ། ཤབྡ་ཨཱཿཧཱུྃ། ཞེས་པས་མཆོད། སརྦ་ཏ་ཐཱ་ག་ཏ་ཨ་བྷི་ཥིཉྩ་ཏུ་མཱཾ། ཞེས་གསོལ་བ་བཏབ་པས་དབང་གི་ལྷ་རྣམས་ཀྱིས། ཇི་ལྟར་བལྟམས་པ་ཙམ་གྱིས་ནི། །ལྷ་རྣམས་ཀྱིས་ནི་ཁྲུས་གསོལ་ལྟར། །ལྷ་ཡི་ཆུ་ནི་དག་པ་ཡིས། །དེ་བཞིན་བདག་གིས་དབང་བསྐུར་རོ། །ཨོཾ་སརྦ་ཏ་ཐཱ་ག་ཏ་ཨ་བྷི་ཥེ་ཀ་ཏཱ་ས་མ་ཡ་ཤྲེ་ཡེ་ཧཱུྃ། ཞེས་བུམ་པའི་ཆུས་དབང་བསྐུར། སྐུ་གང་དྲི་མ་དག །ཆུའི་ལྷག་མ་ཡར་ལུད་པ་ལས་རིགས་ཀྱི་བདག་པོ་འོད་དཔག་མེད་ཀྱིས་དབུ་བརྒྱན་པར་བསམ།

			གཉིས་པ་མདུན་བསྐྱེད་ལ། སྒྲོལ་མ་དཀར་དམར་ལྗང་གསུམ་རིམ་བཞིན་བསྐྱེད་པ་དང་། དུས་མཉམ་དུ་བསྐྱེད་པ་སྟེ་གཉིས་སོ། །དང་པོ་ལའང་སྒྲོལ་མ་དཀར་མོ་དང་། སྒྲོལ་མ་དམར་མོ། སྒྲོལ་མ་ལྗང་གུར་བསྐྱེད་པ་སྟེ་གསུམ་ལས། ཐོག་མར་ཚེ་འཕེལ་བའི་སྒྲོལ་མ་དཀར་མོ་བསྐྱེད་པ་ལ་ལྔ། ལྷ་བསྐྱེད། མཆོད་བསྟོད། བཟླས་པ། བུམ་སྒྲུབ། རྗེས་ཆོག་གོ །དང་པོ་ལ་དམ་ཚིག་པ་བསྐྱེད་པ་དང་། ཡེ་ཤེས་པ་སྤྱན་འདྲེན་པ། དབང་བསྐུར་ཞིང་རྒྱས་གདབ་པ། བཞུགས་སུ་གསོལ་བ་བཅས་བཞི་ལས། དང་པོ་ནི། ཨོཾ་ཨཿཔདྨནྟ་ཀྲྀ་ཏ་ཧཱུྃ་ཕཊ་ཀྱིས་བསང་། ཨོཾ་སྭ་བྷཱ་ཝ་བི་ཤུདྡྷཿསརྦ་དྷརྨཱཿསྭ་བྷཱ་ཝ་བི་ཤུདྡྷོ྅ཧཾ། ཞེས་པས་སྦྱངས། མདུན་དུ་སྐད་ཅིག་གིས་ཞིང་ཁམས་ཕོ་བྲང་བཀོད་པ་ཚད་མེད་པའི་དབུས་སུ་པད་ཟླ་ལ། ཚེ་དཔལ་བསོད་ནམས་མཐའ་དག་རབ་ཏུ་འཕེལ་བར་བྱེད་པའི་བཅོམ་ལྡན་འདས་མ། རབ་དཀར་དུང་དང་། མུ་ཏིག་གི་ཆུན་པོ་ལྟ་བུའི་མདོག་ཅན། གཡས་མཆོག་སྦྱིན་དང་། གཡོན་སྐྱབས་སྦྱིན་གྱི་ཕྱག་གིས་ཨུཏྤ་ལ་དཀར་པོ་མེ་ཏོག་རབ་ཏུ་རྒྱས་པ་འཛིན་པ། རྒྱན་ཐམས་ཅད་ཀྱིས་རབ་ཏུ་བརྒྱན་ཅིང་། མཚན་དཔེ་བྱེ་བའི་དཔལ་གྱིས་རྣམ་པར་མཛེས་པ། རྒྱལ་བ་རྒྱལ་སྲས་རྒྱ་མཚོའི་ཚོགས་ཀྱི་དབུས་ན་འགྱིང་བའི་ཚུལ་གྱིས་བཞུགས་པའི་སྤྱི་བོར་ཨོཾ། མགྲིན་པར་ཨཱཿ ཐུགས་ཀའི་ཆ་སྨད་དུ་ཧཱུྃ། ཐུགས་ཀའི་དབུས་སུ་ཏཱྃ་དཀར་པོ། དེ་ལས་འོད་ཟེར་འཕྲོས་པས་རང་བཞིན་གྱི་གནས་ནས་ཡེ་ཤེས་པ་སྤྱན་དྲངས་པར་གྱུར། བཛྲ་ས་མཱ་ཛཿ 

			གཉིས་པ་ཡེ་ཤེས་པ་སྤྱན་འདྲེན་པ་ནི། ཨོཾ། ཐུགས་རྗེ་རྨད་བྱུང་བཅོམ་ལྡན་འདས། །འཇིག་རྟེན་དབང་པོའི་སྲས་མོ་མཆོག །མ་ལུས་རྒྱལ་བ་ཀུན་གྱི་ཡུམ། །འཕགས་མ་སྒྲོལ་མ་འདིར་གཤེགས་གསོལ། །སྒྱུ་འཕྲུལ་འཛིན་མ་ཁྱོད་ཀྱི་སྐུ། །ཆོས་དང་དེ་བཞིན་ལོངས་སྤྱོད་རྫོགས། །སྲིད་ཞི་ཀུན་ཏུ་རྣམ་སྤྲུལ་མ། །དེང་འདིར་སྤྱན་འདྲེན་གཤེགས་སུ་གསོལ། །རྡོ་རྗེ་སེམས་མ་བདེ་ཆེན་ཡུམ། །དོན་དམ་ཕྱག་རྒྱ་ཆེན་མོའི་སྐུ། །གདོད་ནས་དྲི་བྲལ་གསང་ཆེན་མ། །གཉིས་མེད་རོ་མཉམ་གཤེགས་སུ་གསོལ། །འགྲོ་འོང་མེད་ཀྱང་འགྲོ་འོང་ལྟར། །སྟོན་མཛད་ཕྲིན་ལས་རྒྱ་མཚོའི་གཏེར། །དོན་གཉིས་མཐའ་དག་གྲུབ་མཛད་མ། །ཐུགས་རྗེ་ཆེ་མངའ་འདིར་གཤེགས་གསོལ། །ཨོཾ་གུ་རུ་ཨཱརྱ་ཏཱ་རཱ་ས་པཱ་རི་ཝཱ་ར་བཛྲ་ས་མཱ་ཛཿ ཨོཾ་གུ་རུ་ཨཱརྱ་ཏཱ་རཱ་ས་པཱ་རི་ཝཱ་ར་ཨརྒྷཾ་ཨཱཿཧཱུྃ། པུཥྤེ་ཨཱཿཧཱུྃ། དྷཱུཔེ་ཨཱཿཧཱུྃ། དཱི་པེ་ཨཱཿཧཱུྃ། གནྡྷེ་ཨཱཿཧཱུྃ། ནཻཝེདྱེ་ཨཱཿཧཱུྃ། ཤབྡ་ཨཱཿཧཱུྃ། ཞེས་པས་མཆོད། ཛཿཧཱུཾ་བཾ་ཧོཿ ཡེ་ཤེས་པ་དང་དམ་ཚིག་པ་དབྱེར་མེད་དུ་གྱུར།

			གསུམ་པ་དབང་བསྐུར་རྒྱས་གདབ་པ་ནི། སླར་ཡང་ཐུགས་ཀའི་ས་བོན་གྱི་འོད་ཟེར་གྱིས་དབང་གི་ལྷ་རིགས་ལྔ་འཁོར་བཅས་སྤྱན་དྲངས། ཨོཾ་པཉྩ་ཀུ་ལ་ས་པ་རི་ཝཱ་ར་ཨརྒྷཾ་ཨཱཿཧཱུྃ། པུཥྤེ་ཨཱཿཧཱུྃ། དྷཱུཔེ། དཱི་པེ། གནྡྷེ། ནཻཝེདྱེ། ཤབྡ་ཨཱཿཧཱུྃ། ཞེས་པས་མཆོད། སརྦ་ཏ་ཐཱ་ག་ཏ་ཨ་བྷི་ཥིཉྩ་ཏུ་མཱཾ། ཞེས་གསོལ་བ་བཏབ་པས་དབང་གི་ལྷ་རྣམས་ཀྱིས། ཇི་ལྟར་བལྟམས་པ་ཙམ་གྱིས་ནི། །ལྷ་རྣམས་ཀྱིས་ནི་ཁྲུས་གསོལ་ལྟར། །ལྷ་ཡི་ཆུ་ནི་དག་པ་ཡིས། །དེ་བཞིན་བདག་གིས་དབང་བསྐུར་རོ། །ཨོཾ་སརྦ་ཏ་ཐཱ་ག་ཏ་ཨ་བྷི་ཥེ་ཀ་ཏཱ་ས་མ་ཡ་ཤྲེ་ཡེ་ཧཱུྃ། ཞེས་བུམ་པའི་ཆུས་དབང་བསྐུར། སྐུ་གང་དྲི་མ་དག །ཆུའི་ལྷག་མ་ཡར་ལུད་པ་ལས་རིགས་ཀྱི་བདག་པོ་འོད་དཔག་མེད་ཀྱིས་དབུ་བརྒྱན་པར་བསམ།

			བཞི་པ་བཞུགས་སུ་གསོལ་བ་ནི། ལེགས་སོ་བཅོམ་ལྡན་འདས་མ་ཁྱོད། །བརྩེ་བས་འདིར་ནི་གཤེགས་པ་ལེགས། །བདག་ཅག་སྐལ་དང་ལྡན་མཛད་དེ། །བྱང་ཆུབ་སྙིང་པོར་རབ་བརྟན་གྱུར། །ལྷ་ཀླུ་ལྷ་མིན་སོགས་དབང་པོ། །བྱེ་བའི་གཙུག་གིས་རབ་བཏུད་པའི། །གདན་ཁྲི་མཆོག་ཏུ་མཛེས་པ་འདིར། །དགྱེས་ལྡན་རྟག་པར་བཞུགས་སུ་གསོལ། །ཨོཾ་གུ་རུ་ཨཱརྱ་ཏཱ་རཱ་པདྨ་ཀ་མ་ལཱ་ཡ་སྟྭཾ། 

			གཉིས་པ་མཆོད་བསྟོད་ལ། མཆོད་པ་བྱིན་གྱིས་བརླབ་པ། ཕྱག་འཚལ་བ། ཉེར་སྤྱོད་སོགས་ཀྱིས་མཆོད་པ། མཎྜལ་གྱིས་མཆོད་པ། ཡན་ལག་བདུན་གྱིས་མཆོད་པ། གཏོར་མས་མཆོད་པ། ཕྱག་འཚལ་ཉེར་གཅིག་མའི་བསྟོད་པ་བྱ་བ་བཅས་བདུན་ལས། དང་པོ་མཆོད་པ་བྱིན་གྱིས་བརླབ་པ་ནི། ཨོཾ་སྭ་བྷཱ་ཝ་བི་ཤུདྡྷཿསརྦ་དྷརྨཱཿསྭ་བྷཱ་ཝ་བི་ཤུདྡྷོ྅ཧཾ། ཨོཾ་ཨཱཿཧཱུྃ། ལན་གསུམ། བྷྲཱུྃ་ལས་མཆོད་པའི་སྤྲིན་རྒྱ་མཚོ་བསམ་གྱིས་མི་ཁྱབ་པར་གྱུར། ཨོཾ་བཛྲ་སྥ་ར་ཎ་ཁཾ།

			གཉིས་པ་ཕྱག་འཚལ་བ་ནི། བླ་མ་དང་བཅོམ་ལྡན་འདས་མ་དབྱེར་མེད་དུ་ངེས་པ་བསྐྱེད་པའི་ཕྱག་གསུམ་མམ་བདུན་སོགས་བཙལ་བར་བྱའོ། །ཨོཾ། སྐུ་གསུམ་རྒྱལ་བ་མ་ལུས་ཀུན་གྱི་ཡུམ། །ཁམས་གསུམ་འགྲོ་བ་ཀུན་གྱི་གཉེན་གཅིག་མ། །དུས་གསུམ་བླ་མ་མཆོག་གི་ངོ་བོ་ཉིད། །རིགས་གསུམ་འཕགས་མའི་ཞབས་ལ་ཕྱག་འཚལ་ལོ། །ལྷ་དང་ལྷ་མིན་ཅོད་པན་གྱིས། །ཞབས་ཀྱི་པདྨོ་ལ་བཏུད་ཅིང་། །ཕོངས་པ་ཀུན་ལས་སྒྲོལ་མཛད་མ། །སྒྲོལ་མ་ཡུམ་ལ་ཕྱག་འཚལ་ལོ། །

			གསུམ་པ་ཉེར་སྤྱོད་སོགས་ཀྱིས་མཆོད་པ་ནི། ཕྱི་ནང་གསང་བ་དེ་ཁོ་ནའི། །མཆོད་ཡོན་མཆོད་པ་རྒྱ་མཚོའི་སྤྲིན། །ཆོས་དབྱིངས་ཀུན་ཏུ་རྒྱས་འགེངས་པས། །བླ་མ་བཅོམ་ལྡན་འདས་མ་མཆོད། །ཨོཾ་གུ་རུ་ཨཱརྱ་ཏཱ་རཱ་ཨརྒྷཾ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། དེ་བཞིན་མཆོད་ཡོན་གྱི་མལ་དུ་མེ་ཏོག །དང་། ཨརྒྷཾ་གྱི་གནས་སུ་པུཥྤེ། བདུག་སྤོས། དྷཱུཔེ། སྣང་གསལ། དཱི་པེ། དྲི་མཆོག།།གནྡྷེ། ཞལ་ཟས། ནཻཝེདྱེ། སིལ་སྙན། ཤཔྡ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། ཞེས་རིམ་བཞིན་སྦྱར་ལ། འདོད་ཡོན་ལྔ་ལ་མཆོད་ཡོན་སོགས་ཀྱི་མལ་དུ་གཟུགས་མཆོག །སྔགས་ལ་ཨོཾ་གུ་རུ་ཨཱརྱ་ཏཱ་རཱ་རཱུ་པ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། སྒྲ་སྙན། ཤཔྡ། དྲི་མཆོག །གནྡྷེ། རོ་མཆོག །ར་ས། རེག་མཆོག །སྤརྴེ། སྣ་ཚོགས། བི་ཤྭ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། ཞེས་སྦྱར། གཞན་ཡང་མཆོད་པ་རྒྱས་པར་འབུལ་འདོད་ན་མཆོད་ཆོག་སྤྱི་འགྲོ་ལས་འབྱུང་བ་ལྟར་ཅི་རིགས་སུ་སྤྲོའོ། །

			བཞི་པ་མཎྜལ་གྱིས་མཆོད་པ་ནི། ཨོཾ་བཛྲ་བྷུ་མི་ཨཱཿཧཱུྃ། རྡོ་རྗེའི་ས་གཞི། ཨོཾ་བཛྲ་རེ་ཁེ་ཨཱཿཧཱུྃ། རྡོ་རྗེའི་ཁོར་ཡུག །ཨོཾ་བུདྡྷ་བཛྲ་ཨཱཿཧཱུྃ། རྣམ་སྣང་གི་ཞིང་གི་རང་བཞིན་རྡོ་རྗེའི་རི་རབ། ཨོཾ་བཛྲ་བཛྲ་ཨཱཿཧཱུྃ། མི་བསྐྱོད་པའི་ཞིང་གི་རང་བཞིན་རྡོ་རྗེའི་ལུས་འཕགས། ཨོཾ་རཏྣ་བཛྲ་ཨཱཿཧཱུྃ། རིན་འབྱུང་གི་ཞིང་གི་རང་བཞིན་རྡོ་རྗེའི་འཛམ་བུ་གླིང་། ཨོཾ་པདྨ་བཛྲ་ཨཱཿཧཱུྃ། སྣང་མཐའི་ཞིང་གི་རང་བཞིན་རྡོ་རྗེའི་བ་ལང་སྤྱོད། ཨོཾ་ཀརྨ་བཛྲ་ཨཱཿཧཱུྃ། དོན་གྲུབ་ཀྱི་ཞིང་གི་རང་བཞིན་རྡོ་རྗེའི་སྒྲ་མི་སྙན། དེ་དག་རེ་རེ་ཞིང་ཡང་བྱེ་བ་དུང་ཕྱུར་བསམ་གྱིས་མི་ཁྱབ་པ་མཆོད་རྫས་དུ་མས་ཡོངས་སུ་གང་བས་དུས་རྟག་ཏུ་མཆོད་པར་དམིགས་ལ། ཞིང་ཁམས་རྣམ་དག་རྡོ་རྗེའི་ས་གཞི་ལ། །རྡོ་རྗེའི་རི་རབ་ལ་སོགས་མཆོད་པའི་སྤྲིན། །རབ་འབྱམས་བསམ་ཡས་རྡོ་རྗེའི་རྒྱན་ཕྲེང་འབར། །རྡོ་རྗེའི་མཎྜལ་བླ་མེད་བཀོད་པ་འདི། །རྡོ་རྗེ་སྒྲོལ་མ་སངས་རྒྱས་ཀུན་ཡུམ་ལ། །མཆོག་ཏུ་དད་པས་ཀུན་ཏུ་བདག་འབུལ་ལོ། །ཨོཾ་གུ་རུ་ཨཱརྱཱ་ཏཱ་རཱ་སརྦ་ཏ་ཐཱ་ག་ཏ་མཎྜལ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། ཞེས་ཕྱོགས་བཞིར་ལན་རེ་ཕུལ་ནས། བདག་དང་འགྲོ་ལ་རྟག་ཏུ་བདེ་ལེགས་ཀྱིས། །གཞལ་ཡས་འབྱོར་པ་ཟད་མེད་སྩལ་དུ་གསོལ། །ཞེས་དང་། རྗེ་བཙུན་བཅོམ་ལྡན་འདས་མ་ཐུགས་རྗེ་ཅན། །བདག་དང་མཐའ་ཡས་སེམས་ཅན་ཐམས་ཅད་ཀྱི། །སྒྲིབ་གཉིས་བྱང་ནས་ཚོགས་གཉིས་མྱུར་རྫོགས་ཏེ། །རྫོགས་པའི་སངས་རྒྱས་ཐོབ་པར་མཛད་དུ་གསོལ། །དེ་མ་ཐོབ་ཀྱི་ཚེ་རབས་ཀུན་ཏུ་ཡང་། །ལྷ་དང་མི་ཡི་བདེ་བ་མཆོག་ཐོབ་ནས། །ཐམས་ཅད་མཁྱེན་པ་སྒྲུབ་པར་བྱེད་པ་ལ། །བར་ཆད་གདོན་བགེགས་རིམས་དང་ནད་ལ་སོགས། །དུས་མིན་འཆི་བར་གྱུར་པ་སྣ་ཚོགས་དང་། །རྨི་ལམ་ངན་དང་མཚན་མ་ངན་པ་དང་། །འཇིགས་པ་བརྒྱད་སོགས་ཉེ་བར་འཚེ་བ་རྣམས། །མྱུར་དུ་ཞི་ཞིང་མེད་པར་མཛད་དུ་གསོལ། །འཇིག་རྟེན་འཇིག་རྟེན་ལས་ནི་འདས་པ་ཡི། །བཀྲ་ཤིས་བདེ་ལེགས་ཕུན་སུམ་ཚོགས་པ་རྣམས། །འཕེལ་ཞིང་རྒྱས་ནས་བསམ་པའི་དོན་རྣམས་ཀུན། །འབད་མེད་ལྷུན་གྱིས་གྲུབ་པར་མཛད་དུ་གསོལ། །སྒྲུབ་ལ་བརྩོན་ཞིང་དམ་ཆོས་འཕེལ་བ་དང་། །རྟག་ཏུ་ཁྱེད་བསྒྲུབ་ཞལ་མཆོག་མཐོང་བ་དང་། །སྟོང་ཉིད་དོན་རྟོགས་བྱང་སེམས་རིན་པོ་ཆེ། །ཡར་ངོའི་ཟླ་བཞིན་འཕེལ་རྒྱས་མཛད་དུ་གསོལ། །ཞེས་པས་གསོལ་བ་གདབ་པར་བྱའོ། །གསོལ་འདེབས་འདི་ཉིད་འབྲོམ་སྟོན་རྒྱལ་བའི་འབྱུང་གནས་ཀྱིས་མཛད་པར་གྲགས་ཤིང་། འགའ་ཞིག་གིས་རྗེ་བཙུན་གྲགས་པ་རྒྱལ་མཚན་གྱིས་མཛད་ཅེས་ཀྱང་གསུངས་སོ། །

			ལྔ་པ་ཡན་ལག་བདུན་པ་རྒྱས་པ་དགེ་སློང་མ་དཔལ་མོས་མཛད་པའི་ཐུགས་རྗེ་ཆེན་པོའི་རྒྱུན་བཤགས་སྒྲོལ་མ་ལ་ཁ་བསྒྱུར་བར་གྲགས་པ་དེའམ། མདོར་བསྡུས་ན་འདོད་དོན་ཀུན་སྟེར་ལས་འབྱུང་བ་ལྟར། བཅོམ་ལྡན་འདས་མ་ཁྱོད་ལ་ཕྱག་འཚལ་ནས། །མཆོད་པ་རྣམ་པ་དུ་མས་རབ་མཆོད་དེ། །ཉེས་གསུམ་མཐར་བྱེད་ཁྱོད་ཀྱི་སྤྱན་སྔ་འདིར། །སྡིག་པ་མཐའ་དག་བཤགས་ཤིང་བསྡམ་པར་བགྱི། །འགྲོ་བའི་དགེ་ལེགས་ཀུན་ལ་དགའ་བསྐྱེད་དེ། །སྲིད་ཞི་ཀུན་ཏུ་བཅོམ་ལྡན་འདས་མ་ཁྱོད། །རབ་བདེ་བླ་མེད་ཆོས་ཀྱི་འཁོར་ལོ་མཆོག །རྟག་པར་བསྐོར་བས་མཐའ་དག་ཚིམ་པར་གསོལ། །ནམ་ཡང་ཁྱེད་ཚུལ་ནུབ་མེད་བཀའ་དྲིན་དང་། །དགེ་ཀུན་ཁྱོད་ཉིད་ཁོ་ནའི་རྒྱུར་གསོལ་ཞིང་། །དགེ་ལེགས་སྙིང་པོའི་དཔལ་འབྲས་ཁྱོད་དང་བདག །རྣམ་པ་ཀུན་ཏུ་མི་ཕྱེད་ཉིད་གྱུར་ཅིག །

			དྲུག་པ་གཏོར་མས་མཆོད་པ་ནི། ཨོཾ་ཨཿཔདྨནྟ་ཀྲྀ་ཏ་ཧཱུྃ་ཕཊ་ཀྱིས་བསང་། ཨོཾ་སྭ་བྷཱ་ཝ་བི་ཤུདྡྷཿསརྦ་དྷརྨཱཿསྭ་བྷཱ་ཝ་བི་ཤུདྡྷོ྅ཧཾ། ཞེས་པས་སྦྱངས། སྟོང་པའི་ངང་ལས་ཨོཾ་ལས་རིན་པོ་ཆེའི་སྣོད་རྒྱ་ཆེ་བའི་ནང་དུ་ཨོཾ་ཨཱཿཧཱུྃ་འོད་དུ་ཞུ་བ་ལས་བྱུང་བའི་གཏོར་མ་ཁ་དོག་དྲི་རོ་ནུས་པ་ཕུན་སུམ་ཚོགས་པའི་བདུད་རྩིའི་རྒྱ་མཚོར་གྱུར། ཨོཾ་ཨཱཿཧཱུྃ། ལན་གསུམ། གུ་རུ་ཨཱརྱ་ཏཱ་རཱ་ས་པཱ་རི་ཝ་ར་ཨི་དཾ་བ་ལིཾ་ཁ་ཁ་ཁཱ་ཧི་ཁཱ་ཧི། ལན་གསུམ་གྱིས་ཕུལ་ཏེ། འཕགས་མ་སྒྲོལ་མས་བདག་ལ་མཆོག་ཐུན་མོང་གི་དངོས་གྲུབ་མ་ལུས་པ་སྩོལ་བ་དང་། ཁྱད་པར་དུ་འཕྲལ་ཡུན་གྱི་འཇིགས་པ་ལས་སྐྱོབ་ཅིང་། བྱང་ཆུབ་ཀྱི་སེམས་དང་མི་འབྲལ་ཞིང་། ཟུང་འཇུག་ཕྱག་རྒྱ་ཆེན་པོ་མངོན་དུ་བྱེད་པར་བྱིན་གྱིས་བརླབ་ཏུ་གསོལ། ཞེས་འདོད་དོན་གསོལ། 

			བདུན་པ་ཕྱག་འཚལ་ཉེར་གཅིག་མའི་བསྟོད་པ་བྱ་བ་ནི། ༀ། རྗེ་བཙུན་མ་འཕགས་མ་སྒྲོལ་མ་ལ་ཕྱག་འཚལ་ལོ། །ཕྱག་འཚལ་སྒྲོལ་མ་མྱུར་མ་དཔའ་མོ། །སྤྱན་ནི་སྐད་ཅིག་གློག་དང་འདྲ་མ། །འཇིག་རྟེན་གསུམ་མགོན་ཆུ་སྐྱེས་ཞལ་གྱི། །གེ་སར་བྱེ་བ་ལས་ནི་བྱུང་མ། །ཕྱག་འཚལ་སྟོན་ཀའི་ཟླ་བ་ཀུན་ཏུ། །གང་བ་བརྒྱ་ནི་བརྩེགས་པའི་ཞལ་མ། །སྐར་མ་སྟོང་ཕྲག་ཚོགས་པ་རྣམས་ཀྱིས། །རབ་ཏུ་ཕྱེ་བའི་འོད་རབ་འབར་མ། །ཕྱག་འཚལ་གསེར་སྔོ་ཆུ་ནས་སྐྱེས་ཀྱི། །པདྨས་ཕྱག་ནི་རྣམ་པར་བརྒྱན་མ། །སྦྱིན་པ་བརྩོན་འགྲུས་དཀའ་ཐུབ་ཞི་བ། །བཟོད་པ་བསམ་གཏན་སྤྱོད་ཡུལ་ཉིད་མ། །ཕྱག་འཚལ་དེ་བཞིན་གཤེགས་པའི་གཙུག་ཏོར། །མཐའ་ཡས་རྣམ་པར་རྒྱལ་བར་སྤྱོད་མ། །མ་ལུས་ཕ་རོལ་ཕྱིན་པ་ཐོབ་པའི། །རྒྱལ་བའི་སྲས་ཀྱིས་ཤིན་ཏུ་བསྟེན་མ། །ཕྱག་འཚལ་ཏུཏྟཱ་ར་ཧཱུྃ་ཡི་གེས། །འདོད་དང་ཕྱོགས་དང་ནམ་མཁའ་གང་མ། །འཇིག་རྟེན་བདུན་པོ་ཞབས་ཀྱིས་མནན་ཏེ། །ལུས་པ་མེད་པར་འགུགས་པར་ནུས་མ། །ཕྱག་འཚལ་བརྒྱ་བྱིན་མེ་ལྷ་ཚངས་པ། །རླུང་ལྷ་སྣ་ཚོགས་དབང་ཕྱུག་མཆོད་མ། །འབྱུང་པོ་རོ་ལངས་དྲི་ཟ་རྣམས་དང༌། །གནོད་སྦྱིན་ཚོགས་ཀྱིས་མདུན་ནས་བསྟོད་མ། །ཕྱག་འཚལ་ཏྲཌ་ཅེས་བྱ་དང་ཕཊ་ཀྱིས། །ཕ་རོལ་འཁྲུལ་འཁོར་རབ་ཏུ་འཇོམས་མ། །གཡས་བསྐུམ་གཡོན་བརྐྱངས་ཞབས་ཀྱིས་མནན་ཏེ། །མེ་འབར་འཁྲུགས་པ་ཤིན་ཏུ་འབར་མ། །ཕྱག་འཚལ་ཏུ་རེ་འཇིགས་པ་ཆེན་མོས། །བདུད་ཀྱི་དཔའ་བོ་རྣམ་པར་འཇོམས་མ། །ཆུ་སྐྱེས་ཞལ་ནི་ཁྲོ་གཉེར་ལྡན་མཛད། །དགྲ་བོ་ཐམས་ཅད་མ་ལུས་གསོད་མ། །ཕྱག་འཚལ་དཀོན་མཆོག་གསུམ་མཚོན་ཕྱག་རྒྱའི། །སོར་མོས་ཐུགས་ཀར་རྣམ་པར་བརྒྱན་མ། །མ་ལུས་ཕྱོགས་ཀྱི་འཁོར་ལོས་བརྒྱན་པའི། །རང་གི་འོད་ཀྱིས་ཚོགས་རྣམས་འཁྲུགས་མ། །ཕྱག་འཚལ་རབ་ཏུ་དགའ་བས་བརྗིད་པའི། །དབུ་རྒྱན་འོད་ཀྱི་ཕྲེང་བ་སྤེལ་མ། །བཞད་པ་རབ་བཞད་ཏུཏྟཱ་ར་ཡིས། །བདུད་དང་འཇིག་རྟེན་དབང་དུ་མཛད་མ། །ཕྱག་འཚལ་ས་གཞི་སྐྱོང་བའི་ཚོགས་རྣམས། །ཐམས་ཅད་འགུགས་པར་ནུས་པ་ཉིད་མ། །ཁྲོ་གཉེར་གཡོ་བའི་ཡི་གེ་ཧཱུྃ་གིས། །ཕོངས་པ་ཐམས་ཅད་རྣམ་པར་སྒྲོལ་མ། །ཕྱག་འཚལ་ཟླ་བའི་དུམ་བུས་དབུ་བརྒྱན། །བརྒྱན་པ་ཐམས་ཅད་ཤིན་ཏུ་འབར་མ། །རལ་པའི་ཁྲོད་ན་འོད་དཔག་མེད་ལས། །རྟག་པར་ཤིན་ཏུ་འོད་ནི་མཛད་མ། །ཕྱག་འཚལ་བསྐལ་པ་མཐའ་མའི་མེ་ལྟར། །འབར་བའི་ཕྲེང་བའི་དབུས་ན་གནས་མ། །གཡས་བརྐྱངས་གཡོན་བསྐུམ་ཀུན་ནས་བསྐོར་དགའ། །དགྲ་ཡི་དཔུང་ནི་རྣམ་པར་འཇོམས་མ། །ཕྱག་འཚལ་ས་གཞིའི་ངོས་ལ་ཕྱག་གི །མཐིལ་གྱིས་བསྣུན་ཅིང་ཞབས་ཀྱིས་བརྡུང་མ། །ཁྲོ་གཉེར་ཅན་མཛད་ཡི་གེ་ཧཱུྃ་གིས། །རིམ་པ་བདུན་པོ་རྣམས་ནི་འགེམས་མ། །ཕྱག་འཚལ་བདེ་མ་དགེ་མ་ཞི་མ། །མྱ་ངན་འདས་ཞི་སྤྱོད་ཡུལ་ཉིད་མ། །སྭཱ་ཧཱ་ༀ་དང་ཡང་དག་ལྡན་པས། །སྡིག་པ་ཆེན་པོ་འཇོམས་པ་ཉིད་མ། །ཕྱག་འཚལ་ཀུན་ནས་བསྐོར་རབ་དགའ་བའི། །དགྲ་ཡི་ལུས་ནི་རབ་ཏུ་འགེམས་མ། །ཡི་གེ་བཅུ་པའི་ངག་ནི་བཀོད་པའི། །རིག་པ་ཧཱུྃ་ལས་སྒྲོལ་མ་ཉིད་མ། །ཕྱག་འཚལ་ཏུ་རེའི་ཞབས་ནི་བརྡབས་པས། །ཧཱུྃ་གི་རྣམ་པའི་ས་བོན་ཉིད་མ། །རི་རབ་མནྡཱ་ར་དང་འབིགས་བྱེད། །འཇིག་རྟེན་གསུམ་རྣམས་གཡོ་བ་ཉིད་མ། །ཕྱག་འཚལ་ལྷ་ཡི་མཚོ་ཡི་རྣམ་པའི། །རི་དྭགས་རྟགས་ཅན་ཕྱག་ན་བསྣམས་མ། །ཏཱ་ར་གཉིས་བརྗོད་ཕཊ་ཀྱི་ཡི་གེས། །དུག་རྣམས་མ་ལུས་པ་ནི་སེལ་མ། །ཕྱག་འཚལ་ལྷ་ཡི་ཚོགས་རྣམས་རྒྱལ་པོ། །ལྷ་དང་མི་འམ་ཅི་ཡིས་བསྟེན་མ། །ཀུན་ནས་གོ་ཆ་དགའ་བའི་བརྗིད་ཀྱིས། །རྩོད་དང་རྨི་ལམ་ངན་པ་སེལ་མ། །ཕྱག་འཚལ་ཉི་མ་ཟླ་བ་རྒྱས་པའི། །སྤྱན་གཉིས་པོ་ལ་འོད་རབ་གསལ་མ། །ཧ་ར་གཉིས་བརྗོད་ཏུཏྟཱ་ར་ཡིས། །ཤིན་ཏུ་དྲག་པོའི་རིམས་ནད་སེལ་མ། །ཕྱག་འཚལ་དེ་ཉིད་གསུམ་རྣམས་བཀོད་པའི། །ཞི་བའི་མཐུ་དང་ཡང་དག་ལྡན་མ། །གདོན་དང་རོ་ལངས་གནོད་སྦྱིན་ཚོགས་རྣམས། །འཇོམས་པ་ཏུ་རེ་རབ་མཆོག་ཉིད་མ། །ཞེས་པའི་བར་ལན་གཉིས་དང་། 

			རྩ་བའི་སྔགས་ཀྱི་བསྟོད་པ་འདི་དང༌། །ཕྱག་འཚལ་བ་ནི་ཉི་ཤུ་རྩ་གཅིག །ཅེས་དང་། ལྷ་མོ་ལ་གུས་ཡང་དག་ལྡན་པའི། །བློ་ལྡན་གང་གིས་རབ་དང་བརྗོད་པས། །སྲོད་དང་ཐོ་རངས་ལངས་པར་བྱས་ཏེ། །དྲན་པས་མི་འཇིགས་ཐམས་ཅད་རབ་སྟེར། །སྡིག་པ་ཐམས་ཅད་རབ་ཏུ་ཞི་བ། །ངན་འགྲོ་ཐམས་ཅད་འཇོམས་པ་ཉིད་དོ། །རྒྱལ་བ་བྱེ་བ་ཕྲག་བདུན་རྣམས་ཀྱིས། །མྱུར་དུ་དབང་ནི་བསྐུར་བར་འགྱུར་ལ། །འདི་ལས་ཆེ་བ་ཉིད་ནི་འཐོབ་ཅིང༌། །སངས་རྒྱས་གོ་འཕང་མཐར་ཐུག་དེར་འགྲོ། །དེ་ཡི་དུག་ནི་དྲག་པོ་ཆེན་པོ། །བརྟན་ལ་གནས་པའམ་གཞན་ཡང་འགྲོ་བ། །ཟོས་པ་དང་ནི་འཐུངས་པ་ཉིད་ཀྱང༌། །དྲན་པས་རབ་ཏུ་སེལ་བ་ཉིད་འཐོབ། །གདོན་དང་རིམས་དང་དུག་གིས་གཟིར་བའི། །སྡུག་བསྔལ་ཚོགས་ནི་རྣམ་པར་སྤོང་སྟེ། །སེམས་ཅན་གཞན་པ་རྣམས་ལ་ཡང་ངོ༌། །གཉིས་གསུམ་བདུན་དུ་མངོན་པར་བརྗོད་ན། །བུ་འདོད་པས་ནི་བུ་ཐོབ་འགྱུར་ཞིང༌། །ནོར་འདོད་པས་ནི་ནོར་རྣམས་ཉིད་འཐོབ། །འདོད་པ་ཐམས་ཅད་ཐོབ་པར་འགྱུར་ཏེ། །བགེགས་རྣམས་མེད་ཅིང་སོ་སོར་འཇོམས་འགྱུར། །ཞེས་པའི་བར་ཕན་ཡོན་ཆ་ཚང་བརྗོད། 

			གསུམ་པ་འདོད་དོན་གསོལ་བར་བྱ་སྟེ། བཅོམ་ལྡན་འདས་མ་སྤྱིར་སེམས་ཅན་ཐམས་ཅད་ལ་ཕན་བདེ་མཐའ་ཡས་པ་འབྱུང་བར་བྱིན་གྱིས་བརླབ་ཏུ་གསོལ། ཁྱད་པར་དུ་བདག་ཅག་གི་དཔལ་ལྡན་བླ་མ་དམ་པ་མཚུངས་མེད་རྒྱལ་བའི་དབང་པོ་དཔལ་ཀརྨ་པ་ཡབ་སྲས་བརྒྱུད་པར་བཅས་པའི་ལྟ་བུ་རང་གི་བླ་མའི་མཚན་ནས་སྨོས། སྐུ་ཚེ་དང་། ཕྲིན་ལས་ཆེས་ཆེར་དར་ཞིང་རྒྱས་པ་དང་། བར་དུ་གཅོད་པའི་ཕྱོགས་ཐམས་ཅད་ཞི་བར་བྱིན་གྱིས་བརླབ་ཏུ་གསོལ། དེ་དག་གི་ཐུགས་རྗེ་དང་དཔལ་འབྱོར་བྱིན་རླབས་ལ་བརྟེན་ནས། བདག་ཅག་གི་ཡང་བསམ་དོན་མཐའ་དག་ཆོས་ལྡན་ཡིད་བཞིན་དུ་འགྲུབ་པར་བྱིན་གྱིས་བརླབ་ཏུ་གསོལ། འཇིག་རྟེན་སྤྱི་ཁྱབ་ཏུ་ཉེ་བར་འཚེ་བ་ནད་དང་མུ་གེ །འཁྲུགས་པ་ཆེན་པོ་མཚོན་གྱི་བསྐལ་པ་སོགས་མི་འབྱུང་བར་བྱིན་གྱིས་བརླབ་ཏུ་གསོལ། མདོར་ན་འཇིགས་པ་ཆེན་པོ་བརྒྱད་དང་བཅུ་དྲུག་ལས་ཐར་བར་བྱིན་གྱིས་བརླབ་ཏུ་གསོལ། བདག་གཞན་རོ་མཉམ་བྱང་ཆུབ་ཀྱི་སེམས་རིན་པོ་ཆེ་དང་མི་འབྲལ་བར་བྱིན་གྱིས་བརླབ་ཏུ་གསོལ། ཟུང་འཇུག་ལྷན་སྐྱེས་ཕྱག་རྒྱ་ཆེན་པོ་དེང་ཉིད་དུ་མངོན་དུ་བྱེད་པར་བྱིན་གྱིས་བརླབ་ཏུ་གསོལ། ཡན་ལག་བདུན་ལྡན་རྡོ་རྗེ་འཆང་ཚེ་གཅིག་གིས་མངོན་དུ་བྱེད་པར་བྱིན་གྱིས་བརླབ་ཏུ་གསོལ། དེ་ལྟ་མ་ཡིན་ནའང་བདག་སྐྱེ་བ་ནས་སྐྱེ་བ་ཐམས་ཅད་དུ་བཅོམ་ལྡན་འདས་མ་ཉིད་ལྷག་པའི་ལྷ་དང་། ཡི་དམ་གྱི་ལྷ་དང་། རྗེས་སུ་བཟུང་བའི་ལྷར་བྱིན་གྱིས་བརླབ་ཏུ་གསོལ། གལ་ཏེ་སྦྱིན་བདག་གི་དོན་བྱེད་ན། བྱེ་བྲག་ཏུ་སྦྱིན་པའི་བདག་པོ་ཆེ་གེ་མོ་ཞེས་བྱ་བའི་རྐྱེན་ཕྱི་ནང་གི་བར་ཆད་ཐམས་ཅད་ཞི་བར་བྱིན་གྱིས་བརླབ་ཏུ་གསོལ། བསམ་པ་མཐའ་དག་འགྲུབ་པར་བྱིན་གྱིས་བརླབ་ཏུ་གསོལ། བླ་ན་མེད་པའི་བྱང་ཆུབ་ཐོབ་པར་བྱིན་གྱིས་བརླབ་ཏུ་གསོལ། ཞེས་སྐབས་སུ་བཅུག །གཤིན་པོའི་དོན་ཡིན་ན། ཚེ་འདས་ཆེ་གེ་མོ་སྲིད་པ་བར་དོའི་འཇིགས་པ་མཐའ་དག་ལས་བསྐྱབ་ཏུ་གསོལ། སངས་རྒྱས་ཀྱི་ཞིང་བདེ་བ་ཅན་དུ་སྐད་ཅིག་གིས་དྲང་དུ་གསོལ། ཞེས་གསོལ་བ་གདབ་བོ། །

			བཞི་པ་ནོངས་པ་བཤགས་པ་ནི། ཨོཾ་བཛྲ་ཏཱ་རེ་ས་མ་ཡ་མ་ནུ་པཱ་ལ་ཡ། བཛྲ་ཏཱ་རེ་ཏྭིནོཔཏིཥྛ། དྲྀཌྷོ་མེ་བྷཝ། སུཏོཥྱོ་མེ་བྷཝ། སུཔོཥྱོ་མེ་བྷཝ། ཨནུརཀྟོ་མེ་བྷཝ། སརྦ་སིདྡྷིམྨེ་པྲཡཙྪ། སརྦ་ཀརྨསུ་ཙམེ་ཙིཏྟཾ་ཤྲེ་ཡཿཀུརུ་ཧཱུྃ། ཧ་ཧ་ཧ་ཧ་ཧོཿ བྷགཝན་སརྦ་ཏཐཱགཏ་ཧྲྀ་ད་ཡ། བཛྲ་ཏཱ་རེ་མཱ་མེ་མུཉྩ། ཏཱ་རེ་བྷཝ། མཧཱ་སམཡ་སཏྟྭ་ཨཱཿ ཞེས་ཡི་གེ་བརྒྱ་པ་ལན་གསུམ་གྱིས་ལྷག་ཆད་ཁ་བསྐང་།

			ལྔ་པ་བསྔོ་སྨོན་བྱ་བ་ནི། དེང་ནས་ཚེ་རབས་ཐམས་ཅད་དུ། །སངས་རྒྱས་ཀུན་དངོས་བཅོམ་ལྡན་མ། །འབྲལ་མེད་ཅི་གསུང་བཀའ་བསྒྲུབ་ཅིང་། །མཉེས་པ་ཀུན་གྱིས་མཉེས་བྱེད་ཤོག །

			གཉིས་པ་དབང་གི་སྒྲོལ་མ་དམར་མོར་བསྐྱེད་པ་ལ་ལྔ། སྤྱན་འདྲེན། མཆོད་བསྟོད། བཟླས་པ། བུམ་སྒྲུབ། རྗེས་ཆོག་གོ །དང་པོ་ལ་སྤྱན་འདྲེན་ཞིིང་བསྟིམ་པ། དབང་བསྐུར་ཞིང་རྒྱས་གདབ་པ། བཞུགས་སུ་གསོལ་བ་བཅས་གསུམ་ལས། དང་པོ་ནི། འདོད་དོན་ཀུན་སྟེར་ལས། “སླར་བདག་བསྐྱེད་སྔར་གྱི་དེ་ཉིད་ལ། རང་བཞིན་གྱི་གནས་ནས་སྒྲོལ་མ་དམར་མོ་སྤྱན་དྲངས་ཏེ། སྔར་གྱི་དཀར་མོ་ལ་བསྟིམས་པས་སྐད་ཅིག་གིས་དམར་མོ་ཉིད་དུ་གྱུར་པར་མོས་ལ།” ཞེས་འབྱུང་བ་ལྟར། སླར་ཡང་སྲིད་ཞིའི་འབྱོར་བདེ་མཐའ་དག་དབང་དུ་བྱེད་པའི་བཅོམ་ལྡན་འདས་མ་རབ་དམར་བྱུ་རུ། པདྨ་རཱ་ག་ལྟ་བུ་གཡས་མཆོག་སྦྱིན་དང་། གཡོན་སྐྱབས་སྦྱིན་གྱི་ཕྱག་གིས་ཨུཏྤ་ལ་དམར་པོ་ལྕགས་ཀྱུས་མཚན་པ་བསྒོམ་ཀྱང་རུང་། བསྣམས་པ། རྒྱན་ཐམས་ཅད་ཀྱིས་རབ་ཏུ་བརྒྱན་ཅིང་། མཚན་དཔེ་བྱེ་བའི་དཔལ་གྱིས་རྣམ་པར་མཛེས་པ། རྒྱལ་བ་རྒྱལ་སྲས་རྒྱ་མཚོའི་ཚོགས་དང་བཅས་པ་མདུན་གྱི་ནམ་མཁར་བཛྲ་ས་མཱ་ཛཿ 

			ཨོཾ། ཐུགས་རྗེ་རྨད་བྱུང་བཅོམ་ལྡན་འདས། །འཇིག་རྟེན་དབང་པོའི་སྲས་མོ་མཆོག །མ་ལུས་རྒྱལ་བ་ཀུན་གྱི་ཡུམ། །འཕགས་མ་སྒྲོལ་མ་འདིར་གཤེགས་གསོལ། །སྒྱུ་འཕྲུལ་འཛིན་མ་ཁྱོད་ཀྱི་སྐུ། །ཆོས་དང་དེ་བཞིན་ལོངས་སྤྱོད་རྫོགས། །སྲིད་ཞི་ཀུན་ཏུ་རྣམ་སྤྲུལ་མ། །དེང་འདིར་སྤྱན་འདྲེན་གཤེགས་སུ་གསོལ། །རྡོ་རྗེ་སེམས་མ་བདེ་ཆེན་ཡུམ། །དོན་དམ་ཕྱག་རྒྱ་ཆེན་མོའི་སྐུ། །གདོད་ནས་དྲི་བྲལ་གསང་ཆེན་མ། །གཉིས་མེད་རོ་མཉམ་གཤེགས་སུ་གསོལ། །འགྲོ་འོང་མེད་ཀྱང་འགྲོ་འོང་ལྟར། །སྟོན་མཛད་ཕྲིན་ལས་རྒྱ་མཚོའི་གཏེར། །དོན་གཉིས་མཐའ་དག་གྲུབ་མཛད་མ། །ཐུགས་རྗེ་ཆེ་མངའ་འདིར་གཤེགས་གསོལ། །ཨོཾ་གུ་རུ་ཨཱརྱ་ཏཱ་རཱ་ས་པཱ་རི་ཝཱ་ར་བཛྲ་ས་མཱ་ཛཿ ཨོཾ་གུ་རུ་ཨཱརྱ་ཏཱ་རཱ་ས་པཱ་རི་ཝཱ་ར་ཨརྒྷཾ་ཨཱཿཧཱུྃ། པུཥྤེ་ཨཱཿཧཱུྃ། དྷཱུཔེ་ཨཱཿཧཱུྃ། དཱི་པེ་ཨཱཿཧཱུྃ། གནྡྷེ་ཨཱཿཧཱུྃ། ནཻཝེདྱེ་ཨཱཿཧཱུྃ། ཤབྡ་ཨཱཿཧཱུྃ། ཞེས་པས་མཆོད། ཡེ་ཤེས་པ་སྒྲོལ་མ་དམར་མོ་སྔར་བསྒོམས་པའི་སྒྲོལ་མ་དཀར་མོ་ལ་བསྟིམས་པས་དེ་ཉིད་སྐད་ཅིག་གིས་སྒྲོལ་མ་དམར་མོར་གྱུར་པར་མོས་ལ། ཛཿཧཱུཾ་བཾ་ཧོཿ དབྱེར་མེད་དུ་གྱུར་པར་མོས།

			གཉིས་པ་དབང་བསྐུར་རྒྱས་གདབ་པ་ནི། སླར་ཡང་ཐུགས་ཀའི་ས་བོན་གྱི་འོད་ཟེར་གྱིས་དབང་གི་ལྷ་རིགས་ལྔ་འཁོར་བཅས་སྤྱན་དྲངས། ཨོཾ་པཉྩ་ཀུ་ལ་ས་པ་རི་ཝཱ་ར་ཨརྒྷཾ་ཨཱཿཧཱུྃ། པུཥྤེ་ཨཱཿཧཱུྃ། དྷཱུཔེ། དཱི་པེ། གནྡྷེ། ནཻཝེདྱེ། ཤབྡ་ཨཱཿཧཱུྃ། ཞེས་པས་མཆོད། སརྦ་ཏ་ཐཱ་ག་ཏ་ཨ་བྷི་ཥིཉྩ་ཏུ་མཱཾ། ཞེས་གསོལ་བ་བཏབ་པས་དབང་གི་ལྷ་རྣམས་ཀྱིས། ཇི་ལྟར་བལྟམས་པ་ཙམ་གྱིས་ནི། །ལྷ་རྣམས་ཀྱིས་ནི་ཁྲུས་གསོལ་ལྟར། །ལྷ་ཡི་ཆུ་ནི་དག་པ་ཡིས། །དེ་བཞིན་བདག་གིས་དབང་བསྐུར་རོ། །ཨོཾ་སརྦ་ཏ་ཐཱ་ག་ཏ་ཨ་བྷི་ཥེ་ཀ་ཏཱ་ས་མ་ཡ་ཤྲེ་ཡེ་ཧཱུྃ། ཞེས་བུམ་པའི་ཆུས་དབང་བསྐུར། སྐུ་གང་དྲི་མ་དག །ཆུའི་ལྷག་མ་ཡར་ལུད་པ་ལས་རིགས་ཀྱི་བདག་པོ་འོད་དཔག་མེད་ཀྱིས་དབུ་བརྒྱན་པར་བསམ།

			གསུམ་པ་བཞུགས་སུ་གསོལ་བ་ནི། ལེགས་སོ་བཅོམ་ལྡན་འདས་མ་ཁྱོད། །བརྩེ་བས་འདིར་ནི་གཤེགས་པ་ལེགས། །བདག་ཅག་སྐལ་དང་ལྡན་མཛད་དེ། །བྱང་ཆུབ་སྙིང་པོར་རབ་བརྟན་གྱུར། །ལྷ་ཀླུ་ལྷ་མིན་སོགས་དབང་པོ། །བྱེ་བའི་གཙུག་གིས་རབ་བཏུད་པའི། །གདན་ཁྲི་མཆོག་ཏུ་མཛེས་པ་འདིར། །དགྱེས་ལྡན་རྟག་པར་བཞུགས་སུ་གསོལ། །ཨོཾ་གུ་རུ་ཨཱརྱ་ཏཱ་རཱ་པདྨ་ཀ་མ་ལཱ་ཡ་སྟྭཾ། 

			གཉིས་པ་མཆོད་བསྟོད་ལ། མཆོད་པ་བྱིན་གྱིས་བརླབ་པ། ཕྱག་འཚལ་བ། ཉེར་སྤྱོད་སོགས་ཀྱིས་མཆོད་པ། མཎྜལ་གྱིས་མཆོད་པ། ཡན་ལག་བདུན་གྱིས་མཆོད་པ། གཏོར་མས་མཆོད་པ། ཕྱག་འཚལ་ཉེར་གཅིག་མའི་བསྟོད་པ་བྱ་བ་བཅས་བདུན་ལས། དང་པོ་མཆོད་པ་བྱིན་གྱིས་བརླབ་པ་ནི། ཨོཾ་སྭ་བྷཱ་ཝ་བི་ཤུདྡྷཿསརྦ་དྷརྨཱཿསྭ་བྷཱ་ཝ་བི་ཤུདྡྷོ྅ཧཾ། ཨོཾ་ཨཱཿཧཱུྃ། ལན་གསུམ། བྷྲཱུྃ་ལས་མཆོད་པའི་སྤྲིན་རྒྱ་མཚོ་བསམ་གྱིས་མི་ཁྱབ་པར་གྱུར། ཨོཾ་བཛྲ་སྥ་ར་ཎ་ཁཾ།

			གཉིས་པ་ཕྱག་འཚལ་བ་ནི། བླ་མ་དང་བཅོམ་ལྡན་འདས་མ་དབྱེར་མེད་དུ་ངེས་པ་བསྐྱེད་པའི་ཕྱག་གསུམ་མམ་བདུན་སོགས་བཙལ་བར་བྱའོ། །ཨོཾ། སྐུ་གསུམ་རྒྱལ་བ་མ་ལུས་ཀུན་གྱི་ཡུམ། །ཁམས་གསུམ་འགྲོ་བ་ཀུན་གྱི་གཉེན་གཅིག་མ། །དུས་གསུམ་བླ་མ་མཆོག་གི་ངོ་བོ་ཉིད། །རིགས་གསུམ་འཕགས་མའི་ཞབས་ལ་ཕྱག་འཚལ་ལོ། །ལྷ་དང་ལྷ་མིན་ཅོད་པན་གྱིས། །ཞབས་ཀྱི་པདྨོ་ལ་བཏུད་ཅིང་། །ཕོངས་པ་ཀུན་ལས་སྒྲོལ་མཛད་མ། །སྒྲོལ་མ་ཡུམ་ལ་ཕྱག་འཚལ་ལོ། །

			གསུམ་པ་ཉེར་སྤྱོད་སོགས་ཀྱིས་མཆོད་པ་ནི། ཕྱི་ནང་གསང་བ་དེ་ཁོ་ནའི། །མཆོད་ཡོན་མཆོད་པ་རྒྱ་མཚོའི་སྤྲིན། །ཆོས་དབྱིངས་ཀུན་ཏུ་རྒྱས་འགེངས་པས། །བླ་མ་བཅོམ་ལྡན་འདས་མ་མཆོད། །ཨོཾ་གུ་རུ་ཨཱརྱ་ཏཱ་རཱ་ཨརྒྷཾ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། དེ་བཞིན་མཆོད་ཡོན་གྱི་མལ་དུ་མེ་ཏོག །དང་། ཨརྒྷཾ་གྱི་གནས་སུ་པུཥྤེ། བདུག་སྤོས། དྷཱུཔེ། སྣང་གསལ། དཱི་པེ། དྲི་མཆོག།།གནྡྷེ། ཞལ་ཟས། ནཻཝེདྱེ། སིལ་སྙན། ཤཔྡ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། ཞེས་རིམ་བཞིན་སྦྱར་ལ། འདོད་ཡོན་ལྔ་ལ་མཆོད་ཡོན་སོགས་ཀྱི་མལ་དུ་གཟུགས་མཆོག །སྔགས་ལ་ཨོཾ་གུ་རུ་ཨཱརྱ་ཏཱ་རཱ་རཱུ་པ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། སྒྲ་སྙན། ཤཔྡ། དྲི་མཆོག །གནྡྷེ། རོ་མཆོག །ར་ས། རེག་མཆོག །སྤརྴེ། སྣ་ཚོགས། བི་ཤྭ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། ཞེས་སྦྱར། གཞན་ཡང་མཆོད་པ་རྒྱས་པར་འབུལ་འདོད་ན་མཆོད་ཆོག་སྤྱི་འགྲོ་ལས་འབྱུང་བ་ལྟར་ཅི་རིགས་སུ་སྤྲོའོ། །

			བཞི་པ་མཎྜལ་གྱིས་མཆོད་པ་ནི། ཨོཾ་བཛྲ་བྷུ་མི་ཨཱཿཧཱུྃ། རྡོ་རྗེའི་ས་གཞི། ཨོཾ་བཛྲ་རེ་ཁེ་ཨཱཿཧཱུྃ། རྡོ་རྗེའི་ཁོར་ཡུག །ཨོཾ་བུདྡྷ་བཛྲ་ཨཱཿཧཱུྃ། རྣམ་སྣང་གི་ཞིང་གི་རང་བཞིན་རྡོ་རྗེའི་རི་རབ། ཨོཾ་བཛྲ་བཛྲ་ཨཱཿཧཱུྃ། མི་བསྐྱོད་པའི་ཞིང་གི་རང་བཞིན་རྡོ་རྗེའི་ལུས་འཕགས། ཨོཾ་རཏྣ་བཛྲ་ཨཱཿཧཱུྃ། རིན་འབྱུང་གི་ཞིང་གི་རང་བཞིན་རྡོ་རྗེའི་འཛམ་བུ་གླིང་། ཨོཾ་པདྨ་བཛྲ་ཨཱཿཧཱུྃ། སྣང་མཐའི་ཞིང་གི་རང་བཞིན་རྡོ་རྗེའི་བ་ལང་སྤྱོད། ཨོཾ་ཀརྨ་བཛྲ་ཨཱཿཧཱུྃ། དོན་གྲུབ་ཀྱི་ཞིང་གི་རང་བཞིན་རྡོ་རྗེའི་སྒྲ་མི་སྙན། དེ་དག་རེ་རེ་ཞིང་ཡང་བྱེ་བ་དུང་ཕྱུར་བསམ་གྱིས་མི་ཁྱབ་པ་མཆོད་རྫས་དུ་མས་ཡོངས་སུ་གང་བས་དུས་རྟག་ཏུ་མཆོད་པར་དམིགས་ལ། ཞིང་ཁམས་རྣམ་དག་རྡོ་རྗེའི་ས་གཞི་ལ། །རྡོ་རྗེའི་རི་རབ་ལ་སོགས་མཆོད་པའི་སྤྲིན། །རབ་འབྱམས་བསམ་ཡས་རྡོ་རྗེའི་རྒྱན་ཕྲེང་འབར། །རྡོ་རྗེའི་མཎྜལ་བླ་མེད་བཀོད་པ་འདི། །རྡོ་རྗེ་སྒྲོལ་མ་སངས་རྒྱས་ཀུན་ཡུམ་ལ། །མཆོག་ཏུ་དད་པས་ཀུན་ཏུ་བདག་འབུལ་ལོ། །ཨོཾ་གུ་རུ་ཨཱརྱཱ་ཏཱ་རཱ་སརྦ་ཏ་ཐཱ་ག་ཏ་མཎྜལ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། ཞེས་ཕྱོགས་བཞིར་ལན་རེ་ཕུལ་ནས། བདག་དང་འགྲོ་ལ་རྟག་ཏུ་བདེ་ལེགས་ཀྱིས། །གཞལ་ཡས་འབྱོར་པ་ཟད་མེད་སྩལ་དུ་གསོལ། །རྗེ་བཙུན་བཅོམ་ལྡན་འདས་མ་ཐུགས་རྗེ་ཅན། །བདག་དང་མཐའ་ཡས་སེམས་ཅན་ཐམས་ཅད་ཀྱི། །སྒྲིབ་གཉིས་བྱང་ནས་ཚོགས་གཉིས་མྱུར་རྫོགས་ཏེ། །རྫོགས་པའི་སངས་རྒྱས་ཐོབ་པར་མཛད་དུ་གསོལ། །དེ་མ་ཐོབ་ཀྱི་ཚེ་རབས་ཀུན་ཏུ་ཡང་། །ལྷ་དང་མི་ཡི་བདེ་བ་མཆོག་ཐོབ་ནས། །ཐམས་ཅད་མཁྱེན་པ་སྒྲུབ་པར་བྱེད་པ་ལ། །བར་ཆད་གདོན་བགེགས་རིམས་དང་ནད་ལ་སོགས། །དུས་མིན་འཆི་བར་གྱུར་པ་སྣ་ཚོགས་དང་། །རྨི་ལམ་ངན་དང་མཚན་མ་ངན་པ་དང་། །འཇིགས་པ་བརྒྱད་སོགས་ཉེ་བར་འཚེ་བ་རྣམས། །མྱུར་དུ་ཞི་ཞིང་མེད་པར་མཛད་དུ་གསོལ། །འཇིག་རྟེན་འཇིག་རྟེན་ལས་ནི་འདས་པ་ཡི། །བཀྲ་ཤིས་བདེ་ལེགས་ཕུན་སུམ་ཚོགས་པ་རྣམས། །འཕེལ་ཞིང་རྒྱས་ནས་བསམ་པའི་དོན་རྣམས་ཀུན། །འབད་མེད་ལྷུན་གྱིས་གྲུབ་པར་མཛད་དུ་གསོལ། །སྒྲུབ་ལ་བརྩོན་ཞིང་དམ་ཆོས་འཕེལ་བ་དང་། །རྟག་ཏུ་ཁྱེད་བསྒྲུབ་ཞལ་མཆོག་མཐོང་བ་དང་། །སྟོང་ཉིད་དོན་རྟོགས་བྱང་སེམས་རིན་པོ་ཆེ། །ཡར་ངོའི་ཟླ་བཞིན་འཕེལ་རྒྱས་མཛད་དུ་གསོལ། །ཞེས་པས་གསོལ་བ་གདབ་པར་བྱའོ། །

			རྩ་བའི་སྔགས་ཀྱི་བསྟོད་པ་འདི་དང༌། །ཕྱག་འཚལ་བ་ནི་ཉི་ཤུ་རྩ་གཅིག །ཅེས་དང་། ལྷ་མོ་ལ་གུས་ཡང་དག་ལྡན་པའི། །བློ་ལྡན་གང་གིས་རབ་དང་བརྗོད་པས། །སྲོད་དང་ཐོ་རངས་ལངས་པར་བྱས་ཏེ། །དྲན་པས་མི་འཇིགས་ཐམས་ཅད་རབ་སྟེར། །སྡིག་པ་ཐམས་ཅད་རབ་ཏུ་ཞི་བ། །ངན་འགྲོ་ཐམས་ཅད་འཇོམས་པ་ཉིད་དོ། །རྒྱལ་བ་བྱེ་བ་ཕྲག་བདུན་རྣམས་ཀྱིས། །མྱུར་དུ་དབང་ནི་བསྐུར་བར་འགྱུར་ལ། །འདི་ལས་ཆེ་བ་ཉིད་ནི་འཐོབ་ཅིང༌། །སངས་རྒྱས་གོ་འཕང་མཐར་ཐུག་དེར་འགྲོ། །དེ་ཡི་དུག་ནི་དྲག་པོ་ཆེན་པོ། །བརྟན་ལ་གནས་པའམ་གཞན་ཡང་འགྲོ་བ། །ཟོས་པ་དང་ནི་འཐུངས་པ་ཉིད་ཀྱང༌། །དྲན་པས་རབ་ཏུ་སེལ་བ་ཉིད་འཐོབ། །གདོན་དང་རིམས་དང་དུག་གིས་གཟིར་བའི། །སྡུག་བསྔལ་ཚོགས་ནི་རྣམ་པར་སྤོང་སྟེ། །སེམས་ཅན་གཞན་པ་རྣམས་ལ་ཡང་ངོ༌། །གཉིས་གསུམ་བདུན་དུ་མངོན་པར་བརྗོད་ན། །བུ་འདོད་པས་ནི་བུ་ཐོབ་འགྱུར་ཞིང༌། །ནོར་འདོད་པས་ནི་ནོར་རྣམས་ཉིད་འཐོབ། །འདོད་པ་ཐམས་ཅད་ཐོབ་པར་འགྱུར་ཏེ། །བགེགས་རྣམས་མེད་ཅིང་སོ་སོར་འཇོམས་འགྱུར། །ཞེས་པའི་བར་ཕན་ཡོན་ཆ་ཚང་བརྗོད། 

			གསུམ་པ་བཟླས་པ་བྱ་བ་ནི། མདུན་བསྐྱེད་ཀྱི་ཐུགས་ཀའི་སྔགས་ཕྲེང་ལས་འོད་ཟེར་འཕྲོས་པས་སངས་རྒྱས་དང་བྱང་ཆུབ་སེམས་དཔའ་རྣམས་ཀྱི་བྱིན་རླབས་དང་། འགྲོ་བ་ལྷ་དང་མིའི་སྙན་གྲགས་དབང་ཐང་སྟོབས་རྩལ་གཟི་བརྗིད་ཐམས་ཅད་བསྡུས་ནས་རང་ལ་ཐིམ་པར་གྱུར། ཨོཾ་ཏཱ་རེ་ཏཱྃ་སྭཱ་ཧཱ། ཨོཾ་ཏཱརེ་ཏུཏྟཱརེ་ཏུ་རེ་སྭཱ་ཧཱ། ཞེས་དམིགས་པ་དང་ལྷན་ཅིག་བཟླས་པ་བྱའོ། །

			བཞི་པ་བུམ་པ་བསྒྲུབ་པར་འདོད་ན་ཨོཾ་ཨཿཔདྨནྟ་ཀྲྀ་ཏ་ཧཱུྃ་ཕཊ་ཀྱིས་བསང་། ཨོཾ་སྭ་བྷཱ་ཝ་བི་ཤུདྡྷཿསརྦ་དྷརྨཱཿསྭ་བྷཱ་ཝ་བི་ཤུདྡྷོ྅ཧཾ། ཞེས་པས་སྦྱངས། སྟོང་པའི་ངང་ལས་པཾ་ལས་སྣ་ཚོགས་པདྨ་དང་ཨ་ལས་ཟླ་བའི་གདན་ལ་བྷྲཱུྃ་ལས་རིན་པོ་ཆེའི་བུམ་པ་ལྟོ་བ་ཡངས་པ། མགྲིན་པ་རིང་བ། མཆུ་འཕྱང་བ་ལ་སོགས་པའི་མཚན་ཉིད་ཐམས་ཅད་ཡོངས་སུ་རྫོགས་པའི་ནང་དུ་པད་ཟླ་ལ། སྲིད་ཞིའི་འབྱོར་བདེ་མཐའ་དག་དབང་དུ་བྱེད་པའི་བཅོམ་ལྡན་འདས་མ་རབ་དམར་བྱུ་རུ། པདྨ་རཱ་ག་ལྟ་བུ་གཡས་མཆོག་སྦྱིན་དང་། གཡོན་སྐྱབས་སྦྱིན་གྱི་ཕྱག་གིས་ཨུཏྤ་ལ་དམར་པོ་བསྣམས་པ། རྒྱན་ཐམས་ཅད་ཀྱིས་རབ་ཏུ་བརྒྱན་ཅིང་། མཚན་དཔེ་བྱེ་བའི་དཔལ་གྱིས་རྣམ་པར་མཛེས་པ། རྒྱལ་བ་རྒྱལ་སྲས་རྒྱ་མཚོའི་ཚོགས་ཀྱི་དབུས་ན་འགྱིང་བའི་ཚུལ་གྱིས་བཞུགས་པའི་སྤྱི་བོར་ཨོཾ། མགྲིན་པར་ཨཱཿ ཐུགས་ཀའི་ཆ་སྨད་དུ་ཧཱུྃ། ཐུགས་ཀའི་དབུས་སུ་ཏཱྃ་དམར་པོ། དེ་ལས་འོད་ཟེར་འཕྲོས་པས་རང་བཞིན་གྱི་གནས་ནས་ཡེ་ཤེས་པ་སྤྱན་དྲངས་པར་གྱུར། ཨོཾ་གུ་རུ་ཨཱརྱ་ཏཱ་རཱ་ས་པཱ་རི་ཝཱ་ར་བཛྲ་ས་མཱ་ཛཿ ཨོཾ་གུ་རུ་ཨཱརྱ་ཏཱ་རཱ་ས་པཱ་རི་ཝཱ་ར་ཨརྒྷཾ་ཨཱཿཧཱུྃ། པུཥྤེ་ཨཱཿཧཱུྃ། དྷཱུཔེ་ཨཱཿཧཱུྃ། དཱི་པེ་ཨཱཿཧཱུྃ། གནྡྷེ་ཨཱཿཧཱུྃ། ནཻཝེདྱེ་ཨཱཿཧཱུྃ། ཤབྡ་ཨཱཿཧཱུྃ། ཛཿཧཱུཾ་བཾ་ཧོཿ ཡེ་ཤེས་པ་དང་དམ་ཚིག་པ་དབྱེར་མེད་དུ་གྱུར། 

			བཞི་པ་ནོངས་པ་བཤགས་པ་ནི། ཨོཾ་བཛྲ་ཏཱ་རེ་ས་མ་ཡ་མ་ནུ་པཱ་ལ་ཡ། བཛྲ་ཏཱ་རེ་ཏྭིནོཔཏིཥྛ། དྲྀཌྷོ་མེ་བྷཝ། སུཏོཥྱོ་མེ་བྷཝ། སུཔོཥྱོ་མེ་བྷཝ། ཨནུརཀྟོ་མེ་བྷཝ། སརྦ་སིདྡྷིམྨེ་པྲཡཙྪ། སརྦ་ཀརྨསུ་ཙམེ་ཙིཏྟཾ་ཤྲེ་ཡཿཀུརུ་ཧཱུྃ། ཧ་ཧ་ཧ་ཧ་ཧོཿ བྷགཝན་སརྦ་ཏཐཱགཏ་ཧྲྀ་ད་ཡ། བཛྲ་ཏཱ་རེ་མཱ་མེ་མུཉྩ། ཏཱ་རེ་བྷཝ། མཧཱ་སམཡ་སཏྟྭ་ཨཱཿ ཞེས་ཡི་གེ་བརྒྱ་པ་ལན་གསུམ་གྱིས་ལྷག་ཆད་ཁ་བསྐང་།

			ལྔ་པ་བསྔོ་སྨོན་བྱ་བ་ནི། དེང་ནས་ཚེ་རབས་ཐམས་ཅད་དུ། །སངས་རྒྱས་ཀུན་དངོས་བཅོམ་ལྡན་མ། །འབྲལ་མེད་ཅི་གསུང་བཀའ་བསྒྲུབ་ཅིང་། །མཉེས་པ་ཀུན་གྱིས་མཉེས་བྱེད་ཤོག །

			གསུམ་པ་ཕྲིན་ལས་ཀྱི་སྒྲོལ་མ་ལྗང་གུར་བསྐྱེད་པ་ལ་ལྔ། ལྷ་བསྐྱེད། མཆོད་བསྟོད། བཟླས་པ། བུམ་སྒྲུབ། རྗེས་ཆོག་གོ །དང་པོ་ལ་སྤྱན་འདྲེན་ཞིིང་བསྟིམ་པ། དབང་བསྐུར་ཞིང་རྒྱས་གདབ་པ། བཞུགས་སུ་གསོལ་བ་བཅས་གསུམ་ལས། དང་པོ་ནི། འདོད་དོན་ཀུན་སྟེར་ལས། “ལྗང་མོ་སྤྱན་དྲངས་ཏེ་བསྟིམ་པས་དེ་ཡང་ལྗང་ཁུར་བལྟས་ལ། སྔ་མ་ཁོ་ན་ལྟར་བྱས་པ་ལ་བསྟོད་པ་ནི་བདུན་ནོ། །” ཞེས་འབྱུང་བ་ལྟར། སླར་ཡང་རྒྱལ་བ་ཀུན་གྱི་ཕྲིན་ལས་མཐའ་དག་འགྲུབ་པར་བྱེད་པའི་བཅོམ་ལྡན་འདས་མ་རབ་ལྗང་ནོར་བུ་མརྒད་ལྟ་བུའི་མདོག་ཅན། གཡས་མཆོག་སྦྱིན་དང་། གཡོན་སྐྱབས་སྦྱིན་གྱི་ཕྱག་གིས་ཨུཏྤ་ལ་སྔོན་པོ་མེ་ཏོག་རབ་ཏུ་རྒྱས་པ་འཛིན་པ། རྒྱན་ཐམས་ཅད་ཀྱིས་རབ་ཏུ་བརྒྱན་ཅིང་། མཚན་དཔེ་བྱེ་བའི་དཔལ་གྱིས་རྣམ་པར་མཛེས་པ། རྒྱལ་བ་རྒྱལ་སྲས་རྒྱ་མཚོའི་ཚོགས་དང་བཅས་པ་མདུན་གྱི་ནམ་མཁར་བཛྲ་ས་མཱ་ཛཿ 

			ཨོཾ། ཐུགས་རྗེ་རྨད་བྱུང་བཅོམ་ལྡན་འདས། །འཇིག་རྟེན་དབང་པོའི་སྲས་མོ་མཆོག །མ་ལུས་རྒྱལ་བ་ཀུན་གྱི་ཡུམ། །འཕགས་མ་སྒྲོལ་མ་འདིར་གཤེགས་གསོལ། །སྒྱུ་འཕྲུལ་འཛིན་མ་ཁྱོད་ཀྱི་སྐུ། །ཆོས་དང་དེ་བཞིན་ལོངས་སྤྱོད་རྫོགས། །སྲིད་ཞི་ཀུན་ཏུ་རྣམ་སྤྲུལ་མ། །དེང་འདིར་སྤྱན་འདྲེན་གཤེགས་སུ་གསོལ། །རྡོ་རྗེ་སེམས་མ་བདེ་ཆེན་ཡུམ། །དོན་དམ་ཕྱག་རྒྱ་ཆེན་མོའི་སྐུ། །གདོད་ནས་དྲི་བྲལ་གསང་ཆེན་མ། །གཉིས་མེད་རོ་མཉམ་གཤེགས་སུ་གསོལ། །འགྲོ་འོང་མེད་ཀྱང་འགྲོ་འོང་ལྟར། །སྟོན་མཛད་ཕྲིན་ལས་རྒྱ་མཚོའི་གཏེར། །དོན་གཉིས་མཐའ་དག་གྲུབ་མཛད་མ། །ཐུགས་རྗེ་ཆེ་མངའ་འདིར་གཤེགས་གསོལ། །ཨོཾ་གུ་རུ་ཨཱརྱ་ཏཱ་རཱ་ས་པཱ་རི་ཝཱ་ར་བཛྲ་ས་མཱ་ཛཿ ཨོཾ་གུ་རུ་ཨཱརྱ་ཏཱ་རཱ་ས་པཱ་རི་ཝཱ་ར་ཨརྒྷཾ་ཨཱཿཧཱུྃ། པུཥྤེ་ཨཱཿཧཱུྃ། དྷཱུཔེ་ཨཱཿཧཱུྃ། དཱི་པེ་ཨཱཿཧཱུྃ། གནྡྷེ་ཨཱཿཧཱུྃ། ནཻཝེདྱེ་ཨཱཿཧཱུྃ། ཤབྡ་ཨཱཿཧཱུྃ། ཞེས་པས་མཆོད།  ཡེ་ཤེས་པ་སྒྲོལ་མ་ལྗང་གུ་སྔར་བསྒོམས་པའི་སྒྲོལ་མ་དམར་མོ་ལ་བསྟིམས་པས་དེ་ཉིད་སྐད་ཅིག་གིས་སྒྲོལ་མ་ལྗང་གུར་གྱུར་པར་མོས་ལ། ཛཿཧཱུཾ་བཾ་ཧོཿ དབྱེར་མེད་དུ་གྱུར་པར་མོས།

			གཉིས་པ་དབང་བསྐུར་རྒྱས་གདབ་པ་ནི། སླར་ཡང་ཐུགས་ཀའི་ས་བོན་གྱི་འོད་ཟེར་གྱིས་དབང་གི་ལྷ་རིགས་ལྔ་འཁོར་བཅས་སྤྱན་དྲངས། ཨོཾ་པཉྩ་ཀུ་ལ་ས་པ་རི་ཝཱ་ར་ཨརྒྷཾ་ཨཱཿཧཱུྃ། པུཥྤེ་ཨཱཿཧཱུྃ། དྷཱུཔེ། དཱི་པེ། གནྡྷེ། ནཻཝེདྱེ། ཤབྡ་ཨཱཿཧཱུྃ། ཞེས་པས་མཆོད། སརྦ་ཏ་ཐཱ་ག་ཏ་ཨ་བྷི་ཥིཉྩ་ཏུ་མཱཾ། ཞེས་གསོལ་བ་བཏབ་པས་དབང་གི་ལྷ་རྣམས་ཀྱིས། ཇི་ལྟར་བལྟམས་པ་ཙམ་གྱིས་ནི། །ལྷ་རྣམས་ཀྱིས་ནི་ཁྲུས་གསོལ་ལྟར། །ལྷ་ཡི་ཆུ་ནི་དག་པ་ཡིས། །དེ་བཞིན་བདག་གིས་དབང་བསྐུར་རོ། །ཨོཾ་སརྦ་ཏ་ཐཱ་ག་ཏ་ཨ་བྷི་ཥེ་ཀ་ཏཱ་ས་མ་ཡ་ཤྲེ་ཡེ་ཧཱུྃ། ཞེས་བུམ་པའི་ཆུས་དབང་བསྐུར། སྐུ་གང་དྲི་མ་དག །ཆུའི་ལྷག་མ་ཡར་ལུད་པ་ལས་རིགས་ཀྱི་བདག་པོ་འོད་དཔག་མེད་ཀྱིས་དབུ་བརྒྱན་པར་བསམ།

			གསུམ་པ་བཞུགས་སུ་གསོལ་བ་ནི། ལེགས་སོ་བཅོམ་ལྡན་འདས་མ་ཁྱོད། །བརྩེ་བས་འདིར་ནི་གཤེགས་པ་ལེགས། །བདག་ཅག་སྐལ་དང་ལྡན་མཛད་དེ། །བྱང་ཆུབ་སྙིང་པོར་རབ་བརྟན་གྱུར། །ལྷ་ཀླུ་ལྷ་མིན་སོགས་དབང་པོ། །བྱེ་བའི་གཙུག་གིས་རབ་བཏུད་པའི། །གདན་ཁྲི་མཆོག་ཏུ་མཛེས་པ་འདིར། །དགྱེས་ལྡན་རྟག་པར་བཞུགས་སུ་གསོལ། །ཨོཾ་གུ་རུ་ཨཱརྱ་ཏཱ་རཱ་པདྨ་ཀ་མ་ལཱ་ཡ་སྟྭཾ། 

			གཉིས་པ་མཆོད་བསྟོད་ལ། མཆོད་པ་བྱིན་གྱིས་བརླབ་པ། ཕྱག་འཚལ་བ། ཉེར་སྤྱོད་སོགས་ཀྱིས་མཆོད་པ། མཎྜལ་གྱིས་མཆོད་པ། ཡན་ལག་བདུན་གྱིས་མཆོད་པ། གཏོར་མས་མཆོད་པ། ཕྱག་འཚལ་ཉེར་གཅིག་མའི་བསྟོད་པ་བྱ་བ་བཅས་བདུན་ལས། དང་པོ་མཆོད་པ་བྱིན་གྱིས་བརླབ་པ་ནི། ཨོཾ་སྭ་བྷཱ་ཝ་བི་ཤུདྡྷཿསརྦ་དྷརྨཱཿསྭ་བྷཱ་ཝ་བི་ཤུདྡྷོ྅ཧཾ། ཨོཾ་ཨཱཿཧཱུྃ། ལན་གསུམ། བྷྲཱུྃ་ལས་མཆོད་པའི་སྤྲིན་རྒྱ་མཚོ་བསམ་གྱིས་མི་ཁྱབ་པར་གྱུར། ཨོཾ་བཛྲ་སྥ་ར་ཎ་ཁཾ།

			གཉིས་པ་ཕྱག་འཚལ་བ་ནི། བླ་མ་དང་བཅོམ་ལྡན་འདས་མ་དབྱེར་མེད་དུ་ངེས་པ་བསྐྱེད་པའི་ཕྱག་གསུམ་མམ་བདུན་སོགས་བཙལ་བར་བྱའོ། །ཨོཾ། སྐུ་གསུམ་རྒྱལ་བ་མ་ལུས་ཀུན་གྱི་ཡུམ། །ཁམས་གསུམ་འགྲོ་བ་ཀུན་གྱི་གཉེན་གཅིག་མ། །དུས་གསུམ་བླ་མ་མཆོག་གི་ངོ་བོ་ཉིད། །རིགས་གསུམ་འཕགས་མའི་ཞབས་ལ་ཕྱག་འཚལ་ལོ། །ལྷ་དང་ལྷ་མིན་ཅོད་པན་གྱིས། །ཞབས་ཀྱི་པདྨོ་ལ་བཏུད་ཅིང་། །ཕོངས་པ་ཀུན་ལས་སྒྲོལ་མཛད་མ། །སྒྲོལ་མ་ཡུམ་ལ་ཕྱག་འཚལ་ལོ། །

			གསུམ་པ་ཉེར་སྤྱོད་སོགས་ཀྱིས་མཆོད་པ་ནི། ཕྱི་ནང་གསང་བ་དེ་ཁོ་ནའི། །མཆོད་ཡོན་མཆོད་པ་རྒྱ་མཚོའི་སྤྲིན། །ཆོས་དབྱིངས་ཀུན་ཏུ་རྒྱས་འགེངས་པས། །བླ་མ་བཅོམ་ལྡན་འདས་མ་མཆོད། །ཨོཾ་གུ་རུ་ཨཱརྱ་ཏཱ་རཱ་ཨརྒྷཾ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། དེ་བཞིན་མཆོད་ཡོན་གྱི་མལ་དུ་མེ་ཏོག །དང་། ཨརྒྷཾ་གྱི་གནས་སུ་པུཥྤེ། བདུག་སྤོས། དྷཱུཔེ། སྣང་གསལ། དཱི་པེ། དྲི་མཆོག།།གནྡྷེ། ཞལ་ཟས། ནཻཝེདྱེ། སིལ་སྙན། ཤཔྡ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། ཞེས་རིམ་བཞིན་སྦྱར་ལ། འདོད་ཡོན་ལྔ་ལ་མཆོད་ཡོན་སོགས་ཀྱི་མལ་དུ་གཟུགས་མཆོག །སྔགས་ལ་ཨོཾ་གུ་རུ་ཨཱརྱ་ཏཱ་རཱ་རཱུ་པ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། སྒྲ་སྙན། ཤཔྡ། དྲི་མཆོག །གནྡྷེ། རོ་མཆོག །ར་ས། རེག་མཆོག །སྤརྴེ། སྣ་ཚོགས། བི་ཤྭ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། ཞེས་སྦྱར། གཞན་ཡང་མཆོད་པ་རྒྱས་པར་འབུལ་འདོད་ན་མཆོད་ཆོག་སྤྱི་འགྲོ་ལས་འབྱུང་བ་ལྟར་ཅི་རིགས་སུ་སྤྲོའོ། །

			བཞི་པ་མཎྜལ་གྱིས་མཆོད་པ་ནི། ཨོཾ་བཛྲ་བྷུ་མི་ཨཱཿཧཱུྃ། རྡོ་རྗེའི་ས་གཞི། ཨོཾ་བཛྲ་རེ་ཁེ་ཨཱཿཧཱུྃ། རྡོ་རྗེའི་ཁོར་ཡུག །ཨོཾ་བུདྡྷ་བཛྲ་ཨཱཿཧཱུྃ། རྣམ་སྣང་གི་ཞིང་གི་རང་བཞིན་རྡོ་རྗེའི་རི་རབ། ཨོཾ་བཛྲ་བཛྲ་ཨཱཿཧཱུྃ། མི་བསྐྱོད་པའི་ཞིང་གི་རང་བཞིན་རྡོ་རྗེའི་ལུས་འཕགས། ཨོཾ་རཏྣ་བཛྲ་ཨཱཿཧཱུྃ། རིན་འབྱུང་གི་ཞིང་གི་རང་བཞིན་རྡོ་རྗེའི་འཛམ་བུ་གླིང་། ཨོཾ་པདྨ་བཛྲ་ཨཱཿཧཱུྃ། སྣང་མཐའི་ཞིང་གི་རང་བཞིན་རྡོ་རྗེའི་བ་ལང་སྤྱོད། ཨོཾ་ཀརྨ་བཛྲ་ཨཱཿཧཱུྃ། དོན་གྲུབ་ཀྱི་ཞིང་གི་རང་བཞིན་རྡོ་རྗེའི་སྒྲ་མི་སྙན། དེ་དག་རེ་རེ་ཞིང་ཡང་བྱེ་བ་དུང་ཕྱུར་བསམ་གྱིས་མི་ཁྱབ་པ་མཆོད་རྫས་དུ་མས་ཡོངས་སུ་གང་བས་དུས་རྟག་ཏུ་མཆོད་པར་དམིགས་ལ། ཞིང་ཁམས་རྣམ་དག་རྡོ་རྗེའི་ས་གཞི་ལ། །རྡོ་རྗེའི་རི་རབ་ལ་སོགས་མཆོད་པའི་སྤྲིན། །རབ་འབྱམས་བསམ་ཡས་རྡོ་རྗེའི་རྒྱན་ཕྲེང་འབར། །རྡོ་རྗེའི་མཎྜལ་བླ་མེད་བཀོད་པ་འདི། །རྡོ་རྗེ་སྒྲོལ་མ་སངས་རྒྱས་ཀུན་ཡུམ་ལ། །མཆོག་ཏུ་དད་པས་ཀུན་ཏུ་བདག་འབུལ་ལོ། །ཨོཾ་གུ་རུ་ཨཱརྱཱ་ཏཱ་རཱ་སརྦ་ཏ་ཐཱ་ག་ཏ་མཎྜལ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། ཞེས་ཕྱོགས་བཞིར་ལན་རེ་ཕུལ་ནས། བདག་དང་འགྲོ་ལ་རྟག་ཏུ་བདེ་ལེགས་ཀྱིས། །གཞལ་ཡས་འབྱོར་པ་ཟད་མེད་སྩལ་དུ་གསོལ། །རྗེ་བཙུན་བཅོམ་ལྡན་འདས་མ་ཐུགས་རྗེ་ཅན། །བདག་དང་མཐའ་ཡས་སེམས་ཅན་ཐམས་ཅད་ཀྱི། །སྒྲིབ་གཉིས་བྱང་ནས་ཚོགས་གཉིས་མྱུར་རྫོགས་ཏེ། །རྫོགས་པའི་སངས་རྒྱས་ཐོབ་པར་མཛད་དུ་གསོལ། །དེ་མ་ཐོབ་ཀྱི་ཚེ་རབས་ཀུན་ཏུ་ཡང་། །ལྷ་དང་མི་ཡི་བདེ་བ་མཆོག་ཐོབ་ནས། །ཐམས་ཅད་མཁྱེན་པ་སྒྲུབ་པར་བྱེད་པ་ལ། །བར་ཆད་གདོན་བགེགས་རིམས་དང་ནད་ལ་སོགས། །དུས་མིན་འཆི་བར་གྱུར་པ་སྣ་ཚོགས་དང་། །རྨི་ལམ་ངན་དང་མཚན་མ་ངན་པ་དང་། །འཇིགས་པ་བརྒྱད་སོགས་ཉེ་བར་འཚེ་བ་རྣམས། །མྱུར་དུ་ཞི་ཞིང་མེད་པར་མཛད་དུ་གསོལ། །འཇིག་རྟེན་འཇིག་རྟེན་ལས་ནི་འདས་པ་ཡི། །བཀྲ་ཤིས་བདེ་ལེགས་ཕུན་སུམ་ཚོགས་པ་རྣམས། །འཕེལ་ཞིང་རྒྱས་ནས་བསམ་པའི་དོན་རྣམས་ཀུན། །འབད་མེད་ལྷུན་གྱིས་གྲུབ་པར་མཛད་དུ་གསོལ། །སྒྲུབ་ལ་བརྩོན་ཞིང་དམ་ཆོས་འཕེལ་བ་དང་། །རྟག་ཏུ་ཁྱེད་བསྒྲུབ་ཞལ་མཆོག་མཐོང་བ་དང་། །སྟོང་ཉིད་དོན་རྟོགས་བྱང་སེམས་རིན་པོ་ཆེ། །ཡར་ངོའི་ཟླ་བཞིན་འཕེལ་རྒྱས་མཛད་དུ་གསོལ། །ཞེས་པས་གསོལ་བ་གདབ་པར་བྱའོ། །

			ལྔ་པ་ཡན་ལག་བདུན་པ་རྒྱས་པ་བྱ་བའམ། མདོར་བསྡུས་བྱ་བ་ནི། བཅོམ་ལྡན་འདས་མ་ཁྱོད་ལ་ཕྱག་འཚལ་ནས། །མཆོད་པ་རྣམ་པ་དུ་མས་རབ་མཆོད་དེ། །ཉེས་གསུམ་མཐར་བྱེད་ཁྱོད་ཀྱི་སྤྱན་སྔ་འདིར། །སྡིག་པ་མཐའ་དག་བཤགས་ཤིང་བསྡམ་པར་བགྱི། །འགྲོ་བའི་དགེ་ལེགས་ཀུན་ལ་དགའ་བསྐྱེད་དེ། །སྲིད་ཞི་ཀུན་ཏུ་བཅོམ་ལྡན་འདས་མ་ཁྱོད། །རབ་བདེ་བླ་མེད་ཆོས་ཀྱི་འཁོར་ལོ་མཆོག །རྟག་པར་བསྐོར་བས་མཐའ་དག་ཚིམ་པར་གསོལ། །ནམ་ཡང་ཁྱེད་ཚུལ་ནུབ་མེད་བཀའ་དྲིན་དང་། །དགེ་ཀུན་ཁྱོད་ཉིད་ཁོ་ནའི་རྒྱུར་གསོལ་ཞིང་། །དགེ་ལེགས་སྙིང་པོའི་དཔལ་འབྲས་ཁྱོད་དང་བདག །རྣམ་པ་ཀུན་ཏུ་མི་ཕྱེད་ཉིད་གྱུར་ཅིག །

			རྩ་བའི་སྔགས་ཀྱི་བསྟོད་པ་འདི་དང༌། །ཕྱག་འཚལ་བ་ནི་ཉི་ཤུ་རྩ་གཅིག །ཅེས་དང་། ལྷ་མོ་ལ་གུས་ཡང་དག་ལྡན་པའི། །བློ་ལྡན་གང་གིས་རབ་དང་བརྗོད་པས། །སྲོད་དང་ཐོ་རངས་ལངས་པར་བྱས་ཏེ། །དྲན་པས་མི་འཇིགས་ཐམས་ཅད་རབ་སྟེར། །སྡིག་པ་ཐམས་ཅད་རབ་ཏུ་ཞི་བ། །ངན་འགྲོ་ཐམས་ཅད་འཇོམས་པ་ཉིད་དོ། །རྒྱལ་བ་བྱེ་བ་ཕྲག་བདུན་རྣམས་ཀྱིས། །མྱུར་དུ་དབང་ནི་བསྐུར་བར་འགྱུར་ལ། །འདི་ལས་ཆེ་བ་ཉིད་ནི་འཐོབ་ཅིང༌། །སངས་རྒྱས་གོ་འཕང་མཐར་ཐུག་དེར་འགྲོ། །དེ་ཡི་དུག་ནི་དྲག་པོ་ཆེན་པོ། །བརྟན་ལ་གནས་པའམ་གཞན་ཡང་འགྲོ་བ། །ཟོས་པ་དང་ནི་འཐུངས་པ་ཉིད་ཀྱང༌། །དྲན་པས་རབ་ཏུ་སེལ་བ་ཉིད་འཐོབ། །གདོན་དང་རིམས་དང་དུག་གིས་གཟིར་བའི། །སྡུག་བསྔལ་ཚོགས་ནི་རྣམ་པར་སྤོང་སྟེ། །སེམས་ཅན་གཞན་པ་རྣམས་ལ་ཡང་ངོ༌། །གཉིས་གསུམ་བདུན་དུ་མངོན་པར་བརྗོད་ན། །བུ་འདོད་པས་ནི་བུ་ཐོབ་འགྱུར་ཞིང༌། །ནོར་འདོད་པས་ནི་ནོར་རྣམས་ཉིད་འཐོབ། །འདོད་པ་ཐམས་ཅད་ཐོབ་པར་འགྱུར་ཏེ། །བགེགས་རྣམས་མེད་ཅིང་སོ་སོར་འཇོམས་འགྱུར། །ཞེས་པའི་བར་ཕན་ཡོན་ཆ་ཚང་བརྗོད། 

			གསུམ་པ་བཟླས་པ་བྱ་བ་ནི། མདུན་བསྐྱེད་ཀྱི་ཐུགས་ཀའི་སྔགས་ཕྲེང་ལས་འོད་ཟེར་འཕྲོས་པས་སངས་རྒྱས་དང་བྱང་ཆུབ་སེམས་དཔའ་རྣམས་ཀྱི་ཐུགས་རྗེ་དང་བྱིན་རླབས་ཐམས་ཅད་བསྡུས་ནས་རང་ལ་ཐིམ་པས། ཕྱི་ནང་གསང་བའི་འཇིགས་པ་དང་བར་ཆད་ཀུན་ལས་རྣམ་པར་རྒྱལ་བར་གྱུར། ཨོཾ་ཏཱ་རེ་ཏཱྃ་སྭཱ་ཧཱ། ཨོཾ་ཏཱརེ་ཏུཏྟཱརེ་ཏུ་རེ་སྭཱ་ཧཱ། ཞེས་དམིགས་པ་དང་ལྷན་ཅིག་བཟླས་པ་བྱའོ། །

			བཞི་པ་བུམ་པ་བསྒྲུབ་པར་འདོད་ན་ཨོཾ་ཨཿཔདྨནྟ་ཀྲྀ་ཏ་ཧཱུྃ་ཕཊ་ཀྱིས་བསང་། ཨོཾ་སྭ་བྷཱ་ཝ་བི་ཤུདྡྷཿསརྦ་དྷརྨཱཿསྭ་བྷཱ་ཝ་བི་ཤུདྡྷོ྅ཧཾ། ཞེས་པས་སྦྱངས། སྟོང་པའི་ངང་ལས་པཾ་ལས་སྣ་ཚོགས་པདྨ་དང་ཨ་ལས་ཟླ་བའི་གདན་ལ་བྷྲཱུྃ་ལས་རིན་པོ་ཆེའི་བུམ་པ་ལྟོ་བ་ཡངས་པ། མགྲིན་པ་རིང་བ། མཆུ་འཕྱང་བ་ལ་སོགས་པའི་མཚན་ཉིད་ཐམས་ཅད་ཡོངས་སུ་རྫོགས་པའི་ནང་དུ་པད་ཟླ་ལ། རྒྱལ་བ་ཀུན་གྱི་ཕྲིན་ལས་མཐའ་དག་འགྲུབ་པར་བྱེད་པའི་བཅོམ་ལྡན་འདས་མ་རབ་ལྗང་ནོར་བུ་མརྒད་ལྟ་བུའི་མདོག་ཅན། གཡས་མཆོག་སྦྱིན་དང་། གཡོན་སྐྱབས་སྦྱིན་གྱི་ཕྱག་གིས་ཨུཏྤ་ལ་སྔོན་པོ་མེ་ཏོག་རབ་ཏུ་རྒྱས་པ་འཛིན་པ། རྒྱན་ཐམས་ཅད་ཀྱིས་རབ་ཏུ་བརྒྱན་ཅིང་། མཚན་དཔེ་བྱེ་བའི་དཔལ་གྱིས་རྣམ་པར་མཛེས་པ། རྒྱལ་བ་རྒྱལ་སྲས་རྒྱ་མཚོའི་ཚོགས་ཀྱི་དབུས་ན་འགྱིང་བའི་ཚུལ་གྱིས་བཞུགས་པའི་སྤྱི་བོར་ཨོཾ། མགྲིན་པར་ཨཱཿ ཐུགས་ཀའི་ཆ་སྨད་དུ་ཧཱུྃ། ཐུགས་ཀའི་དབུས་སུ་ཏཱྃ་ལྗང་གུ །དེ་ལས་འོད་ཟེར་འཕྲོས་པས་རང་བཞིན་གྱི་གནས་ནས་ཡེ་ཤེས་པ་སྤྱན་དྲངས་པར་གྱུར། ཨོཾ་གུ་རུ་ཨཱརྱ་ཏཱ་རཱ་ས་པཱ་རི་ཝཱ་ར་བཛྲ་ས་མཱ་ཛཿ ཨོཾ་གུ་རུ་ཨཱརྱ་ཏཱ་རཱ་ས་པཱ་རི་ཝཱ་ར་ཨརྒྷཾ་ཨཱཿཧཱུྃ། པུཥྤེ་ཨཱཿཧཱུྃ། དྷཱུཔེ་ཨཱཿཧཱུྃ། དཱི་པེ་ཨཱཿཧཱུྃ། གནྡྷེ་ཨཱཿཧཱུྃ། ནཻཝེདྱེ་ཨཱཿཧཱུྃ། ཤབྡ་ཨཱཿཧཱུྃ། ཛཿཧཱུཾ་བཾ་ཧོཿ ཡེ་ཤེས་པ་དང་དམ་ཚིག་པ་དབྱེར་མེད་དུ་གྱུར། 

			སླར་ཡང་ཐུགས་ཀའི་ས་བོན་གྱི་འོད་ཟེར་གྱིས་དབང་གི་ལྷ་རིགས་ལྔ་འཁོར་བཅས་སྤྱན་དྲངས། ཨོཾ་པཉྩ་ཀུ་ལ་ས་པ་རི་ཝཱ་ར་ཨརྒྷཾ་ཨཱཿཧཱུྃ། པུཥྤེ་ཨཱཿཧཱུྃ། དྷཱུཔེ། དཱི་པེ། གནྡྷེ། ནཻཝེདྱེ། ཤབྡ་ཨཱཿཧཱུྃ། སརྦ་ཏ་ཐཱ་ག་ཏ་ཨ་བྷི་ཥིཉྩ་ཏུ་མཱཾ། ཞེས་གསོལ་བ་བཏབ་པས་དབང་གི་ལྷ་རྣམས་ཀྱིས། ཇི་ལྟར་བལྟམས་པ་ཙམ་གྱིས་ནི། །ལྷ་རྣམས་ཀྱིས་ནི་ཁྲུས་གསོལ་ལྟར། །ལྷ་ཡི་ཆུ་ནི་དག་པ་ཡིས། །དེ་བཞིན་བདག་གིས་དབང་བསྐུར་རོ། །ཨོཾ་སརྦ་ཏ་ཐཱ་ག་ཏ་ཨ་བྷི་ཥེ་ཀ་ཏཱ་ས་མ་ཡ་ཤྲེ་ཡེ་ཧཱུྃ། ཞེས་བུམ་པའི་ཆུས་དབང་བསྐུར། སྐུ་གང་དྲི་མ་དག །ཆུའི་ལྷག་མ་ཡར་ལུད་པ་ལས་རིགས་ཀྱི་བདག་པོ་འོད་དཔག་མེད་ཀྱིས་དབུ་བརྒྱན་པར་བསམ། ཨོཾ་གུ་རུ་ཨཱརྱ་ཏཱ་རཱ་ས་པ་རི་ཝཱ་ར་ཨརྒྷཾ་ཨཱཿཧཱུྃ། པུཥྤེ་ཨཱཿཧཱུྃ། སོགས་ཀྱིས་མཆོད། འཁོར་བ་ལས་སྒྲོལ་ཏཱ་རེ་མ། །ཞེས་སོགས་ཀྱིས་བསྟོད།

			བཅོམ་ལྡན་འདས་མའི་ཐུགས་ཀའི་ས་བོན་གྱི་འོད་ཀྱིས་སངས་རྒྱས་དང་བྱང་ཆུབ་སེམས་དཔའ་རྣམས་ཀྱི་ཐུགས་རྗེ་དང་བྱིན་རླབས་ཐམས་ཅད་བསྡུས་ཏེ་ཐིམ་པར་གྱུར། གོང་གི་བཟླས་པ་ཅི་རིགས་གྲུབ་ནས་མཆོད་ཡོན་ཕུལ་ལ། བཅོམ་ལྡན་འདས་མ་ཐུགས་ཀའི་ས་བོན་དང་བཅས་པ་བདུད་རྩིའི་རང་བཞིན་དུ་ཞུ་བ་བུམ་པའི་ཆུ་དང་དབྱེར་མི་ཕྱེད་པར་འདྲེས་པར་གྱུར། ཅེས་བསྒོམ་པར་བྱའོ། །

			བཞི་པ་ནོངས་པ་བཤགས་པ་ནི། ཨོཾ་བཛྲ་ཏཱ་རེ་ས་མ་ཡ་མ་ནུ་པཱ་ལ་ཡ། བཛྲ་ཏཱ་རེ་ཏྭིནོཔཏིཥྛ། དྲྀཌྷོ་མེ་བྷཝ། སུཏོཥྱོ་མེ་བྷཝ། སུཔོཥྱོ་མེ་བྷཝ། ཨནུརཀྟོ་མེ་བྷཝ། སརྦ་སིདྡྷིམྨེ་པྲཡཙྪ། སརྦ་ཀརྨསུ་ཙམེ་ཙིཏྟཾ་ཤྲེ་ཡཿཀུརུ་ཧཱུྃ། ཧ་ཧ་ཧ་ཧ་ཧོཿ བྷགཝན་སརྦ་ཏཐཱགཏ་ཧྲྀ་ད་ཡ། བཛྲ་ཏཱ་རེ་མཱ་མེ་མུཉྩ། ཏཱ་རེ་བྷཝ། མཧཱ་སམཡ་སཏྟྭ་ཨཱཿ ཞེས་ཡི་གེ་བརྒྱ་པ་ལན་གསུམ་གྱིས་ལྷག་ཆད་ཁ་བསྐང་།

			ལྔ་པ་བསྔོ་སྨོན་བྱ་བ་ནི། དེང་ནས་ཚེ་རབས་ཐམས་ཅད་དུ། །སངས་རྒྱས་ཀུན་དངོས་བཅོམ་ལྡན་མ། །འབྲལ་མེད་ཅི་གསུང་བཀའ་བསྒྲུབ་ཅིང་། །མཉེས་པ་ཀུན་གྱིས་མཉེས་བྱེད་ཤོག །

			གཉིས་པ་སྒྲོལ་མ་དཀར་དམར་ལྗང་གསུམ་དུས་མཉམ་དུ་བསྐྱེད་པ་ལ་ལྔ། ལྷ་བསྐྱེད། མཆོད་བསྟོད། བཟླས་པ། བུམ་སྒྲུབ། རྗེས་ཆོག་གོ །དང་པོ་ལ་སྤྱན་འདྲེན་ཞིང་བསྟིམ་པ། དབང་བསྐུར་ཞིང་རྒྱས་གདབ་པ། བཞུགས་སུ་གསོལ་བ་བཅས་གསུམ་ལས། དང་པོ་ནི། འདོད་དོན་ཀུན་སྟེར་ལས། “མཐར་ཚེ་ཡི་སྒྲོལ་མ་དང་། དབང་གི་སྒྲོལ་མ་དང་། ཕྲིན་ལས་ཀྱི་སྒྲོལ་མ་གསུམ་ཀ་དམིགས་ལ། དེ་འདྲ་བ་སྤྱན་དྲངས་བསྟིམས། མཆོད་སོགས་སྔར་ལྟར་ལ། བསྟོད་པ་ལན་གཅིག་ཕན་ཡོན་དང་བཅས་པ་བཀླག་སྟེེ།” ཞེས་པ་ཙམ་ལས་མི་འབྱུང་ཡང་། འདིར་ཐོག་མར་སྒྲོལ་མ་དཀར་མོ་བསྐྱེད། དེ་ལ་སྒྲོལ་མ་དམར་མོ་སྤྱན་དྲངས་ཏེ་བསྟིམས་པས་དམར་མོར་གྱུར། ཡང་དེ་ལ་སྒྲོལ་མ་ལྗང་གུ་སྤྱན་དྲངས་ནས་བསྟིམས་པས་ལྗང་གུར་གྱུར་པར་མོས་ཞེས་གསུངས་པའི་གོ་བ་ལྟར་ན། སྐབས་འདིར་མདུན་དུ་སྒྲོལ་མ་ལྗང་གུ་བསྐྱེད་པ་དེ་ཉིད་གཤེགས་བསྡུ་སོགས་བྱས་མེད་པས་དེ་ཉིད་ཀྱི་ཐུགས་ཀ་ནས་མར་མེ་གཅིག་ལས་གཉིས་མཆེད་ཀྱི་ཚུལ་དུ་རྗེ་བཙུན་མ་དཀར་མོ་དང་། དམར་མོ་གཉིས་ཕྱུངས་ནས་དཀར་མོ་གཡས་དང་། དམར་མོ་གཡོན་དུ་བཞུགས་པར་མོས་ན་ལེགས་པར་སེམས་ཤིང་། དེ་ལྟར་ན་སྒྲོལ་ལྗང་འདི་ཉིད་སྒྲོལ་མ་ཡོངས་ཀྱི་རྩ་བ་ཡིན་པར་གསུངས་པ་དང་ཡང་མཐུན་པར་སྣང་ངོ་། །འོན་ཀྱང་སྒྲོལ་མ་དཀར་དམར་ལྗང་གསུམ་དུས་མཉམ་དུ་བསྐྱེད་པ་ཁོ་ནའི་སྒོ་ནས་མཎྜལ་བཞི་ཆོག་ལོགས་སུ་འབུལ་བར་སྤྲོ་ན། སླར་ཡང་ཞེས་པའི་ཚིག་དོར་ཏེ་མདུན་དུ་སྐད་ཅིག་གིས་ཞེས་འདོན་པ་བསྒྱུར་ནས་སྒྲོལ་མ་རིགས་གསུམ་ཀ་སྐད་ཅིག་གིས་བསྐྱེད་ཀྱང་རུང་བར་སེམས་སོ། །

			སླར་ཡང་ཚེ་དཔལ་བསོད་ནམས་མཐའ་དག་རབ་ཏུ་འཕེལ་བར་བྱེད་པའི་བཅོམ་ལྡན་འདས་མ་དཀར་མོ། སྲིད་ཞིའི་འབྱོར་བདེ་མཐའ་དག་དབང་དུ་བྱེད་པའི་བཅོམ་ལྡན་འདས་མ་དམར་མོ། རྒྱལ་བ་ཀུན་གྱི་ཕྲིན་ལས་མཐའ་དག་འགྲུབ་པར་བྱེད་པའི་བཅོམ་ལྡན་འདས་མ་ལྗང་མོ་རྣམས་གཡས་མཆོག་སྦྱིན་དང་། གཡོན་སྐྱབས་སྦྱིན་གྱི་ཕྱག་གིས་ཨུཏྤ་ལ་རབ་ཏུ་རྒྱས་པ་འཛིན་པ། རྒྱན་ཐམས་ཅད་ཀྱིས་རབ་ཏུ་བརྒྱན་ཅིང་། མཚན་དཔེ་བྱེ་བའི་དཔལ་གྱིས་རྣམ་པར་མཛེས་པ། རྒྱལ་བ་རྒྱལ་སྲས་རྒྱ་མཚོའི་ཚོགས་ཀྱི་དབུས་ན་འགྱིང་བའི་ཚུལ་གྱིས་བཞུགས་པའི་སྤྱི་བོར་ཨོཾ། མགྲིན་པར་ཨཱཿ ཐུགས་ཀའི་ཆ་སྨད་དུ་ཧཱུྃ། ཐུགས་ཀའི་དབུས་སུ་ཏཱྃ། དེ་ལས་འོད་ཟེར་འཕྲོས་པས་རང་བཞིན་གྱི་གནས་ནས་རིགས་གསུམ་བཅོམ་ལྡན་འདས་མ་མ་ལུས་ལུས་པ་མེད་པ་འཁོར་དང་བཅས་པ་སྤྱན་དྲངས་པར་གྱུར། བཛྲ་ས་མཱ་ཛཿ 

			ཨོཾ། ཐུགས་རྗེ་རྨད་བྱུང་བཅོམ་ལྡན་འདས། །འཇིག་རྟེན་དབང་པོའི་སྲས་མོ་མཆོག །མ་ལུས་རྒྱལ་བ་ཀུན་གྱི་ཡུམ། །འཕགས་མ་སྒྲོལ་མ་འདིར་གཤེགས་གསོལ། །སྒྱུ་འཕྲུལ་འཛིན་མ་ཁྱོད་ཀྱི་སྐུ། །ཆོས་དང་དེ་བཞིན་ལོངས་སྤྱོད་རྫོགས། །སྲིད་ཞི་ཀུན་ཏུ་རྣམ་སྤྲུལ་མ། །དེང་འདིར་སྤྱན་འདྲེན་གཤེགས་སུ་གསོལ། །རྡོ་རྗེ་སེམས་མ་བདེ་ཆེན་ཡུམ། །དོན་དམ་ཕྱག་རྒྱ་ཆེན་མོའི་སྐུ། །གདོད་ནས་དྲི་བྲལ་གསང་ཆེན་མ། །གཉིས་མེད་རོ་མཉམ་གཤེགས་སུ་གསོལ། །འགྲོ་འོང་མེད་ཀྱང་འགྲོ་འོང་ལྟར། །སྟོན་མཛད་ཕྲིན་ལས་རྒྱ་མཚོའི་གཏེར། །དོན་གཉིས་མཐའ་དག་གྲུབ་མཛད་མ། །ཐུགས་རྗེ་ཆེ་མངའ་འདིར་གཤེགས་གསོལ། །ཨོཾ་གུ་རུ་ཨཱརྱ་ཏཱ་རཱ་ས་པཱ་རི་ཝཱ་ར་བཛྲ་ས་མཱ་ཛཿ ཨོཾ་གུ་རུ་ཨཱརྱ་ཏཱ་རཱ་ས་པཱ་རི་ཝཱ་ར་ཨརྒྷཾ་ཨཱཿཧཱུྃ། པུཥྤེ་ཨཱཿཧཱུྃ། དྷཱུཔེ་ཨཱཿཧཱུྃ། དཱི་པེ་ཨཱཿཧཱུྃ། གནྡྷེ་ཨཱཿཧཱུྃ། ནཻཝེདྱེ་ཨཱཿཧཱུྃ། ཤབྡ་ཨཱཿཧཱུྃ། ཞེས་པས་མཆོད། ཡེ་ཤེས་པ་རིགས་གསུམ་གྱི་སྒྲོལ་མ་དམ་ཚིག་པ་རིགས་གསུམ་གྱི་སྒྲོལ་མ་ལ་བསྟིམས་ནས་དབྱེར་མེད་དུ་བྱས་པར་མོས་ལ། ཛཿཧཱུཾ་བཾ་ཧོཿ ཡེ་ཤེས་པ་དང་དམ་ཚིག་པ་དབྱེར་མེད་དུ་གྱུར།

			གཉིས་པ་དབང་བསྐུར་རྒྱས་གདབ་པ་ནི། སླར་ཡང་ཐུགས་ཀའི་ས་བོན་གྱི་འོད་ཟེར་གྱིས་དབང་གི་ལྷ་རིགས་ལྔ་འཁོར་བཅས་སྤྱན་དྲངས། ཨོཾ་པཉྩ་ཀུ་ལ་ས་པ་རི་ཝཱ་ར་ཨརྒྷཾ་ཨཱཿཧཱུྃ། པུཥྤེ་ཨཱཿཧཱུྃ། དྷཱུཔེ། དཱི་པེ། གནྡྷེ། ནཻཝེདྱེ། ཤབྡ་ཨཱཿཧཱུྃ། ཞེས་པས་མཆོད། སརྦ་ཏ་ཐཱ་ག་ཏ་ཨ་བྷི་ཥིཉྩ་ཏུ་མཱཾ། ཞེས་གསོལ་བ་བཏབ་པས་དབང་གི་ལྷ་རྣམས་ཀྱིས། ཇི་ལྟར་བལྟམས་པ་ཙམ་གྱིས་ནི། །ལྷ་རྣམས་ཀྱིས་ནི་ཁྲུས་གསོལ་ལྟར། །ལྷ་ཡི་ཆུ་ནི་དག་པ་ཡིས། །དེ་བཞིན་བདག་གིས་དབང་བསྐུར་རོ། །ཨོཾ་སརྦ་ཏ་ཐཱ་ག་ཏ་ཨ་བྷི་ཥེ་ཀ་ཏཱ་ས་མ་ཡ་ཤྲེ་ཡེ་ཧཱུྃ། ཞེས་བུམ་པའི་ཆུས་དབང་བསྐུར། སྐུ་གང་དྲི་མ་དག །ཆུའི་ལྷག་མ་ཡར་ལུད་པ་ལས་རིགས་ཀྱི་བདག་པོ་འོད་དཔག་མེད་ཀྱིས་དབུ་བརྒྱན་པར་བསམ།

			གསུམ་པ་བཞུགས་སུ་གསོལ་བ་ནི། ལེགས་སོ་བཅོམ་ལྡན་འདས་མ་ཁྱོད། །བརྩེ་བས་འདིར་ནི་གཤེགས་པ་ལེགས། །བདག་ཅག་སྐལ་དང་ལྡན་མཛད་དེ། །བྱང་ཆུབ་སྙིང་པོར་རབ་བརྟན་གྱུར། །ལྷ་ཀླུ་ལྷ་མིན་སོགས་དབང་པོ། །བྱེ་བའི་གཙུག་གིས་རབ་བཏུད་པའི། །གདན་ཁྲི་མཆོག་ཏུ་མཛེས་པ་འདིར། །དགྱེས་ལྡན་རྟག་པར་བཞུགས་སུ་གསོལ། །ཨོཾ་གུ་རུ་ཨཱརྱ་ཏཱ་རཱ་པདྨ་ཀ་མ་ལཱ་ཡ་སྟྭཾ། 

			གཉིས་པ་མཆོད་བསྟོད་ལ། མཆོད་པ་བྱིན་གྱིས་བརླབ་པ། ཕྱག་འཚལ་བ། ཉེར་སྤྱོད་སོགས་ཀྱིས་མཆོད་པ། མཎྜལ་གྱིས་མཆོད་པ། ཡན་ལག་བདུན་གྱིས་མཆོད་པ། གཏོར་མས་མཆོད་པ། ཕྱག་འཚལ་ཉེར་གཅིག་མའི་བསྟོད་པ་བྱ་བ་བཅས་བདུན་ལས། དང་པོ་མཆོད་པ་བྱིན་གྱིས་བརླབ་པ་ནི། ཨོཾ་སྭ་བྷཱ་ཝ་བི་ཤུདྡྷཿསརྦ་དྷརྨཱཿསྭ་བྷཱ་ཝ་བི་ཤུདྡྷོ྅ཧཾ། ཨོཾ་ཨཱཿཧཱུྃ། ལན་གསུམ། བྷྲཱུྃ་ལས་མཆོད་པའི་སྤྲིན་རྒྱ་མཚོ་བསམ་གྱིས་མི་ཁྱབ་པར་གྱུར། ཨོཾ་བཛྲ་སྥ་ར་ཎ་ཁཾ།

			གཉིས་པ་ཕྱག་འཚལ་བ་ནི། བླ་མ་དང་བཅོམ་ལྡན་འདས་མ་དབྱེར་མེད་དུ་ངེས་པ་བསྐྱེད་པའི་ཕྱག་གསུམ་མམ་བདུན་སོགས་བཙལ་བར་བྱའོ། །ཨོཾ། སྐུ་གསུམ་རྒྱལ་བ་མ་ལུས་ཀུན་གྱི་ཡུམ། །ཁམས་གསུམ་འགྲོ་བ་ཀུན་གྱི་གཉེན་གཅིག་མ། །དུས་གསུམ་བླ་མ་མཆོག་གི་ངོ་བོ་ཉིད། །རིགས་གསུམ་འཕགས་མའི་ཞབས་ལ་ཕྱག་འཚལ་ལོ། །ལྷ་དང་ལྷ་མིན་ཅོད་པན་གྱིས། །ཞབས་ཀྱི་པདྨོ་ལ་བཏུད་ཅིང་། །ཕོངས་པ་ཀུན་ལས་སྒྲོལ་མཛད་མ། །སྒྲོལ་མ་ཡུམ་ལ་ཕྱག་འཚལ་ལོ། །

			གསུམ་པ་ཉེར་སྤྱོད་སོགས་ཀྱིས་མཆོད་པ་ནི། ཕྱི་ནང་གསང་བ་དེ་ཁོ་ནའི། །མཆོད་ཡོན་མཆོད་པ་རྒྱ་མཚོའི་སྤྲིན། །ཆོས་དབྱིངས་ཀུན་ཏུ་རྒྱས་འགེངས་པས། །བླ་མ་བཅོམ་ལྡན་འདས་མ་མཆོད། །ཨོཾ་གུ་རུ་ཨཱརྱ་ཏཱ་རཱ་ཨརྒྷཾ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། དེ་བཞིན་མཆོད་ཡོན་གྱི་མལ་དུ་མེ་ཏོག །དང་། ཨརྒྷཾ་གྱི་གནས་སུ་པུཥྤེ། བདུག་སྤོས། དྷཱུཔེ། སྣང་གསལ། དཱི་པེ། དྲི་མཆོག།།གནྡྷེ། ཞལ་ཟས། ནཻཝེདྱེ། སིལ་སྙན། ཤཔྡ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། ཞེས་རིམ་བཞིན་སྦྱར་ལ། འདོད་ཡོན་ལྔ་ལ་མཆོད་ཡོན་སོགས་ཀྱི་མལ་དུ་གཟུགས་མཆོག །སྔགས་ལ་ཨོཾ་གུ་རུ་ཨཱརྱ་ཏཱ་རཱ་རཱུ་པ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། སྒྲ་སྙན། ཤཔྡ། དྲི་མཆོག །གནྡྷེ། རོ་མཆོག །ར་ས། རེག་མཆོག །སྤརྴེ། སྣ་ཚོགས། བི་ཤྭ་པྲ་ཏཱིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། ཞེས་སྦྱར། གཞན་ཡང་མཆོད་པ་རྒྱས་པར་འབུལ་འདོད་ན་མཆོད་ཆོག་སྤྱི་འགྲོ་ལས་འབྱུང་བ་ལྟར་ཅི་རིགས་སུ་སྤྲོའོ། །

			བཞི་པ་མཎྜལ་གྱིས་མཆོད་པ་ནི། ཨོཾ་བཛྲ་བྷུ་མི་ཨཱཿཧཱུྃ། རྡོ་རྗེའི་ས་གཞི། ཨོཾ་བཛྲ་རེ་ཁེ་ཨཱཿཧཱུྃ། རྡོ་རྗེའི་ཁོར་ཡུག །ཨོཾ་བུདྡྷ་བཛྲ་ཨཱཿཧཱུྃ། རྣམ་སྣང་གི་ཞིང་གི་རང་བཞིན་རྡོ་རྗེའི་རི་རབ། ཨོཾ་བཛྲ་བཛྲ་ཨཱཿཧཱུྃ། མི་བསྐྱོད་པའི་ཞིང་གི་རང་བཞིན་རྡོ་རྗེའི་ལུས་འཕགས། ཨོཾ་རཏྣ་བཛྲ་ཨཱཿཧཱུྃ། རིན་འབྱུང་གི་ཞིང་གི་རང་བཞིན་རྡོ་རྗེའི་འཛམ་བུ་གླིང་། ཨོཾ་པདྨ་བཛྲ་ཨཱཿཧཱུྃ། སྣང་མཐའི་ཞིང་གི་རང་བཞིན་རྡོ་རྗེའི་བ་ལང་སྤྱོད། ཨོཾ་ཀརྨ་བཛྲ་ཨཱཿཧཱུྃ། དོན་གྲུབ་ཀྱི་ཞིང་གི་རང་བཞིན་རྡོ་རྗེའི་སྒྲ་མི་སྙན། དེ་དག་རེ་རེ་ཞིང་ཡང་བྱེ་བ་དུང་ཕྱུར་བསམ་གྱིས་མི་ཁྱབ་པ་མཆོད་རྫས་དུ་མས་ཡོངས་སུ་གང་བས་དུས་རྟག་ཏུ་མཆོད་པར་དམིགས་ལ། ཞིང་ཁམས་རྣམ་དག་རྡོ་རྗེའི་ས་གཞི་ལ། །རྡོ་རྗེའི་རི་རབ་ལ་སོགས་མཆོད་པའི་སྤྲིན། །རབ་འབྱམས་བསམ་ཡས་རྡོ་རྗེའི་རྒྱན་ཕྲེང་འབར། །རྡོ་རྗེའི་མཎྜལ་བླ་མེད་བཀོད་པ་འདི། །རྡོ་རྗེ་སྒྲོལ་མ་སངས་རྒྱས་ཀུན་ཡུམ་ལ། །མཆོག་ཏུ་དད་པས་ཀུན་ཏུ་བདག་འབུལ་ལོ། །ཨོཾ་གུ་རུ་ཨཱརྱཱ་ཏཱ་རཱ་སརྦ་ཏ་ཐཱ་ག་ཏ་མཎྜལ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུྃ། ཞེས་ཕྱོགས་བཞིར་ལན་རེ་ཕུལ་ནས། བདག་དང་འགྲོ་ལ་རྟག་ཏུ་བདེ་ལེགས་ཀྱིས། །གཞལ་ཡས་འབྱོར་པ་ཟད་མེད་སྩལ་དུ་གསོལ། །རྗེ་བཙུན་བཅོམ་ལྡན་འདས་མ་ཐུགས་རྗེ་ཅན། །བདག་དང་མཐའ་ཡས་སེམས་ཅན་ཐམས་ཅད་ཀྱི། །སྒྲིབ་གཉིས་བྱང་ནས་ཚོགས་གཉིས་མྱུར་རྫོགས་ཏེ། །རྫོགས་པའི་སངས་རྒྱས་ཐོབ་པར་མཛད་དུ་གསོལ། །དེ་མ་ཐོབ་ཀྱི་ཚེ་རབས་ཀུན་ཏུ་ཡང་། །ལྷ་དང་མི་ཡི་བདེ་བ་མཆོག་ཐོབ་ནས། །ཐམས་ཅད་མཁྱེན་པ་སྒྲུབ་པར་བྱེད་པ་ལ། །བར་ཆད་གདོན་བགེགས་རིམས་དང་ནད་ལ་སོགས། །དུས་མིན་འཆི་བར་གྱུར་པ་སྣ་ཚོགས་དང་། །རྨི་ལམ་ངན་དང་མཚན་མ་ངན་པ་དང་། །འཇིགས་པ་བརྒྱད་སོགས་ཉེ་བར་འཚེ་བ་རྣམས། །མྱུར་དུ་ཞི་ཞིང་མེད་པར་མཛད་དུ་གསོལ། །འཇིག་རྟེན་འཇིག་རྟེན་ལས་ནི་འདས་པ་ཡི། །བཀྲ་ཤིས་བདེ་ལེགས་ཕུན་སུམ་ཚོགས་པ་རྣམས། །འཕེལ་ཞིང་རྒྱས་ནས་བསམ་པའི་དོན་རྣམས་ཀུན། །འབད་མེད་ལྷུན་གྱིས་གྲུབ་པར་མཛད་དུ་གསོལ། །སྒྲུབ་ལ་བརྩོན་ཞིང་དམ་ཆོས་འཕེལ་བ་དང་། །རྟག་ཏུ་ཁྱེད་བསྒྲུབ་ཞལ་མཆོག་མཐོང་བ་དང་། །སྟོང་ཉིད་དོན་རྟོགས་བྱང་སེམས་རིན་པོ་ཆེ། །ཡར་ངོའི་ཟླ་བཞིན་འཕེལ་རྒྱས་མཛད་དུ་གསོལ། །ཞེས་པས་གསོལ་བ་གདབ་པར་བྱའོ། །

			སླར་ཡང་རིགས་གསུམ་བཅོམ་ལྡན་འདས་མའི་ཐུགས་ཀའི་ས་བོན་གྱི་འོད་ཟེར་གྱིས་དབང་གི་ལྷ་རིགས་ལྔ་འཁོར་བཅས་སྤྱན་དྲངས། ཨོཾ་པཉྩ་ཀུ་ལ་ས་པ་རི་ཝཱ་ར་ཨརྒྷཾ་ཨཱཿཧཱུྃ། པུཥྤེ་ཨཱཿཧཱུྃ། དྷཱུཔེ། དཱི་པེ། གནྡྷེ། ནཻཝེདྱེ། ཤབྡ་ཨཱཿཧཱུྃ། སརྦ་ཏ་ཐཱ་ག་ཏ་ཨ་བྷི་ཥིཉྩ་ཏུ་མཱཾ། ཞེས་གསོལ་བ་བཏབ་པས་དབང་གི་ལྷ་རྣམས་ཀྱིས། ཇི་ལྟར་བལྟམས་པ་ཙམ་གྱིས་ནི། །ལྷ་རྣམས་ཀྱིས་ནི་ཁྲུས་གསོལ་ལྟར། །ལྷ་ཡི་ཆུ་ནི་དག་པ་ཡིས། །དེ་བཞིན་བདག་གིས་དབང་བསྐུར་རོ། །ཨོཾ་སརྦ་ཏ་ཐཱ་ག་ཏ་ཨ་བྷི་ཥེ་ཀ་ཏཱ་ས་མ་ཡ་ཤྲེ་ཡེ་ཧཱུྃ། ཞེས་བུམ་པའི་ཆུས་དབང་བསྐུར། སྐུ་གང་དྲི་མ་དག །ཆུའི་ལྷག་མ་ཡར་ལུད་པ་ལས་རིགས་ཀྱི་བདག་པོ་འོད་དཔག་མེད་ཀྱིས་དབུ་བརྒྱན་པར་བསམ། ཨོཾ་གུ་རུ་ཨཱརྱ་ཏཱ་རཱ་ས་པ་རི་ཝཱ་ར་ཨརྒྷཾ་ཨཱཿཧཱུྃ། པུཥྤེ་ཨཱཿཧཱུྃ། སོགས་ཀྱིས་མཆོད། འཁོར་བ་ལས་སྒྲོལ་ཏཱ་རེ་མ། །ཞེས་སོགས་ཀྱིས་བསྟོད།

			རིགས་གསུམ་བཅོམ་ལྡན་འདས་མའི་ཐུགས་ཀའི་ས་བོན་གྱི་འོད་ཀྱིས་སངས་རྒྱས་དང་བྱང་ཆུབ་སེམས་དཔའི་ཕྲིན་ལས་ཀྱི་ནུས་མཐུ་ཐམས་ཅད་བསྡུས་ཏེ་ཐིམ་པར་གྱུར། གོང་གི་བཟླས་པ་ཅི་རིགས་གྲུབ་ནས་མཆོད་ཡོན་ཕུལ་ལ། རིགས་གསུམ་བཅོམ་ལྡན་འདས་མ་ཐུགས་ཀའི་ས་བོན་དང་བཅས་པ་བདུད་རྩིའི་རང་བཞིན་དུ་ཞུ་བ་བུམ་པའི་ཆུ་དང་དབྱེར་མི་ཕྱེད་པར་འདྲེས་པར་གྱུར། ཅེས་བསྒོམ་པར་བྱའོ། །

			ལྔ་པ་རྗེས་ཀྱི་ཆོ་ག་ལ་བཞི། མཆོད་པ། བསྟོད་པ། འདོད་དོན་གསོལ་བ། ནོངས་པ་བཤགས་པའོ། །དང་པོ་མཆོད་པ་ནི། ཨོཾ་གུ་རུ་ཨཱརྱ་ཏཱ་རཱ་ས་པཱ་རི་ཝ་ར་ཨརྒྷཾ་ཨཱཿཧཱུྃ། པུཥྤེ་ཨཱཿཧཱུྃ། དྷཱུཔེ། དཱི་པེ། གནྡྷེ། ནཻཝེདྱེ། ཤབྡ་ཨཱཿཧཱུྃ། ཞེས་པས་མཆོད། 

			གཉིས་པ་བསྟོད་པ་ནི། ཞིང་ཁམས་ཐམས་ཅད་ཡོངས་སུ་དག་པ་ལ། །རིན་ཆེན་མེ་ཏོག་མང་པོ་གཅལ་དུ་བཀྲམ། །དུས་གསུམ་སངས་རྒྱས་ཐམས་ཅད་བསྐྱེད་པའི་ཡུམ། །ཡུམ་གྱུར་སྒྲོལ་མ་ཁྱོད་ལ་ཕྱག་འཚལ་ལོ། །འདི་ནི་སྒྲོལ་མ་ལས་སྣ་ཚོགས་འབྱུང་བའི་རྒྱུད་ལས་བྱུང་བའོ། །སེང་གེ་གླང་ཆེན་མེ་སྦྲུལ་ཆོམ་རྐུན་དང་། །ལྕགས་སྒྲོག་རྒྱ་མཚོ་ཤ་ཟའི་འཇིགས་པ་རྣམས། །ཞི་མཛད་ཟླ་བའི་འོད་ལྟར་མཛེས་པའི་སྐུ། །བཅོམ་ལྡན་སྒྲོལ་མ་ཁྱོད་ལ་ཕྱག་འཚལ་ལོ། །ཁྱོད་ཀྱི་ཞབས་ཀྱི་པདྨ་གཉིས་ལ་ནི། །ཡན་ལག་མཆོག་གིས་རབ་ཏུ་གཏུགས་གྱུར་ན། །མངོན་འདོད་བདེ་བའི་འབྲས་བུ་སྨིན་མཛད་མ། །བཅོམ་ལྡན་སྒྲོལ་མ་ཁྱོད་ལ་ཕྱག་འཚལ་ལོ། །འདབ་མ་བརྒྱ་ལྡན་ཡངས་པའི་སྙིང་པོ་ནི། །གསེར་ཞུན་ཉི་མ་འཆར་ཀའི་མདོག་འདྲ་ཞིང་། །རྡུལ་བྲལ་སྟོན་ཀའི་ཟླ་ལྟར་དྲི་མེད་མ། །བཅོམ་ལྡན་སྒྲོལ་མ་ཁྱོད་ལ་ཕྱག་འཚལ་ལོ། །དྲང་སྲོང་གཙོ་དང་གྲུབ་པ་ལྟོ་འཕྱེ་ཆེ། །གཤིན་རྗེ་སྲིན་པོ་གནོད་སྦྱིན་ལྷ་མིན་དང་། །ལྷ་ཚོགས་རྣམས་ཀྱིས་ཞབས་ལ་ཕྱག་བྱས་པའི། །བཅོམ་ལྡན་སྒྲོལ་མ་ཁྱོད་ལ་ཕྱག་འཚལ་ལོ། །གླིང་དང་ནགས་ཚལ་སྟུག་པོ་རི་ཁྲོད་དང་། །ཕུག་དང་ཆུ་ཀླུང་རི་བོའི་རྩེ་རྣམས་སུ། །དུས་རྣམས་ཀུན་ཏུ་བཞུགས་པར་གྱུར་པ་ཡི། །བཅོམ་ལྡན་སྒྲོལ་མ་ཁྱོད་ལ་ཕྱག་འཚལ་ལོ། །སེང་གེ་སྟག་དང་གླང་པོ་མཚོ་ཆེན་དང་། །མེ་དང་འཆིང་བ་རྐུན་པོ་སྦྲུལ་གདུག་གི །གནོད་པ་ཐམས་ཅད་རབ་ཏུ་འཇོམས་མཛད་མ། །བཅོམ་ལྡན་སྒྲོལ་མ་ཁྱོད་ལ་ཕྱག་འཚལ་ལོ། །ཏཱ་རེ་ཏུཏྟཱ་རེ་དང་ཏུ་རེ་ཡིས། །གཡུལ་གྱི་མཚོན་ཆ་ལོག་མཛད་ཕན་པར་དགོངས། །འཇིགས་དང་རྨི་ལམ་ངན་པ་འཇོམས་མཛད་མ། །བཅོམ་ལྡན་འདས་མ་ཁྱོད་ལ་ཕྱག་འཚལ་ལོ། །ཐུགས་རྗེས་ནོན་པའི་ཐབས་ཀྱིས་གང་དང་གང་། །སེམས་ཅན་གཟིགས་གྱུར་དེ་ཡི་དཔལ་འཕེལ་འབྱུང་། །སྒྲོལ་མས་མི་སླུའི་འབྲས་བུ་མྱུར་ཐོབ་མཛད། །བཅོམ་ལྡན་སྒྲོལ་མ་ཁྱོད་ལ་ཕྱག་འཚལ་ལོ། །ཞེས་པ་ནི་དེ་བཞིན་གཤེགས་པས་སྒྲོལ་མ་ལ་བསྟོད་པ་ཚིགས་བཅད་བརྒྱད་མའོ། །

			གསུམ་པ་བཀྲ་ཤིས་བརྗོད་པ་ནི། གང་གི་ཞབས་པད་རབ་མཛེས་པར། །ལྷར་བཅས་སྲིད་དང་ཞི་ཀུན་གྱི། །ཕྱག་བགྱིས་ཐལ་སྦྱར་རབ་བཏུད་པ། །དེ་ཡིས་རྟག་པར་བཀྲ་ཤིས་ཤོག །རྒྱལ་མཆོག་ཚེ་དཔག་མེད་པའི་ཡུམ། །འཆི་མེད་ངེས་པར་སྟེར་བ་མོ། །རིག་པ་འཛིན་མ་བཅོམ་ལྡན་འདས། །ཡིད་བཞིན་འཁོར་ལོའི་བཀྲ་ཤིས་ཤོག །ཀུན་གྱི་དབུས་སོན་གདོད་མའི་ཡུམ། །ལྷ་མི་ཡིད་རིག་རང་བཞིན་མ། །དགའ་མཆོག་བྱེ་བ་འབུམ་གྱི་གཏེར། །བདེ་དབང་རབ་སྦྱིན་བཀྲ་ཤིས་ཤོག །ཕྲིན་ལས་མཐའ་དག་སྒྲུབ་པའི་ཡུམ། །ཅི་བསམ་ཡིད་བཞིན་འགྲུབ་མཛད་མ། །འདོད་པ་ཀུན་སྦྱིན་དཔག་བསམ་ཤིང་། །རྟག་པར་རྒྱས་བྱེད་བཀྲ་ཤིས་ཤོག །འགྲོ་བ་ཀུན་ལ་བྱམས་པའི་ཡུམ། །བགེགས་ལ་གཅིག་ཏུ་དཔའ་ཞིང་གཏུམ། །འཛུམ་རླབས་ཡིད་དུ་འོང་བའི་ཞལ། །རབ་མཛེས་གསལ་ལྡན་བཀྲ་ཤིས་ཤོག །ཀུན་སྤྱོད་ཀུན་གྱི་རང་བཞིན་མ། །མ་ལུས་དགེ་ལེགས་ཀུན་གྱི་བདག །མཐོང་ཐོས་དྲན་རེག་ཚིམས་བྱེད་མ། །མཚན་དཔེ་རབ་མཆོག་བཀྲ་ཤིས་ཤོག །གང་ལ་རྒྱལ་ཀུན་གུས་བཏུད་དེ། །ཕྱག་འཚལ་ཐལ་སྦྱར་རབ་བསྟོད་པ། །ལྷ་རྣམས་ཀྱི་ནི་ལྷར་གྱུར་མ། །བཅོམ་ལྡན་སྒྲོལ་མའི་བཀྲ་ཤིས་ཤོག །བདག་དང་སྐྱེ་དགུ་ཐམས་ཅད་རྣམས། །འཇིགས་པ་ཀུན་ལས་རབ་སྒྲོལ་ཞིང་། །ཕན་དང་བདེ་བ་རབ་འཕེལ་བས། །འདོད་དོན་ཀུན་གྲུབ་བཀྲ་ཤིས་ཤོག །འདི་དང་ཕ་རོལ་ཐམས་ཅད་དུ། །དྲན་པ་ཙམ་གྱིས་བདེ་བྱེད་པ། །བཅོམ་ལྡན་འདས་མ་ཁྱོད་ཀྱི་ཞབས། །རྟག་པར་རབ་མཆོད་བཀྲ་ཤིས་ཤོག །ཁྱོད་དགྱེས་རབ་མཆོག་དབང་པོའི་དབང་། །དད་བརྩོན་དྲན་འཛིན་ཤེས་རྣམས་ཀྱིས། །རབ་རྒྱས་ལྷུན་པོ་ལྟར་བརྟན་པའི། །མི་ཟད་རབ་སྦྱོར་བཀྲ་ཤིས་ཤོག །བདེན་མཆོག་སྐྱབས་གསུམ་བདེན་དེ་བཞིན། །བདེན་ལྡན་ཇི་སྙེད་ཀུན་བདེན་པས། །ཤིས་པ་བརྗོད་པ་འདི་དག་གིས། །རྣམ་པ་ཀུན་ཏུ་བཀྲ་ཤིས་ཤོག །དེ་ནས་ཐུན་མཚམས་སུ་ལྷའི་སྣང་བ་དང་མ་བྲལ་བའི་སྤྱོད་ལམ་གྱི་རྣལ་འབྱོར་བྱའོ། །

			ཡེ་ཤེས་གཅིག་གི་རོལ་པ་ལས། །

			ལྷ་མོའི་སྒྱུ་འཕྲུལ་སྣ་ཚོགས་ཀྱིས། །

			མཚོ་ཆེན་རླབས་ལྟར་འགྲོ་བའི་དོན། །

			དུས་ལས་མི་ཡོལ་བཅོམ་ལྡན་མ། །

			འདབ་བརྒྱད་སྙིང་གི་གུར་ཁྱིམ་དབུས། །

			མཚན་དཔེའི་གཟུགས་བརྙན་རྟག་རོལ་ནས། །

			དགྱེས་འཛུམ་བརྩེ་བའི་འོད་དཀར་གྱིས། །

			ཚེ་རབས་ཀུན་དུ་གསལ་གྱུར་ཅིག །

			དེ་ལྟར་སངས་རྒྱས་འོད་དཔག་མེད་ཀྱི་སྨོན་ལམ་དང་། འཕགས་མཆོག་ཐུགས་རྗེ་ཆེན་པོའི་སྤྱན་ཆབ་ལས་འཁྲུངས་པའི་འཕགས་མ་རྗེ་བཙུན་སྒྲོལ་མར་ཚོགས་བསགས་མཎྜལ་འབུལ་བའི་ཆོ་ག་ཀར་ལུགས་སུ་གྲགས་པ་འདི་ལ་ཕྱག་ལེན་རྒྱས་འབྲིང་བསྡུས་གསུམ་དུ་བྱ་ཚུལ་རྗེ་མཁའ་སྤྱོད་པས་འདོད་དོན་ཀུན་སྟེར་ལས་འབྱུང་བ་ཉིད་ཅུང་ཟད་གོ་བདེ་བར་བཤད་ན། མདུན་བསྐྱེད་སྒྲོལ་མ་དཀར་དམར་ལྗང་གསུམ་སོ་སོ་ལ་ཆོ་ག་ཚར་རེ། མཐར་གསུམ་ཀ་དུས་མཉམ་དུ་བསྐྱེད་པ་ལ་ཆོ་ག་ཚར་གཅིག་སྟེ། བསྡོམས་ཆོ་ག་ཚར་བཞི་བྱེད་པ་ཡིན་ལ། ཆོ་ག་སྔ་མ་གསུམ་ལ་མཎྜལ་ཚར་བཞི་རེ། ཕྱག་བརྒྱ་བརྒྱ། སྙིང་པོའི་སྔགས་ཅི་ནུས། བསྟོད་པ་ཚར་བཅུ་གསུམ་རེ་བྱེད་ཅིང་། ཆོ་ག་ཐ་མ་ལ་ཕྱག་དང་མཎྜལ་སོགས་གོང་ལྟར་ལ་བསྟོད་པ་ཚར་གསུམ་བརྗོད་པ་ནི་ཕྱག་ལེན་རྒྱས་པའི་ལུགས་སོ། །ཡང་ཕྱག་དང་མཎྜལ་སོགས་གོང་དང་འདྲ་བ་ལ་ཆོ་ག་སྔ་མ་གསུམ་ལ་བསྟོད་པ་ཚར་བདུན་རེ། ཆོ་ག་ཐ་མ་ལ་བསྟོད་པ་ཚར་གཉིས་བརྗོད་པ་ནི་ཕྱག་ལེན་འབྲིང་པོའི་ལུགས་སོ། །ཡང་ཆོ་ག་ཚར་དང་པོ་ལ་བསྟོད་པ་ལན་གཉིས། གཉིས་པ་ལ་གསུམ། གསུམ་པ་ལ་བདུན། ཆོ་ག་ཐ་མ་ལ་བསྟོད་པ་ཚར་གཅིག་བྱེད་པ་ནི་ཕྱག་ལེན་བསྡུས་པའི་ལུགས་སོ། །འདིར་ནི་བསྡུས་པ་གཙོ་བོར་བྱེད་པ་ཡིན་ཏེ། ཕལ་ཆེར་ཉུང་ངུ་ལ་དགའ་བའི་དབང་གིས་ཡིན་པར་གསུངས་སོ། །

			དེ་ཙམ་ཡང་མ་ནུས་ན་ཤིན་ཏུ་བསྡུས་པ་བྱ་བའི་ཚུལ་འདོད་དོན་ཀུན་སྟེར་ལས། “བསྡུས་པ་ལ་མོས་པ་རྣམས་ཀྱིས་ནི། མཎྜལ་མ་གཏོགས་པའི་བར་གྱི་ཚིགས་བཅད་རྣམས་བཞག་སྟེ། སྤྱན་དྲངས་མཆོད་པ་སོགས་སྔགས་ཀྱིས་བྱས་ནས། ཕྱག་དང་བསྟོད་པ་གསོལ་འདེབས་ཁྲིགས་སུ་བྱས་པས་ཤིན་ཏུ་གཙང་ཞིང་ཆོ་ག་ཟོར་ཡང་བ་ཡིན་ནོ། །ཕྱག་ཀྱང་ཉུང་བ་ལ་མོས་ན་ཉེར་གཅིག་པ་ལན་བཞིར་བཙལ་བས་ཀྱང་རུང་སྟེ། ཅི་རིགས་སུ་ཤེས་པར་བྱའོ། །” ཞེས་གསུངས་པ་ལྟར་བཏོན་པས་ཆོག་གོ །

			གལ་ཏེ་དགོས་པ་ཁྱད་པར་ཅན་ཡོད་ན་སྒྲོལ་དཀར་ལྟ་བུ་རིགས་གསུམ་སོ་སོ་བའམ། རིགས་གསུམ་མཉམ་དུ་བསྐྱེད་པ་ཁོ་ནའི་སྒོ་ནས་མཎྜལ་བཞི་ཆོག་བྱེད་ཀྱང་རུང་བར་སེམས་ཏེ། ཞྭ་དམར་བཞི་པ་དང་། ལྔ་པས་མཛད་པའི་སྒྲོལ་དཀར་གྱི་ཆོ་ག་རྣམས་ཀྱི་གཞི་འཛིན་སའང་འདོད་དོན་ཀུན་སྟེར་འདི་ཉིད་ཡིན་པས་སོ། །འོན་ཀྱང་ཀཾ་ཚང་རང་ལུགས་ཐུན་མིན་ནི་བདག་བསྐྱེད་ལ་འཇིག་རྟེན་དབང་ཕྱུག་དམར་པོ་དང་། མདུན་བསྐྱེད་ལ་ཐོག་མར་སྒྲོལ་མ་དཀར་དམར་ལྗང་གསུམ་སོ་སོར་བསྐྱེད། མཐར་གསུམ་ཀ་དུས་མཉམ་དུ་བསྐྱེད་པའི་སྒོ་ནས་མཎྜལ་བཞི་ཆོག་བྱེད་པ་འདི་རང་ཡིན་པ་གྲུབ་མཐའ་གཞན་ལའང་ཡོངས་སུ་གྲགས་པ་དེ་ལྟར་ན་འདི་ལ་གཙིགས་འཛིན་དོན་གཉེར་བྱ་གལ་ཆེའོ། །

			ལར་ཆོ་ག་རྒྱས་པ་བྱེད་པའི་ཁོམ་ལྕོགས་ཡོད་བཞིན་དུ་ད་དུང་སྒྱིད་ལུག་དང་སྙོམས་ལས་ཀྱི་དབང་དུ་བཏང་ན་ཆོས་ལ་སླ་ཆོས་བྱས་པའི་ཉེས་པ་འབྱུང་བ་དང་། མཆོད་བསྟོད་སོགས་ཀྱི་སྤྲོས་པ་ཅི་ཙམ་རྒྱས་པ་དེ་ཙམ་གྱིས་སྤྱི་སྒོས་ཐམས་ཅད་ཀྱི་ཚོགས་རྫོགས་ཕུལ་ཆེ་ཞིང་སྒྲིབ་པ་སྦྱངས་ཚབས་ཆེ་བ་ཡིན་པ་ལ། དེ་ལས་ལྡོག་སྟེ་བསྡུས་པ་ཤ་སྟག་བྱས་ན་རིམ་གྱིས་ཆོ་ག་རྒྱས་པ་རྣམས་ཀྱི་ཕྲིན་ལས་ཀྱང་ཉམས་དམས་པར་འགྱུར་བ་སོགས་ཀྱི་ཉེས་སྐྱོན་དུ་མ་འབྱུང་བ་ཡིན་པས་བློ་དང་ལྡན་པ་རྣམས་ཀྱིས་བག་ཡོད་པ་བྱ་དགོས་ཤིང་། ལྷག་པར་དགེ་འདུན་བཞི་གྲྭ་ལོངས་པ་ཡན་ཆད་ཀྱི་ཆོས་སྡེ་རྣམས་སུ་དུས་བཟང་ཁག་ལ་འདོད་དོན་ཀུན་སྟེར་གྱི་ལུགས་འདིའི་སྒོ་ནས་སྒྲུབ་མཆོད་སོགས་བྱས་ན་རང་གཞན་ཀུན་ལ་ཕན་ཡོན་དང་བྱིན་རླབས་ཆེ་ཞིང་། བསྟན་རྒྱུན་ཉམས་པ་གསོ་བའི་ཞབས་འདེགས་སུ་འགྲོ་བ་ཡིན་པས་དེ་ལུགས་ཐམས་ཅད་ཀྱི་ཐུགས་ལ་འཇགས་པར་ཞུ། 

			འདིའི་བརྒྱུད་པ་ནི་རྗེ་མཁའ་སྤྱོད་དབང་པོས་མཛད་པའི་སྒྲོལ་མའི་མཎྜལ་གྱི་ཆོ་ག་དེ་ཉིད་ཀྱི་མཇུག་བྱང་དུ། “བཅོམ་ལྡན་འདས་མ་མཆོད་ཅིང་གསོལ་བ་གདབ་པའི་རིམ་པ་འདི་ནི། སྒྲོལ་མ་ཉིད་ཀྱིས་དཔལ་མར་མེ་མཛད་ཡེ་ཤེས། དེས་ཡོལ་ཆོས་དབང་། དེས་དུས་གསུམ་མཁྱེན་པ། དེས་རྒྱ་ཕོ་བ་ལུང་པ། དེས་ཛྙཱ་ན་སིངྷ་། དེས་སིངྷ་ཀཱིརྟི། དེས་རྗེ་རི་ཁྲོད་པའོ། །” ཞེས་འབྱུང་བ་ལས། ཡོལ་ཆོས་དབང་ནི་ཇོ་བོ་རྗེའི་སློབ་མ་གཙང་དུ་མགར་འགོས་ཡོལ་གསུམ་དུ་གྲགས་པའི་ཡ་གྱལ་གཅིག་ཡིན་ཅིང་། ཇོ་བོ་རྗེས་ཀྱང་སྤྱན་རས་གཟིགས་ཀྱིས་བྱིན་གྱིས་བརླབས་པར་ལུང་བསྟན། ཐུགས་རྗེ་ཆེན་པོའི་ཆོས་སྐོར་ལ་ཡོལ་ལས་མཁས་པ་མེད་ཅེས་གསུངས་པར་གྲགས། དེས་དཔལ་ལྡན་དུས་གསུམ་མཁྱེན་པ་ལ་གནང་ཚུལ་ནི། ཀུན་མཁྱེན་པད་དཀར་དང་། རྗེ་དཔའ་བོ་གཙུག་ལག་ཕྲེང་བ་སོགས་ཀྱིས་རྗེ་དུས་གསུམ་མཁྱེན་པས་ཡོལ་ཆོས་དབང་ལ་དངོས་སུ་གཏུགས་པར་གསུངས་ཀྱང་། དུས་མཁྱེན་གྱི་དངོས་སློབ་རྣམས་ཀྱིས་མཛད་པའི་རྣམ་ཐར་རྣམས་སུ་ཡོལ་ཆོས་དབང་གི་དངོས་སློབ་ཀྲ་ར་བ་ལས་ཆོས་གསན་ཚུལ་ལས་ཡོལ་ཆོས་དབང་དངོས་སུ་མཇལ་ཚུལ་མི་གསལ། གང་ལྟར་ཡང་ཡོལ་ཆོས་དབང་ནས་བརྒྱུད་པ་ལ་རྩོད་པ་མེད། འདི་ལ་རྩེད་ཐང་ལས་ཆེན་ཀུན་དགའ་རྒྱལ་མཚན་གྱིས་མཛད་པའི་བཀའ་གདམས་ཆོས་བྱུང་གསལ་བའི་སྒྲོན་མེ་ལས། “དཔལ་ལྡན་མཚུར་ཕུ་བས་ཇོ་བོ་ལུགས་ཀྱི་བདེ་མཆོག་གི་དབང་དང་། གསང་སྔགས་ཀྱི་སྒྲུབ་ཐབས་མང་པོ་དང་། མི་གཡོ་བའི་གདམས་པ་ལ་སོགས་པ་ཡོལ་ཆོས་དབང་གི་སློབ་མ་ཀྲ་ར་བ་མཆེད་གཉིས་ལ་གསན་ཅིང་། སྒྲོལ་མ་མཎྜལ་བཞི་པོ་ཡང་ཡོལ་ནས་བརྒྱུད་པ་གསན། ལྔ་ཚན་ལྔའི་གཅིག་རྟ་མགྲིན་ཤྭ་ན་བཞི་སྐོར་འདྲེན་པས་ཀརྨ་པའི་ཕྱོགས་ལ་ཡོལ་ལས་བརྒྱུད་པའི་ཇོ་བོའི་གདམས་པ་མང་དུ་མཆེད་དོ། །” ཞེས་སྒྲོལ་མ་མཎྜལ་བཞི་པའི་ཆོ་ག་འདི་ཉིད་དང་། ཐུགས་དམ་ལྔ་ཚན་ལྔའི་ནང་གི་རྟ་མགྲིན་ལྷ་ལྔ་སོགས་ཡོལ་ནས་བརྒྱུད་པའི་གདམས་པ་མང་པོ་སྒྲུབ་བརྒྱུད་ཀརྨ་ཀཾ་ཚང་ལ་བཀའ་བབ་པར་སྣང་ངོ་། །

			རྒྱ་ཕོ་བ་ལུང་པ་ཡོན་ཏན་བཟང་པོ་ནི་བུ་སྟོན་ཐམས་ཅད་མཁྱེན་པ་སོགས་ཀྱི་གསན་ཡིག་ཏུ་གསང་བ་འདུས་པའི་བླ་བརྒྱུད་དུ་བགྲངས་ཤིང་། དེ་ཉིད་དགུང་ལོ་བཅུ་དྲུག་སོན་པའི་སྐབས་མཚུར་ཕུར་རྗེ་དུས་གསུམ་མཁྱེན་པའི་ཞབས་ལ་གཏུགས་ཏེ་དུས་མཁྱེན་སྐུ་ཚེའི་སྨད་ཀྱི་སློབ་མར་གྱུར་པ་ཡིན། ཛྙཱ་ན་སིངྷའི་རྣམ་ཐར་ཞིབ་པ་མ་མཇལ་ཡང་། ཞྭ་དམར་སྐུ་ཕྲེང་དང་པོ་རྟོགས་ལྡན་གྲགས་པ་སེང་གེའི་རྣམ་ཐར་དེབ་ཐེར་སྔོན་པོར་འབྱུང་བ་ལས། “དགུང་ལོ་བཅུ་བདུན་པ་ལ་བླ་མ་ཡེ་ཤེས་སེང་གེའི་དྲུང་དུ་དགོན་པ་སྤོམ་དུ་རབ་ཏུ་བྱུང་། ལྷན་སྐྱེས། ཇོ་མོ་ཧྲཱིཿབསྐྱེད་དང་། བཾ་བསྐྱེད་གསན། ཡེ་ཤེས་སེང་གེ་བ་དེ་རྒྱ་ཕོ་བ་ལུང་པའི་སློབ་མ་ཡིན། རྒྱ་ཕོ་བ་ལུང་པས་དུས་གསུམ་མཁྱེན་པ་ལ་ཞུས།” ཞེས་འབྱུང་བ་ལྟར་ལ། སིངྷ་ཀིརྟི་ནི་ཞྭ་དམར་རྟོགས་ལྡན་གྲགས་པ་སེང་གེ་ཡིན། རི་ཁྲོད་རས་པ་ནི་རྟོགས་ལྡན་གྲགས་པ་སེང་གེའི་སྲས་ཀྱི་ཐུ་བོ། ཉིད་ཀྱིས་རྒྱལ་ཚབ་ཏུ་མངའ་གསོལ་བར་མཛད་པ། ཕྱིས་རྗེ་མཁའ་སྤྱོད་པའི་བླ་མར་བྱོན་པ་དེ་ཡིན། འདིའི་རྣམ་ཐར་རྗེ་མཁའ་སྤྱོད་པས་མཛད་པ་ཕྲ་མཛེས་མུ་ཏིག་གི་དོ་ཤལ་ཞེས་པ་ཞིག་ཀྱང་བཞུགས། དེས་རྗེ་མཁའ་སྤྱོད་པ་ལ་གནང་། དེ་ཕྱིན་ཆད་ཀྱི་བརྒྱུད་རིམ་ནི་མཁའ་སྤྱོད་དབང་པོའི་བཀའ་འབུམ་གྱི་ལུང་རྒྱུན་ལྟར་ལ། དེ་ཡང་རྗེ་འདིའི་བཀའ་འབུམ་ཕལ་མོ་ཆེའི་ལུང་རྗེ་དཔའ་བོ་སྐུ་ཕྲེང་བཅུ་པ་གཙུག་ལག་སྨྲ་བའི་དབང་ཕྱུག་གི་ཞལ་སྔ་ནས་རྒྱལ་མཆོག་བཅུ་དྲུག་པ་ཆེན་པོས་དབུས་རྒྱལ་བ་ཡབ་སྲས་རྣམས་ཀྱིས་གསན་བཞེས་བཀའ་དྲིན་བསྐྱངས་པ་ལ་བརྟེན་ནས་ཆོ་ག་འདིའི་ལུང་རྒྱུན་ཀྱང་བར་མ་ཆད་པར་བཞུགས་ཤིང་། བདག་གིས་ཀྱང་རྒྱལ་བའི་རྒྱལ་ཚབ་གསང་བདག་གོ་ཤྲི་ཆེན་པོའི་ཞལ་སྔ་ནས་ལེགས་པར་ཐོབ་པ་ཡིན་ནོ། །

			མདོར་ན་སྒྲོལ་ཆོག་འདི་ཇོ་བོ་རྗེ་ཡབ་སྲས་ནས་རིམ་གྱིས་ཀཾ་ཚང་ལ་བརྒྱུད་པར་མ་ཟད། ཆོ་ག་འདིའི་མཛད་བྱང་དུ། 

			བདེ་གཤེགས་ཀུན་གྱི་ཡུམ་གྱུར་འཕགས་མ་ལ། །

			གསོལ་འདེབས་ཆོ་ག་མཎྜལ་དང་བཅས་པ། །

			བླ་མ་གོང་མའི་གསུང་གི་གསང་བཀྲོལ་ཏེ། །

			མཁའ་སྤྱོད་དབང་པོས་གུས་དང་ལྡན་པས་བྲིས། །

			ཞེས་གསུངས་པ་ལ་རྗེས་སུ་དཔག་ན་རྗེ་མཁའ་སྤྱོད་པ་མ་བྱོན་གོང་དུ་མན་ངག་བཀའ་རྒྱ་ཅན་ཡིན་པ་ལ། ཕྱིས་བཀའ་རྒྱ་དཀྲོལ་བ་ལྟ་བུ་ཞིག་ཨེ་ཡིན་སྙམ་སྟེ། དེ་ཡང་སྔར་ཀཾ་ཚང་རང་ལུགས་ནག་རྒྱལ་ཕག་གསུམ་སོགས་ལ་རྒྱ་གཞུང་གཙོར་བཏོན་མཚུར་ཕུ་འཇམ་དབྱངས་ལུགས་དང་། མན་ངག་གཙོར་བཏོན་རྟོགས་ལྡན་མཁའ་སྤྱོད་ལུགས་གཉིས་སུ་བྱུང་འདུག་ཅིང། དེ་ཡང་རྗེ་མཁའ་སྤྱོད་དབང་པོ་ཡན་ཆད་ལ་རྒྱ་གཞུང་གི་དབང་ལུང་དར་སྲོལ་ཆེ་ཡང་། སྙན་བརྒྱུད་ཡི་གེ་མེད་པའི་སྐོར་ཐམས་ཅད་ཆིག་བརྒྱུད་ཁོ་ན་ཡིན་མོད། མི་རབས་བཅུ་གསུམ་ཚང་བའི་རྗེས་སུ་རྡོ་རྗེ་ཕག་མོས་མཁའ་སྤྱོད་དབང་པོ་ལ་བཀའ་རྒྱ་དཀྲོལ་ནས་ཀུན་ལ་སྤེལ་ན་འགྲོ་དོན་ཆེ་བར་འབྱུང་བ་ལུང་བསྟན་པ་བཞིན། ནག་རྒྱལ་ཕག་གསུམ་གྱི་སྒྲུབ་སྐོར་ལ་སོགས་པ་སྙན་བརྒྱུད་དམིགས་རིམ་ཟིན་བྲིས་ཕལ་མོ་ཆེ་རྟོགས་ལྡན་མཁའ་སྤྱོད་དབང་པོས་མཛད་པ་ཡིན་ནོ། ། 

			དེའང་འབྲི་གུང་འཇིག་རྟེན་གསུམ་མགོན་གྱིས་ “ད་ལྟ་བོད་ཀྱི་རྒྱལ་ཁམས་འདི་ན་ཚིག་གི་བརྒྱུད་པ་ལ་ལྷད་མ་ཞུགས་ཏེ། གི་གུ་ན་རོ་གཅིག་མ་བསྒྱུར་བ། དོན་དམ་གྱི་བརྒྱུད་པ་ལ་སེལ་མ་ཞུགས་པ། རྡོ་རྗེ་འཆང་ནས་བླ་མ་རིན་པོ་ཆེ་ཡན་ཆད་ལ། རྟོགས་པ་གཅིག་ནས་གཅིག་ཏུ་བརྒྱུད་དེ་ཆུ་གང་བྱོ་འོ་སྐོལ་གྱི་འདི་ལས་མེད་པ་ཡིན།” ཞེས་གསུངས་པ་ལྟར་སྒྲུབ་བརྒྱུད་འདིའིི་རྗེས་འབྲང་དུ་རློམ་པ་རྣམས་བརྒྱུད་པ་རིན་པོ་ཆེ་ལ་ཤེས་བཞིན་གྱི་དད་པ་བརྟན་པོས་རྗེས་སུ་འཇུག་ཅིང་ཆོས་དང་གང་ཟག་གཞན་ལ་འགྲམ་ཆུ་མི་ལྡང་བར། རང་སྐལ་དང་འཚམ་པར་ཅི་ནུས་ཀྱི་ཉམས་ལེན་དང་འཆད་སྤེལ་སོགས་ལ་བརྩོན་དགོས་པ་ཡིན་ཀྱང་། བར་སྐབས་ཤིག་ནས་རང་རེའི་བླ་མ་གྲྭ་པ་མང་པོས་གཞན་ལུགས་ཀྱི་ཆོ་གར་ཨ་གསར་ཆེ་དྲགས་པས། རང་ལུགས་ཐུན་མིན་གྱི་ཆོ་ག་རྣམས་ཀྱི་ཕྱག་རྒྱུན་དང་དཔེ་རྒྱུན་ཐམས་ཅད་ཡལ་དུ་བཅུག །གྲུབ་མཐའ་གཞན་གྱི་མཁས་པ་འགས་གླེང་སློང་གནང་བ་ཙམ་ལས་རང་ཕྱོགས་པ་རྣམས་ཀྱིས་ཆོ་ག་འདི་ལྟ་བུ་ཞིག་ཡོད་མེད་ཙམ་ཡང་མི་ཤེས་པར་གྱུར་པ་ལ། མི་ཆུང་སེམས་ཆུང་གི་དཔེ་ལྟར་བློ་བཟོད་མ་བདེ་བས་ཀར་ལུགས་སྒྲོལ་མའི་མཎྜལ་གྱི་ཆོ་ག་དཔལ་ལྡན་དུས་གསུམ་མཁྱེན་པ་ནས་ཉེ་བར་བརྒྱུད་པ་འདི་ཉིད་ཉམས་པ་སོར་ཆུད་པ་ཞིག་བྱུང་ན་ཅི་མ་རུང་སྙམ་པའི་བསམ་པ་ཞིག་སྔར་ནས་ཡོད་ཐོག །ལོ་ཤས་རིང་རྗེ་བཙུན་མ་འདི་ཉིད་དང་འབྲེལ་བའི་ཡིག་ཆ་དུ་མ་མཇལ་བའི་སྐལ་བཟང་ཐོབ་པར་མ་ཟད། ཆོས་ཚུལ་འདི་ལས་བརྩམས་པའི་ཆོས་ཀྱི་བགྲོ་བའང་མང་དུ་བྱས་པའི་ཉེར་ལེན་གྱིས། སྐལ་ལྡན་དོན་གཉེར་ཅན་འགའ་ཞིག་གིས་ཀྱང་ནན་ཏན་ཆེན་པོས་བསྐུལ་མ་མཛད་པ་དང་། ཁྱད་པར་དཔལ་ལྡན་དུས་གསུམ་མཁྱེན་པའི་ཐུགས་དམ་ལྔ་ཚན་ལྔའི་ཡ་གྱལ། སྒྲོལ་མ་ལྷ་ལྔའི་སྒྲུབ་དཀྱིལ་གྱི་ཡི་གེ་གཡུ་ཡི་ལྗོན་པ་ཞེས་པ་བརྩམས་པ་མཐར་ཕྱིན་ལ་ཉེ་བའི་ཚེ། ཉིང་འཁྲུལ་གྱི་སྣང་བ་ལ་ཆོ་ག་འདི་ཉིད་འཕྲལ་དུ་བརྩམས་ན་རྟེན་འབྲེལ་བཟང་བའི་མཚན་མ་ཅུང་ཟད་བྱུང་བས་རྐྱེན་བྱས་ཏེ། དཔལ་ཀརྨ་པའི་མཚན་གྱི་བྱིན་རླབས་ཙམ་ཐོབ་པ། ཨོ་རྒྱན་ཕྲིན་ལས་དཔལ་ལྡན་དབང་གི་རྡོ་རྗེར་འབོད་པ་བདག་གིས་ཤིང་ཕོ་འབྲུག་ལོའི་རྒྱལ་ཟླ་བའི་ཉེར་ལྔ་མཁའ་འགྲོ་འདུ་བའི་དུས་ཆེན་ (སྤྱི་ལོ་ ༢༠༢༥ ཟླ་ ༢ ཚེས་ ༢༢) ས་གཉིས་འཕྲད་པའི་སྦྱོར་བ་བཟང་པོ་དང་ལྡན་པའི་ཉིན་གྲུབ་པར་བགྱིས་པའི་དགེ་བ་འདིས་ཀྱང་བདག་སོགས་སེམས་ཅན་ཐམས་ཅད་རྒྱལ་ཀུན་ཕྲིན་ལས་ཀྱི་བདག་ཉིད་རྗེ་བཙུན་མ་འཕགས་མ་སྒྲོལ་མས་ཚེ་རབས་ཐམས་ཅད་དུ་རྗེས་སུ་འཛིན་ཅིང་། ཞི་རྒྱས་དབང་དྲག་གི་ཕྲིན་ལས་རབ་འབྱམས་རྒྱ་མཚོ་ལ་མངའ་དབང་འབྱོར་བ་དང་། མཉམ་མེད་དྭགས་པོའི་བཀའ་བརྒྱུད། ཁྱད་པར་ཀཾ་པོ་གནས་ནང་བའི་སྒྲུབ་བརྒྱུད་འདི་ཉིད་ཀྱིས་མཚོན་རྒྱལ་བསྟན་ཡིན་ནོ་ཅོག་མཐའ་དག་ས་ཆེན་པོའི་སྟེང་དུ་ནུབ་པ་མེད་པར་ཕྱོགས་ཐམས་ཅད་དུ་དར་ཞིང་རྒྱས་པའི་རྒྱུར་གྱུར་ཅིག་གུ །སརྦ་མངྒ་ལཾ་བྷ་བནྟུ།། །།སླར་ཡང་སྤྱི་ལོ་ ༢༠༢༥ ཟླ་ ༤ ཚེས་ ༣༠ ལ་ཞུ་བཅོས་ཅུང་ཟད་བགྱིས་པ་དགེའོ།། །།

		

		
			[image: ]

			Dharma Ebooks Publications

			 

			[image: ]

			This work is licensed under Creative Commons Attribution-NonCommercial-NoDerivatives 4.0 International License.

			 

			© Gyalwang Karmapa Ogyen Trinley Dorje

			མདུན་ཤོག་རི་མོ་བ། ཀརྨ་རི་སྐྱེས་ལྷ་མོ།
Cover image: Karma Rikye Lhamo

			Cover and Layout: Beata Tashi Drolkar

			 

			2nd Edition. Revised and updated by the author. April 30, 2025.

			DHARMAEBOOKS.ORG

			 

			དམ་ཆོས་འཕྲུལ་དེབ་འདི་ཉིད་དམ་ཆོས་བང་མཛོད་ཚོགས་པའི་ལས་འཆར་ཞིག་དང་། 
དེ་ཡང་དཔལ་༸རྒྱལ་དབང་ཀརྨ་པ་སྐུ་ཕྲེང་བཅུ་བདུན་པ་ཆེན་པོ་ཨོ་རྒྱན་ཕྲིན་ལས་རྡོ་རྗེ་མཆོག་གི་བཀའ་འཁྲོལ་ལམ་སྟོན་འོག་བཀོལ་སྤྱོད་ནུས་པ་ཡིན། །

			[image: ]

		

	OEBPS/image/taramandala4_copy.jpg





OEBPS/toc.xhtml

		
		Contents


			
						Tara Mandala may 2025


			


		
		
		Landmarks


			
						Cover


			


		
	

OEBPS/image/dharma-ebooks-mono.png





OEBPS/image/dharmatreasure-logo-name.png
(AT uIadUE s

l.uf?fﬁ






OEBPS/image/by-nc-nd-100.png





OEBPS/image/lotus_red.png





OEBPS/image/dharma-ebooks-mono1.png





